
ዜና ማሕበር ------------------------------------------------------------------------3

ሪፕርታዥ----------------------------------------------------------------------------5

ቃለ-መጠይቕ ----------------------------------------------------------------------6	
	 “ደቂ ኣንስትዮ፡ ንሸቶአን ቀዳምነት ክህብኦ ኣለወን” 

	 	 	 -  ዶ/ር . ፍናን ገብርህይወት

ትምህርቲ ---------------------------------------------------------------------------9

	 - “ኢንጂነር ዮርሳሌም፡ በዓልቲ ሞያ ስነ-ፍልጠት በረራ” 

	 - ምህሮ ክሳብ ዘለኻ - ዝበለጸን’ከ ብንኡስካ

ቁጠባ--------------------------------------------------------------------------------13 	
 - “ደቂ ኣንስትዮ ማሕበር  ኣልማዕቲ  ጀርዲን  ተዀንዳዕ

ጥዕና---------------------------------------------------------------------------------15

	 -  ክንክን ቅድመ ጥንሲ 	 	 	   -

ሕግን ሕብረተሰብን---------------------------------------------------------------17

	  - ሕጊ ስድራ፡ ጽላል ስድራቤት

ማህደር ታሪኽ---------------------------------------------------------------------19

	 -  “ቋንቋ ምፍላጥ፡ ኣብ ምውዳብ ህዝቢ ሓጊዙና እዩ”			 
			    - ተጋ/ት ሙርድያ ዓብደልቃድር

                - ሓዳራ ገዲፋ ሓዳር  ሃገር

ዲያስፓራ-------------------------------------------------------------------------------------------24

	 - ወርቃዊ ክብርታትና ዓቂብና ንቕድሚት ንገስግስ

	 	 - መንእሰይ ደያኒት ሃይለ

                - ዝወዓለ ይንገርካ ዝሳሓተ ይምከርካ

ስነ-ልቦና---------------------------------------------------------------------------28

               - ሰዓት መንደቕ’ዶ ሰዓት ስነ-ህይወት፧

               - ትርጒምን ዕላማታትን መርዓ - ምዕዶ ንመንእሰያት

ስነ-ጥበብ--------------------------------------------------------------------------32

	 - ኣደታትናን፡ ስነ-ጥበብን 

ደቂ-ኣንስትዮን ኣከባብን---------------------------------------------------------34

          - ጉሓፍና ናብ ጸጋና  	

ደቂኣንስትዮ ዓለም ---------------------------------------------------36

- “ስቅያት ኣባሓጎይ ኣፋውስ ክምህዝ ቀሲቡኒ”

ስፖርት----------------------------------------------------------------------------38

	  - ጓል ዳህላክ፡ ኣብ ቅድድም ብሽክለታ

ይብሉ ነበሩ!----------------------------------------------------------40 	

	 -   “ንዝዓጠረ ጠባይ ዘስታርር ባህሊ”

ሕሉፍ ምግምጋም - መጻኢ ምእማት

  ዓመት ተዛዚሙ ናብ ሓድሽ ዓመት ኣብ ምስግጋር፡ ዝሓለፈ እንታይ ዓሚምና፧ ብመንጽሩ’ኸ ሓድሽ ዓመት እንታይ 
ዓቚሩልና ኣሎ፧ ኢልካ ሕሉፍ ምግምጋምን መጻኢ ምእማትን፡ ነዊሕ ዕድመ ዘለዎ ልምዲ ደቂ-ሰብ እዩ። ኣብዚ ናብ 
ዓመተ 2026 እንስጋገረሉ ቅንያት እምበኣር፡ ዝሓለፍናዮ ጉዕዞ ብሕጽር ዝበለ ተመልኪትና፡ መጻኢ መደባትና እንታይ 
ክመስል ከምዝኽእል ምእማት ኣገዳሲ እዩ። 

   ህዝቢ ኤርትራ፡ ኣብ ዝሓለፈ 27 ዓመታት፡ ምስ ዕንደራ እንኮ ቀጽራዊ ዓለማዊ ስርዓት ተኣሳሲሩ ዝገጠሞ ሕብረ-
ብዙሕ ስውርን ግሁድን ተጻብኦታት፡ ኣብ ገዛእ ርእሱ ተኣማሚኑን ተሞርኲሱን እናመከተ፣ ማዕረ ማዕረኡ ተወፋይነቱ 
ኣዕሪጉ፡ ብናይ ባዕሉ ሰብኣዊን ንዋታውን ጸጋታት ነብሱ ክኢሉ ንምንባር ሓያል ናይ ጻዕሪ ግዜ’ዩ ኣሕሊፉ። ቁጠባ 
ኤርትራ ድማ፡ ምስ ኩሉ’ቲ ኣብ ሓርነታዊ ኲናት ዝወረዶ ዕንወት፡ ተወሳኺ ጸቕጢን ሽርሒታትን ተጻዊሩ እናመረሸ፡ 
መጠናዊ ዕብየት ካብ ምምዝጋብ ኣይበዀረን። ኣብ ምኽዕባት ሕርሻዊ ምህርቲ ብዝተሰላሰለ ወሳኒ ዕማም፡ መደባት 
ምርግጋጽ ውሕስነት መግቢ ተዓዊቱ፡ ካብ ተመጻዋትነት ክገላገል ክኢሉ’ዩ። ምንቊልቋል ኣህጉራዊ ሓገዝን ምዕጻው 
USAIDን ንብዙሓት ሃገራት ከሰንብደን እንከሎ፡ ኣብ ኤርትራ ጽልዋ ዘይብሉ ምዃኑ ንሓይሊ ህዝብን መንግስትን 
ዝምስክር እዩ። 

   ኤርትራ ብዘይካ’ዚ፡ ውሕስነት ማይ ንምርግጋጽ ዓቢ ስራሕ ኣሰላሲላ እያ። ኣብ ኩሉ ከባቢታት ሃገር፡ ጽርግያታትን 
ካልእ ትሕተ-ቅርጺታትን ንምህናጽ፡ ቀረብ ጽሩይ ዝስተ ማይ፡ ጸዓትን ኤለክትሪሲቲን፡ ኣገልግሎት መጓዓዝያን 
መራኸቢታትን ብምዕሩይነት ንምብጻሕ ዝተዓመ ስራሕ እውን ቀሊል ኣይኮነን። ኣብ ምምዕባል ጽላት ዕደና እውን ዓቢ 
ገስጋስ ተመዚጊቡ ኣሎ። ኣብ ርእሲ’ዚ ኩሎም ዜጋታት ዕድል ትምህርቲን መሰረታዊ ኣገልግሎት ጥዕናን ዝረኽብሉ 
ኩነታት ኣብ ምፍጣር ዕውት ስራሕ ክዕመም ተኻኢሉ እዩ። እዚ ገስጋስ’ዚ ኣብ ዝኾነ ወገን ከይተጸጋዕናን ኣብ ዋጋ 
ዕዳጋ ከይኣተናንን ዘመዝገብናዮ ብምዃኑ ልዑል ተጻዋርነት፡ ትዕግስቲን ተወፋይነትን ሓቲቱና እዩ። የግዳስ ብመጠን 
ዝተጻወርናዮ ጻማና ከም ሃገርን ህዝቢን ቀሊል ኣይነበረን።

   ኤርትራ ምስናይ ኩሉ ንምንጻላን ንምድኻማን ዝተኣልመ ውዲት ኣብ ፖለቲካዊን ዲፕሎማሲያውን መዳይ’ውን 
ተዓዊታ እያ። እቲ ዝዓበየ ዓወት፡ ብኸቢድ ጸቕጢን ተጻብኦን ከይተዘርግና፡ ጥምረትናን ስኒትናን ዓቂብና፡ ንኹሉ 
ሽርሒታት ከነምክኖ ምኽኣልና’ዩ። ኤርትራ ኣብዚ ብፖለቲካዊን ቁጠባዊን ቅልውላዋት፡ ኲናትን ግጭታትን ዝሕመስ 
ዘሎ ዞባ፡ እታ እንኮ ውሽጣዊ ሰላማን ርግኣታን ዘውሓሰት ሃገር  ክትከውን ምብቅዓ፡ ንስልጡን ባህሊ ህዝባን ፖለቲካዊ 
ብቕዓት መሪሕነታን ዝምስክር እዩ። 

   ኩሉ ከም ዝግንዘቦ፡ ዕላማ ሕብረተሰብ ብቐጻሊ ምምሕያሽን ምሕያልን እዩ። ስለዚ ድማ፡ ሃገራዊ ራእይ ብምልኣት 
ንምጭባጥ፡ ሕጂ እውን እቲ ጻዕርን ተወፋይነትን፡ ከምኡ’ውን ናብዚ ደረጃ’ዚ ዘብጽሓና ፖለቲካዊ ብቕዓትን ሃገራዊ 
ስኒትን ተዓቂቡ ክቕጽል የድሊ። ዓመተ 2026 እምበኣር፡ ተረፍ መረፍ ብድሆታት እናጸርግና፡ ናብቲ ኣብ ቀረባ 
ርሕቀት እነማዕድዎ ዘለና ብሩህ መጻኢ ንምብጻሕ፡ ጻዕርናን ናህርናን እነዛይደላ ዓመተ ስራሕን ጉያን ክትከውን 
ይግባእ። ዝሓለፈ መድረኻት ቃልሲ ኣብ ምዕዋት ደቀንስትዮ ኤርትራ፡ ኣብ ኩሉ ሃገራዊ ጉዳያት መኸተን ልምዓትን 
ዝነበረን ወሳኒ ኣበርክቶን ዝኸፍልኦ ዋጋን መላእ ሕብረተሰብና ዝሕበነሉ እዩ። እዚ ዘዂርዕ ታሪኽ’ዚ፡ ብተወሳኺ 
ታሪኽ እናተደርዐ ክኸይድ ድማ፡ ሕጂ እውን ደቀንስትዮ ኩሉ መዳያዊ ብቕዓተንን ኣበርክቶአንን ክብ ብምባል፡ ምሉእ 
ኣግእዞ ብግብራዊ ስራሕ ከረጋግጻ ሃማደኤ የዘኻኽር። 

ክሽቦ ንምውጋድ፡ ውሁድ ጻዕሪ መሻርኽቲ ክዓዝዝ ጻውዒት ቀሪቡ

ማሕበራትን፡ ከምኡ’ውን መራሕቲ ሃይማኖትን ናይ 
ስራሕ መሻርኽቲን ዕቱብ ዕዮ ከምዘሰላሰሉን ክሳብ 
2030 ንምጥፍኡ ከምዝከኣል ዘነጽር ምልክታት 
ጐሊሑ ይርአ ከምዘሎን ገሊጾም።

ክሽቦ ጓልኣንስተይቲ ንምውጋድ - ኣብ ጽላታዊ 
ውህደት፡ ምጒስጓስ ጸጋታት፡ መጽናዕቲ ማእከል 
ዝገበረ ሓበሬታ፡ ቴክኒካዊ ሓገዝ፡ ምሕያል ኮምን 
ምውህሃድ ጐስጓሳዊ ንጥፈታትን ዘተኰረ ስራሕ 
ኣገዳሲ ከምዝዀነን ብዘላቕነት ክድፋኣሉን 
ብምዝኽኻር፡ እቲ ዝድለ ውጽኢት ንኽረጋገጽ ናብ 
ሕብረተሰብ ወሪድካ ክዕየ ተላብዮም።

እዚ ከም’ዚ’ሉ እንከሎ፡ ወከልቲ ሚኒስትሪ ዕዮን 
ማሕበራዊ ድሕነትን፡ ሚኒስትሪ ጥዕና፡ ሃማደኤ፡ 
ትካላት ውድብ ሕቡራት ሃገራት ኣብ ኤርትራን 

ልኡኻት ዓለማዊ ሓባራዊ ኮሚተ ወጊድ ንክሽቦን፡ 
ናብ ከረንን ሓጋዝን ተጓዒዞም፡ ክሽቦ ንምውጋድ 
ብደረጃ ዞባ ዓንሰባ ዝካየድ ዘሎ ጻዕርን ገስጋሱን 
ዝምልከት መብርሂ ተዋሂብዎም።

ዑደተኛታት፡ ምስ ዝተፈላለዩ ሰብ-መዚ 
ምምሕዳር ዞባ ዓንሰባ፡ መራሕቲ ሃይማኖትን ኮምን 
ኣብ ዝገበርዎ ርክብ፡ ጐዳእቲ ልምድታት ብሓፈሻ 
ክሽቦ ጓልኣንስተይቲ ድማ ብፍላይ ንኸብቅዕ ጽኑዕ 
መብጽዓ ክህሉ ኣገዳሲ ምዃኑ ብምጥቃስ፡ ናይ 
ባህሪ ለውጢ ምምጻእ እምነ-ኵርናዕ ናይ’ቲ ዕዮ 
ከምዝዀነ ኣገንዚቦም።

ኤርትራ፡ ኣብ 2025 ኢያ ኣባል ‘ዓለማዊ ሓባራዊ 
ኮሚተ ወጊድ ንክሽቦ’ ኰይና።

ዜናታት 

ማሕበር
ጐዳእቲ ልምድታት ብሓፈሻ ክሽቦ 

ጓልኣንስተይትን መርዓ ትሕቲ-ዕድመን ድማ 
ብቐንዱ ንምውጋድን ተመዝጊቡ ዘሎ ገስጋስ 
ንምዕቃብን ውሁድ ጻዕሪ ክዓዝዝ፡ 2 ጥቅምቲ ኣብ 
ኣስመራ ኣብ ዝተዋህበ ሓባራዊ ጋዜጣዊ መግለጺ 
ጻውዒት ቀሪቡ።

ፕረዚደንት ሃማደኤ ወ/ሮ ተኽኣ ተስፋሚካኤል 
ምስ ወከልቲ ትካላት ውድብ ሕቡራት ሃገራት 
ኣብ ኤርትራን ኣባላት ‘ዓለማዊ ሓባራዊ ኮሚተ 
ወጊድ ንክሽቦ’ን ኣብ ዝሃብዎ መግለጺ፡ ምብጻሕ 
ኣባላት’ቲ ሓባራዊ ኮሚተ ናብ ኤርትራ፡ ነቲ ኣብ 
ምውጋድ ክሽቦ ጓልኣንስተይቲ ተመዝጊቡ ዘሎ 
ገስጋስን ዓወትን ንምንጽብራቕ፣ ከምኡ’ውን 
ንኻልኦት ሃገራት ተመኩሮ ንምክፋል ኣገዳሲ ምዃኑ 
ብምጥቃስ፡ እቲ ሸቶ ኣብ እዋኑ ንኽሰምር፡ ኣብ ተራን 
ኣበርክቶን መንግስትን ህዝብን ኤርትራን መሻርኽቲ 
ኣካላትን እምንቶ ከምዘለዎም ኣረጋጊጾም።

ንሳቶም ኣስዒቦም፡ ኣብ ኤርትራ ካብ እዋን 
ሓርነታዊ ቃልሲ ጀሚሩ ኣንጻር ሃሰይቲ ልምድታት 
ብሓፈሻ፡ ኣብ ምብራኽ ንቕሓት ዘተኰረ ቀጻሊ 
ጻዕሪታት ክካየድ ድሕሪ ምጽናሕ፡ መንግስቲ ኤርትራ 
ነዚ ብሕጊ ንምድርዑ፡ ኣብ 2007 ንምውጋድ ክሽቦ 
ዝምልከት ኣዋጅ ቊጽሪ 158 ከምዘውጽአ፣ በዚ 
መሰረት - ዝምልከተን ኣካላት መንግስትን ሃገራውያን 

ፕረዚደንት ሃማደኤ፡ ተራ ደቂ ኣንስትዮ ንምሕያል ሰሚናር ኣካዪዳ
ፕረዚደንት ሃማደኤ ወ/ሮ ተኽኣ ተስፋሚካኤል፡ 

ተሳታፍነት ደቂኣንስትዮ ኣብ ኩሉ መዳያት 
ንምድንፋዕ ዝዓለመ ሰሚናራት፡ ኣብ ዞባ ጋሽ-ባርካ 
- ንኡስ ዞባታት ኣቑርደት፡ ባረንቱን ፎርቶ-ሳዋን 
ኣካዪዳ። 

ኣብ’ቲ ካብ 4 ክሳብ 7 ሕዳር ኣብ ዝተኻየደ 
ሰሚናራት፡ ወ/ሮ ተኽኣ፡ ዝሓለፈ መድረኻት ሳላ 
መላእ ተሳትፎ ህዝቢ ኤርትራ ብዓወት ከምእተሰግረ፣ 
ተራ ደቂኣንስትዮ ድማ ጉሉሕን ኣድማዕን ከምዝነበረ 
ብምጥቃስ፡ ተበጺሑ ንዘሎ ደረጃ ብምዕቃብ፡ 
ሃገራዊ ክብርታት ኣብ ምስራጽን መደባት ልምዓት 
ኣብ ምዕዋትን ብንቕሓት ክዓያ ኣተሓሳሲባ። 

ኣብ መወዳእታ፡ ውዳቤታት ማሕበር ክሳብ 
ምምሕዳራት ከባቢን ዓድን ብምዝርጋሕ፡ 
ደቂኣንስትዮ ኣብ ከባቢአን ኣብ ዝሰላሰል ልምዓታዊ 
መደባት ክሳተፋን ተጠቀምቲ ዝርሖ ዕድላት 
ክዀናን፡ ሃማደኤ ካብ ቀዳምነታቱ ጌሩ ዝነጥፈሉ 
ዘሎ ከምዝዀነ ኣነጺራ። 

ሓላፊት ሃማደኤ ዞባ ጋሽ-ባርካ ወ/ሮ ይሕደጋ 
ዮውሃንስ ብወገና፡ ኣብ ዝተፈላለየ ከባቢታት ኣብ 
ዝተተግበረን ኣብ መስርሕ ዝርከብን ልምዓታዊ 
መደባት፡ ተሳትፎን ደገፍን ደቂኣንስትዮ ልዑል 
ከምዝዀነ ብምሕባር፡ ጽልዋ ደቂኣንስትዮ ኣብ 
ምትሕልላፍ ሃገራዊ ክብርታት ልዑል ስለዝዀነ፡ 
ብኣቓልቦ ከምዝስራሓሉ ገሊጻ። 

ተሳተፍቲ ድማ፡ እቲ ሰሚናር እዋናውን ኣገዳስን 
ብምዃኑ በብከባቢኡ ክቕጽል ብምልባው፡ 
ንኣበርክቶ ደቂኣንስትዮ ዘሰናኽሉ ጎዳእቲ 
ልምድታት ንምውጋድ ዝካየድ ዘሎ ጻዕሪ ክሕይል፣ 
ካብ ህዝቢ ዝመሓላለፍ ሓበሬታ ኣገዳስነቱ ተራእዩ 
ናብ ዝምልከቶም ኣካላት ሓሊፉ እዋናዊ መልሲ 
ክወሃቦ ዝብልን ካልእን ርእይቶታት ኣቕሪበን።

ሃማደኤ ዞባ ማእከል፡ ንቕሓት ኣባላት ዘበርኽ ርክብ ኣካዪዱ 
ሃገራዊ ማሕበር ደቂኣንስትዮ ኤርትራ 

ጨንፈር ዞባ ማእከል፡ ንቕሓት ኣባላት 
ብምብራኽ ውዳቤ ማሕበር ንምስፋሕን 
ንምድልዳልን፣ ከምኡ’ውን ተሳታፍነት ኣባላት 
ንምዕዛዝ ዝዓለመ ሰሚናር፡ ብ30 ጥቅምቲ 
ንወከልቲ ሚኒስትሪታትን ሰራሕተኛታት 
ምምሕዳር ዞባ ማእከልን ወዲቡ። 

ሓላፊት ፖለቲካውን ውድባውን ጉዳያት 
ወ/ሮ ኤልሳ ወልደጋብር ኣብ ዘስመዓቶ 
ቃል፡ ኣባላት ንህልው ብድሆታትን ጠለባትን 
ሃማደኤ ኣብ ግምት ብምእታውን ንዘለዉ 
ዕድላት ልዑል ኣቓልቦ ብምሃብን፡ ኣሰራርሓ 
ማሕበር ንምምዕባል ኣብ ዝሕግዝ መዳያት 
ተራአን ክጻወታ ኣዘኻኺራ። 

ኣባላት ቦርድ ሚኒስትሪታት ብወገነን፡ 

ተሳተፍቲ ንተራ ኤርትራውያን ደቂኣንስትዮ 
ኣብ ዝተፈላለየ መድረኻት፣ ከምኡ’ውን 
ኣመጻጽኣን ኣቃውማን ማሕበር ተረዲአን፡ 
ሕሉፍ ተመክሮታት ንምኹላዕ ኣበርቲዐን 
ክሰርሓ ተላብየን። 

ኣብ መወዳእታ፡ ተሳታፍነት ደቂኣንስትዮ 

ንምዕባይ ዝካየድ መደባት ብዝሓየለ 
ክቕጽል፣ ስልጠናታት ብብዝሒ ክውደብ፣ 
ደቂኣንስትዮ ብትምህርቲ ዝዓብያሉ መደባት 
ክሕንጸጽ፣ ምስ ሓለፍቲ ሃማደኤን ካልኦት 
ኣካላትን ቀጻሊ ርክባት ክካየድ፣ ዝብልን 
ካልእን ለበዋታት ቀሪቡ።

ሃማደኤ ጨንፈር ሆላንድ፡ 3ይ ጉባኤ ኣቃኒዑ
ሃገራዊ ማሕበር ደቂኣንስትዮ ኤርትራ 

ጨንፈር ሆላንድ ብ20 መስከረም ኣብ 
ከተማ ኣምስተፈን ኣብ ዘቃነዖ 3ይ ጉባኤ፡ 
ንመንእሰያት ኣብ ምውዳብን ክብሪታት ኣብ 
ምውርራስን ኣተኲሩ ክሰርሕ ወሲኑ።

ኣብ’ቲ ወከልቲ ኣባላት ዝተሳተፍኦ ጉባኤ፡ 
ኣደ-መንበር ጨንፈር ወ/ሮ ኤልሳ ስዩም ኣብ 
ዘስመዓቶ መኽፈቲ ቃል፡ ጉባኤ ማሕበር 
ብሓደ ሓደ ምኽንያት ኣብ እዋኑ ክካየድ’ኳ 
እንተዘይከኣለ፡ ካብ ዕማማተን ከምዘይበኾራን 
ብፍላይ ድማ ኣብ ምውዳብ ሓደስቲ ኣባላት 
ዕዉት ስራሕ ከምእተሰላሰለን ሓቢራ።

ኣባላት ብዝተዓመ ስራሕ ከይተዛነያ፡ 
ሓድነተን ኣሐዪለን ዝለዓለ ኣበርክቶ ክገብራ 
ብምዝኽኻር ድማ፡ ጉባኤ - ንጥፈታቱ 
ብውዱዕ ገምጊሙን መጻኢ መደባቱ ስኢሉን 
ዕዉት ኮይኑ ክወጽእ ሰናይ ምንዮታ ገሊጻ።

ኣደ-መንበር ሃማደኤ ዞባ ኤውሮጳ ወ/ሮ 
ንግስቲ ጸጋይ ብወገና፡ ሃማደኤ ብግብራዊ 
ስርሓትን ውጽኢታዊ ኣበርክቶን ዝልለ ሃገራዊ 
ውዳበ ከምዝዀነ ብምጥቃስ፡ ኣባላት ጨንፈር 
ሆላንድ ንቕሓተን ብምብራኽን መሳርዐን 
ብምሕያልን ዝያዳ ኣድማዒ ስራሕ ከምዝዓማ 

ጽኑዕ እምነት ከምዘለዋ ኣገንዚባ።

ኣምባሳደር ኤርትራ ኣብ ኤውሮጳዊ 
ሕብረትን ሃገራት በነሉክስን ኣቶ ነጋሲ ካሳ 
ድማ፡ ንተራን ኣበርክቶን ሃማደኤ ኣብ ምምጻእ 
ናጽነት፡ ምውሓስ ሉኣላውነትን ህንጸት ሃገርን 
ብምጥቃስ፡ 3ይ ጉባኤ ጨንፈር ሆላንድ፡ 
ንስፍሓት ውዳበን ዕምቈት ንቕሓትን ኣባላቱ 
ናብ ዝበረኸ ዘደይብ መደብ ስራሕ ክሕንጽጽ 
ተላብዩ።

ተሳተፍቲ ኣብ ዝቐረበ ውድባዊ፡ 
ፖለቲካውን ፋይናንስያውን ጸብጻባት 

ድሕሪ ዘካየድኦ ዘተ፡ ውጥን መጻኢ 
መደባት ብምጽዳቕ፡ ንዝመጽእ 3 ዓመታት 
እተገልግል ሓዳስ ኣካያዲት ኣካል መሪጸን።

ብኻልእ ወገን፡ ኣብ ራሊ - ሰሜን ካሮላይና 
ዝነብሩ ኤርትራውያን፡ ኣብ ከተማኦም ኣብ 
ዝተቓንዐ ኣህጉራዊ ፈስቲቫል፡ ንኤርትራ 
ወኪሎም ተሳቲፎም።

እቶም ዜጋታት፡ ምስ ባህሊ፡ ታሪኽን 
ትእምርትታትን ሃገሮም ዘላሊ ትሕዝቶ 
ከምዘቕረቡ፡ ካብ’ቲ ቦታ ዝበጽሓና ሓበሬታ 
ኣፍሊጡ።

ንባህልናን ክብርታትና ዘጉልሕ ምርኢት መርሃዊ ታደሰ

ኣብ ቀጽሪ ኤክስፖ ዝእንገድ ፈስቲቫል፡ 
ንባህልናን ክብርታትናን ዘጉልሕ መሰናድኦታት 
ሒዙ’ዩ ነጋድያን ዘአንግድ። ካብ’ቲ ሎሚ 
ዓመት ዝቐረበ ንተሳትፎ ደቀንስትዮ ዘንጸባርቕ 
ምርኢት፡ እዚ ዝስዕብ ጽሙቕና ነቕርበልኩም።

ከድጃ ማሕሙድ - ዞ/ደ/ቀይሕ ባሕሪ

 ዞባ ደቡባዊ ቀይሕ ባሕሪ፡ ኣብ ናይ ሎሚ 
ዓመት ፈስቲቫል ኣቕሪብናዮ ዘለና ምርኢት፡ 
ብደረቕን ተንቃሳቓስን ስእሊ ዝተሰነየ 
ንትሕዝቶ ባሕርናን ንጥፈታት ዜጋታትና ኣብ 
ባሕርን ዘንጸባርቕ’ዩ። ከም ኣብነት፥ ኣብ ባሕሪ 
ከመይ ገይርካ ዓሳ ከም ዝግፈፍ፡ ዘለዉና 
ዓይነታት ዓሳታትን ረብሓታቶምን፡ ኣብ ባሕሪ 
ዘድልዩና መሳርሒታት፡ ባህርያት ባሕርን 
ክንክን ባሕርን ምጥቃስ ይከኣል። ካብ ነጋድያን 
ፈስቲቫል ኣዝዩ ጽቡቕ ዝኾነ ግብረ መልሲ 
ስለዝረኸብናሉ ባህ ኢሉና ኣሎ። ንዓመታ 
ካብዚ ዝበለጸ ሒዝና ክንቀርብ ተስፋ እገብር።

ሶፍያ ረዘነ - ዞባ ዓንሰባ

 ዞባ ዓንሰባ፡ ንቱሪዝማዊ ጸጋታት ዞባና 
ብስእሊ ከነንጸባርቖ ኢና ፈቲንና። ከም 
በዓል ዱማ ዝኣመሰሉ ፍሉያት ኣግራብ፡ 

ጥንታዊ ኣሰራት፡ ንበጻሕቲ መስሕብ ዝኾኑ 
ናይ እምነት ቦታታት፡ ባህላውን ባህርያውን 
መግዛእታውን ውርሻታት፡ ንኣብነት ኣብ 
እዋን መግዛእቲ ጣልያን ዝተሃነጹ ህንጻታትን 
መቓብራትን ከምኡ’ውን ኣብ ካልኣይ ኲናት 
ዓለም መግዛእታውያን ስርዓታት ጣልያንን 
እንግሊዝን ዝገጠምሉ ታሪኻዊ ድፍዓት 
ጥንቁልሓስ ዘላሊ ብዙሕ ስእልታት ኣቕሪብና። 
ብተወሳኺ ሕርሻዊ ንጥፈታት ዞባና ከነንጸባርቖ 
ፈቲንና ኣለና። ካብ ተዓዘብቲ ድማ፡ ሃናጺ 
ርእይቶታት ተቐቢልና ኣድናቖቶም እውን 
ገሊጾሙልና። 

ወይኒ እዮብ - ዞባ ደቡብ

 ዞባ ደቡብ፡ ኣብ መኣዛዊ መግቢ ኢና 
ኣተኲርና። ባልደንጓን ዱባን ረብሓታቱን፡ 
ኣገባባት ምድላው ባህላዊ መግቢታት ዞባ 
ደቡብ ሒዝና ቀሪብና። ብተወሳኺ ሕርሻ 
ገደና ማለት ኣብ ካንሸሎና ክነፍርዮ ንኽእል 
ፍርያትን ክንክን ሕርሻ ገደናን….. ሒዝና 
ቀሪብና ኣለና። ምምሕያሽን ምድቓልን ዘርኢ 
ዕፉን ብዝምልከት እውን ዘቕረብናዮ ትሕዝቶ 
ኣሎ። ኣብ ርኽበታት ታሪኻዊ ኣሰራት ከኣ፡ ኣብ 
እግሪ መኸል ዝተረኽበ ናይ ሓንቲ ምስ ምሉእ 
ንብረታ ዝተቐብረት ጓለስተይቲ ምስሊ ሒዝና 
ቀሪብና ኣለና። ብዘይካ’ዚ፡ ኣብ ተቐማጦ 
ምብራቓዊ ኣጻድፍ ልዑል ኣስተዋጽኦ ምስ 
ዘለዎ ሓድሽ ጽርግያ ጎሎ ታልሃናርዐን ዘላሊ 
ምርኢት ኣቕሪብና ኣለና። 

ሰሚራ ኢድሪስ - ዞባ ጋሽ ባርካ

  ዞባና ‘ሞሶብ ኤርትራ’ ተባሂሉ ዝፍለጥ’ዩ። 
ኣብ ዞባና ዝፈርዩ ኣሕምልቲ፡ ፍረታትን 
ኣእካልን፡ ጥዕናዊ ረብሓታቶምን ከምኡ’ውን 
ኩነታት ሓራምዝን ዝገልጽ ትሕዝቶ ሒዝና 
ቀሪብና ኣለና። ገለ ካብኡ፡ ፍርያት ሽጉርቲ፡ 
ዱባ፡ ፓፓዮ፡ ለሚን፡ ባናና፡ ኣራንሺ፡ 
ዓካት፡ ጻዕዳ ጣፍ፡ ቀይሕ ጣፍ፡ ከርከደ፡ 
ዳጉሻ፡ ጋባ፡ ስምስም ምጥቃስ ይከኣል። 
ነጋድያን ንፍርያትና እናጠዓምዎ ኣድናቖቶም 
እናገለጹልና ተዓዚቦሙና። 

ኣዜብ መሓሪ - ዞባ ማእከል

 ምርኢትና ንሕርሻዊ ንጥፈታት ዞባና 
ዝገልጽ’ዩ። ሓደ ካብኡ ንኡስ ርቡሕ ቃጽዖ 
ሕርሻ (ንርቃሕ) እንብሎ እዩ። እዚ ዓይነት 

ከድጃ ማሕሙድ  

ሶፍያ ረዘነ

ወይኒ እዮብ 

ሰሚራ ኢድሪስ 

ኣዜብ መሓሪ

ሕርሻ ኣብ ከባቢና ተሃኒጾም ዘለዉ ዲጋታትን 
ራህያታትን ብዝፈጠሩልና ዕድል ብውሑድ 
ወጻኢታት ከነካይዶ ንኽእል እዩ። ጥቕሚታት 
ሓመድ ኣልቦ ሕርሻን ወፍሪ ምፍራይ ዓሳታት 
ኣብ ዲጋታትን ዝምልከት ትሕዝቶ እውን 
ኣለና። ሓመድ ኣልቦ ሕርሻ ኣብ ዝኾነ ቦታን 
ግዜን ክንሰርሖ እንኽእል ኮይኑ ንሕጽረት 
መግቢ እንስሳ ዝፈትሕ’ዩ። “መኣዝዊ መግቢ 
ንኹሉ፡ ኣብ ኩሉ” ዝብል ቴማ ሚኒስትሪ ሕርሻ 
ብግብሪ ዘንጸባራቕ መኣዛዊ መግቢ ብኸመይን 
ካበይን ከምዝርከብ ዝሕብር ምርኢት ትሕዝቶ 
ኣቕሪብና ኣለና።

 “ደቂ ኣንስትዮ፡ ንሸቶአን ቀዳምነት ክህብኦ ኣለወን” 
ዶክተር ፍናን ገብረህይወት 

- ዕላልና ብድሕረ ባይታኺ’ዶ 
ክንጅምሮ፧

  ዶክተር ፍናን ገብረህይወት ይበሃል። 
ብ1992 ኣብ ኣስመራ ተወሊደ። ፈለማ 
ኣብ ቤት ትምህርቲ ዓወት፡ ቀጺለ ኣብ 
ካልኣይ ደረጃ ቤት ትምህርቲ ቀይሕ ባሕሪ 
ተማሂረ። ብድሕሪ’ዚ ኣብ መበል 23 
ዙርያ ሃገራዊ ኣገልግሎት ናብ ሳዋ ወሪደ። 
ኣብ ሃገራዊ መልቀቒ ፈተና (ማትሪክ) 
ምሉእ ነጥቢ (4 ነጥቢ) ኣምጺአ፡ ናብ 
ቤት ትምህርቲ ሕክምና ኦሮታ ኣትየ። 8 
ዓመት ተማሂረ፡ ብሓፈሻዊ ሕክምና ኣብ 
2019 ተመሪቐ። 

- ክሳብ ካልኣይ ደረጃ ኣብ ትምህርቲ 
ከመይ ነይርኪ፧

 ክሳብ 6ይ ክፍሊ ዝበጽሕ፡ ብዙሕ 
ንፍዕቲ ኣይነበርኩን። ብቕዓተይ 
ማእከላይ’ዩ ነይሩ። ካብ 6ይ ክሳብ 11 
ክፍሊ፡ ምስቶም ቀዳሞት ብሉጻት 
እናተሰራዕኩ ትምህርተይ ዛዚመ። ኣብ 
ነፍሲ ወከፍ ክፍሊ ሽልማት እወስድ 
ነይረ። ቁጽርን እንግሊዝን፡ እተን 
ዝፈትወንን ዘድምዓለንን ዓይነታት 
ትምህርቲ እየን ነይረን። ኣብቲ ካልእ 
እውን ሰናፍ ኣይነበርኩን። 

- ስለምንታይ ሕክምና መሪጽኪ፧

  ገና ተማሃሪት 2ይ ደረጃ እንከለኹ እየ 
ሓኪም ክኸውን ዝምነ ነይረ። ንሰብ ናይ 
ምሕጋዝ ክቱር ድሌት ነይሩኒ። ሓካይም 
ንሕሙማት ዝብል ዕላል ክሰምዕ 
እንከለኹ፡ ኣብ ውሽጠይ ዝፈጥረለይ 
ዝነበረ ቅዱስ ቅንኢ መግለጺ’የ ዝስእነሉ። 
በዚ ከኣ ሃመይን ቀልበይን ምስ ሕክምና 
ኮይኑ። 

- ስድራኺ’ኸ እንታይ ክትኮኑሎም 
ይደልዩ ነይሮም፧

ኣብ ቁጽሪ ኣዝየ ንፍዕቲ ስለ ዝነበርኩ’ዩ 
መስለኒ፡ ቈልዓ ከለኹ፡ ተማሂረ 
ከም ኣቦይ ስነ-ቁጠባ ተማሂረ ክኢላ 
ናይ ሕሳብ(Accountant) ክኸውን 
እደሊ ነይረ። ኣቦይ’ውን ተካኢቱ 
ክኾነሉ ትጽቢት ነይሩዎ። ድሓር 
ግን፡ ድሌታተይ ሕክምና ምዃኑ ምስ 
ተገንዘበ ተገሪሙ፣ ኣጆኺ እናበለ ድማ 
ከተባብዓኒ ጀሚሩ። ናይ ስድራይ ጽልዋ 
ኣብ መንፍዓተይ ልዑል እዩ ነይሩ። ኣቦይ 
ብፍላይ፡ ኣብ ትምህርተይ ወሳኒ ተራ 
ነይሩዎ። መዓልታዊ’ዩ ዘረድኣኒ ነይሩ። 
ለይቲ’ውን፡ “ስዓትኪ ኣኺሉ ተንስኢ 
ኣጽንዒ፡” እናበለ’ዩ ነቕኒቑ ዘተንስኣንን 
ዝከታተለንን ነይሩ። ከምኡ’ውን ዓበይቲ 
ኣሓተይ፡ ኣብ ትምህርተይ ጥራሕ 
ከተኩርን ክጽዕርን ከም ዘለኒ ይምዕዳንን 
የረድኣንን ስለ ዝነበራ፡ ናታተን ተራ’ውን 
ኣብ ዓወተይ ቀሊል ኣይኮነን። 

- ካብ ኣሕዋትኪ መበል ክንደይ ዲኺ፧

 ሕሳስልደ እየ። ምዕባየይ ኣርባዕተ 
ኣለዋ። ኩለን ድማ ብዝተፈላለየ 
ዓውድታት ትምህርቲ ብዲግሪ ተመሪቐን 
እየን። እታ ቦዂሪ ብፊዚክስ፡ ምንኣሳ 
ብኤለክትሪካል ኢንጂነሪንግ፡ ንዓኣ 
ምንኣሳ ብኣካውንቲንግ፡ እታ ምዕባየይ 
ከኣ ብኮምፕዩተር ሳይነስ። 

- ምስ ተመረቕኪ ናበይ ኣምሪሕኪ፧

ምስ ተመረቕኩ  ኣብዓዲ ዃላ እየ 
ተመዲበ። ሓፈሻዊ ሓኪም ኮይነ ከኣ 
ኣብኡ ን6 ወርሒ ሰሪሐ። ቀጺለ ናብ 
መወከሲ ሆስፒታል መንደፈራ ኣቢለ። 
ኣብኡ’ውን ፈለማ ኣብ ክፍሊ ዉሽጣዊ 
ሕማማት፡ ጸኒሐ ከኣ ኣብ ክፍሊ 
መጥባሕቲ ንኣስታት ሓደ ዓመት ሰሪሐ። 
ብድሕሪኡ፡ ናብ ሆስፒታል ሓሊበት 
ተቐይረ። ሕጂ ኣብ ሓሊበት እሰርሕ 

ኣለኹ። ኣብ ሆስፒታል ሓሊበት ስራሕ 
ክጅምር ከለኹ፡ ኣብ ክፍሊ መጥባሕቲ’የ 
ተመዲበ። ንኣስታት ዓመት ድማ ኣብኡ 
ሰሪሐ። ብድሕሪኡ ግን ናብ ክፍሊ ቃጸሎ 
ተቐይረ፣ ሓላፊት ናይቲ ክፍሊ ኮይነ 
እሰርሕ ኣለኹ። 

- ቃጸሎ እንታይ’ዩ፧ 

ቃጸሎ፡ ላዕለዋይ ሽፋን (ቆርበት) 
ወይ ካብኡ ዝዓሙቚ ክፋል ኣካላትና፡ 
ብዝተፈላለየ ምኽንያት ክነድድ እንከሎ 
እዩ። ቃጸሎ፡ ብውዑይ ነገራት ጥራሕ 
ኣይኮነን ዝመጽእ፣ ብዝሑል ነገራት’ውን 
ክመጽእ ይኽእል’ዩ። ንኣብነት፡ ኣሲድ 
ከቢድ መንደድቲ ከስዕበልና ይኽእል’ዩ። 
ብምሒር ዛሕሊ ወይ ቀዝሒ ዘጋጥም 
ቃጸሎ (frostbite) እውን ኣሎ። ጨረር 
(radiation) እውን ቃጸሎ ከስዕብ 
ይኽእል። ብልዑል ቮልተጅ ሓይሊ 
ኤለክትሪክ (electrical burn) ዝስዕብ 
ቃጸሎ እውን ኣሎ። 

- እቲ ዝበዝሕ መንደድቲ ጠንቁ 
እንታይ እዩ፧

ዝበዝሕ እዋን ዘጋጥም መንደድቲ፡ 
ጠንቁ ልዑል ሙቐት ዘለዎ ነገራት 

ዮሴፍ ሃይለማርያም

እዩ። ንኣብነት፡ ኣብ ትሕቲ ሓደ ዓመት 
ዝዕድመኦም ዕሸላት ዘጋጥም ቃጸሎ፡ 
ዝበዝሕ ግዜ ብሃፋ ናይ ማይ እዩ። 
እቲ ዕሸል ሰዓል ይሓምም እሞ፡ እታ 
ኣደ ብውዑይ ማይ ክትዓጥኖ ክትብል 
ከይተረድኣ ተንድዶ። ካብ ሓደ ክሳብ 
ሓሙሽተ ዓመት ኣብ ዝዕድመኦም ህጻናት 
ዘጋጥም ቃጸሎ ከኣ፡ ዝበዝሕ እዋን 
ጠንቁ ውዑያት ፈሰስቲ እዮም። ጸባ፡ 
ስብቆ፡ ሻሂ፡ ወዘተ.. ይከዓዎም። ኣብቶም 
ልዕሊ ሓሙሽተ ዓመት ዝዕድመኦም 
ፍርዝን ዝበሉ ቈልዑ ድማ፡ ቀንዲ ጠንቂ 
መንደድቶም እዞም ዝተጠቕሱ ፈሰስቲ’ኳ 

እንተኾኑ፡ ጋዝ ናይ ክሽነ’ውን ምስኦም’ዩ 
ዝስራዕ። ኣሲድ ዝጠንቁ ቃጸሎታት እውን 
ሳሕቲ ይርአ እዩ። ብዝያዳ ኣብቶም ምስ 
ወርቅን ተሽከርከርትን ኣብ ዝተሓሓዝ 
ስራሕ ዝተዋፈሩ ደቂተባዕትዮ። ብሰንኪ 
ልዑል ጸቕጢ መብሰሊ መግቢ (pres-
sure cooker) ዝስዕብ ቃጸሎ’ውን 
ልሙድ እዩ። እታ ኩከር ከይዝሓለት ምስ 
ተኸፍተት፡ ውዑይ ሃፋ ገጸን ለብሊቡ 
የንድደን። 

- ንቓጸሎ ብኸመይ ኢኹም 
ትሕክሙዎ፧

 ሓደ ዝነደደ ሰብ ናባና ምስ መጸ፡ 
እቲ ብቐዳምነት እንገብረሉ - ነቲ ቁስሉ 

ርኢኻ ምሕካም እዩ። እቲ ቁስሲ ኣዝዩ 
ሰፊሕ (ንብዙሕ ክፋል ቆርበቱ ዝሽፍን) 
እንተኾይኑ፡ ዓራት ሂብና ነደቅሶ። ቁስሉ 
ንእስ ወይ ምጥን ዝበለ እንተኾይኑ ግን፡ 
እናተመላለሰ ከም ዝሕከሞ ንገብር። 
ክልተ ሰለስተ ግዜ ተመላሊሱ ክሓውየሉ 
(ስጋኡ ብቘርበት ክሽፈን) እንተ ዘይክኢሉ 
ግን፡ ናብ ካልኣይ መስርሕ ሕክምና 
ይሰጋገር’ሞ፡ መጥባሕቲ ይግበረሉ። 
እቲ መጥባሕቲታት ዝተፈላለየ ኮይኑ፡ 
ዝበዝሕ ግዜ እንገብሮ ግን፡ ቁርበት 
ካብ ካልእ ክፋል ኣካላቱ ወሲድካ ኣብቲ 
ክሽፈን ዘይክኣለ ቁስሊ ምልጋብ እዩ።  

- ቃጸሎ ተሓኪሙ ንኽሓዊ ግዜ 
ይወስድ ድዩ፧

መስርሕ ሕውየት ቃጸሎ ክቕልጥፍን 
ክድንጕን፡ ኣብ ዕምቆት ናይቲ ቁስሊ እዩ 
ዝምርኰስ። እንተ ድኣ እቲ መንደድቲ 
ኣብቲ ቀዳማይ ወይ ካልኣይ ቀጸላ 
ቆርበት ጥራሕ ኮይኑ፡ እቲ ናይ ምሕዋይ 
መስርሕ ቅልጡፍ ይኸውን፣ ካብ ሰሙን 
ክሳብ ወርሒ ክወስድ ይኽእል’ዩ። እቲ 
መንደድቲ ንውሽጢ ክሳብ ዓጽሚ ምስ 
ዝበጽሕ ግን፡ ዝተፈላለየ መጥባሕትታት 
ይግበረሉን ንኽሓዊ ድማ ነዊሕ ግዜ 
ይወስድን። 

- ዝከኣለካ ጽዒርካ ዘይትሕክሞ 
ዓይነት ቃጸሎ’ኸ የጋጥመኩም’ዶ፧

ሳሕቲ የጋጥም እዩ። ንሰፊሕ ክፋል 
ኣካላቶም ዝሽፍንን ዕምቆት ዘለዎን 
መንደድቲ ዘጋጠሞም ሰባት ይመጹና 
እዮም። ካብ 80% ንላዕሊ ኣካላቶም 
ዝነደደ እንተኾይኑ፡ ንኸተሕውዮ 
ከቢድ እዩ። ቆርበት እንድሕር በቲ 
ቃጸሎ ካብ ቦታኡ ተኣልዩ፡ ናይ ኣካላትና 
ፈሳሲ ዝዓግቶ ስኢኑ ንደገ እዩ ዝነዝዕ። 
ካብ ኣካላትና ልዕሊ ዓቐን ፈሳሲ ንደገ 
እንተድኣ ወጺኡ ከኣ፡ ናብ ኩሊት ዝኸይድ 
ፈሳሲ ይውሕድ’ሞ፡ ኩሊትና ኣብ ሓደጋ 
ትወድቕ ማለት’ዩ። ካልእ፡ ዕምቆት ዘለዎ 
ቃጸሎ ከጋጥም እንከሎ፡ ረኽሲ ፈጢሩ 
ናብ ኣዕጽምትን ካልእ ዉሽጣዊ ክፋል 
ኣካላትን ይልሕም። ሽዑ፡ ዝገበርካ 
እንተገበርካ፡ ክሓዊ ዘሎ ተኽእሎ ጸቢብ 
እዩ። በዚ ከኣ ናብ ሞት ከምርሕ ይኽእል። 
ብሓፈሻ ግን፡ ካብቶም ንሕክምና ዝመጹ 
ግዳያት ቃጸሎ፡ መብዛሕትኦም (ከባቢ 
95%) ይሓውዩ እዮም። ኣብ ዓመት፡ 
ካብ 5 ክሳብ 8 ሰባት ግን ይጉድኡና። 

- እቲ ናብ ሞት ዘምርሕ ቃጸሎ፡ ቀንዲ 
ጠንቁ እንታይ ኮይኑ ትረኽቡዎ፧

 እቲ ዘይንዕወተሉ ቃጸሎ፡ ጠንቅታቱ 
ዝተፈላለየ ሓደጋ እዩ። ሓደ ካብኡ፡ 
ምብራዕ ጋዝ ናይ ክሽነ እዩ። ጋዝ ምስ 
ተባርዖም፡ ዝበዝሕ ክፋል ኣካላቶም’ዩ 
ዝነድድ። ገለ ሰባት ኮነ ኢሎም ነዳዲ 
ናብ ዝባኖም ከስኪሶም ነፍሶም ከቃጽሉ 
ከለዉ’ውን፡ እቲ ቁስሎም ኣዝዩ ሰፊሕን 
ዓሚቝን ስለ ዝኸውን፡ ንኸተድሕኖም 
ከቢድ እዩ። 

-  ሓደ ሰብ ሓደጋ ቃጸሎ ምስ ኣጋጠሞ፡ 
ክሳብ ሕክምና ዝበጽሕ እንታይ’ዩ ክገብር 
ዘለዎ፧

 ኣገዳሲት ሕቶ’ያ። ቃጸሎ ምስ 
ኣጋጠመ፡ ተጓይኻ ኣብ ዝነደደ ኣካል 
ኮልጌት ናይ ስኒ፡ ብሒቝ ወይ ላፋ፡ 
ተምሪ፡ ኣቝጽልቲ ጀፊዕካ፡ በንዚን፡ 
ናፍታ፡ ወዘተ.. ምግባር ኣሎ። እዚ 
ብመሰረቱ ጌጋ እዩ። ነቲ ቁስሊ መሊሱ’ዩ 
ዘርክሶን ዘብእሶን። ስለዚ፡ ቃጸሎ ምስ 

ኣጋጠመ፡ ክሳብ ሕክምና ዝብጻሕ፡ እቲ 
ዝነደደ ኣካል ማይ ጥራሕ’ዩ ክግበረሉ 
ዘለዎ። ምኽንያቱ፡ ማይ ነቲ ዋዒ ናይቲ 
መንደድቲ ስለ ዘህድኦ። 

- ሓውዮም ምስ ተፋነዉ፡ ተመሊሶም 
ነዚ ክፍሊ ክሕግዙ ዝፍትኑ ተሓከምቲ 
የጋጥሙኽን’ዶ፧

 ሓውዮም ናብ ቤቶም ምስ ተፋነዉ፡ 
ደሃይና ክገብሩ ዝመላለሱና ኣለዉ። 
ገለኦም መብጽዓ ስለ ዝኣትዉ፡ መግብን 
ካልእን ሒዞም ዓመታዊ ነዞም ሕሙማት 
ዝበጽሑዎም ኣለዉ። 

- ኣበርክቶ ደቀንስትዮ ኣብ ሕክምና 
ከመይ ትገልጽዮ፧

 ኣነ ኣብዚ ናተይ ክፍሊ ቃጸሎ ክርእዮ 
እንተድኣ ኮይነ፡ ኣበርክቶአን ኣዝዩ ልዑል 
እዩ። ደቀንስትዮ፡ ሓደ ሕሙም ክመጸን 
እንከሎ፡ ልክዕ ከም ሓወን፡ ሓፍተን፡ 
ወላዲአን/ወላዲተን ወይ ውላደን ናይ 
ምርኣይ ባህሪ ስለ ዘለወን፡ ንኹሉ’ቲ 
ኣብ ገዛኡ ክረኽቦ ዝኽእል ክንክን እየን 
ዝገብራሉ። ጽሬቱ ዝሕልዋሉ፣ ክትትል 
ዝገብራሉ፣ ሞራል ዘስንቓኦ፣ ኮታስ 
ንቘልዑ ከም ኣቦን ኣደን፡ ንመንእሰያት 

ከም ሓውን ሓብትን፡ ንዓበይቲ ድማ ከም 
ውሉዳት ኮይነን እናተኸናኸና ኣሕውየን 
ዘፋኑዋ ንሳተን እየን። እዚ ክፍሊ ቃጸሎ 
ብሳላአን ኩሉ ግዜ ጽሬቱ ዝተሓለወ እዩ። 
ጽሬት እንተዘይህሉዎ ነይሩ፡ ብዙሓት 
ግዳያት ቃጸሎ ብረኽሲታት ዝኣክል 
ናይ ምሕዋይ ተኽእሎኦም ምነከየ ነይሩ 
እብል። 

- ኣመለኻኽታ ተሓከምቲ ኣብ ሰብ ሞያ 
ጥዕና ደቀንስትዮ ከመይ ኣሎ፧

ጽቡቕ። ስለ ዝኣምኑለን፡ ካብቶም 
ደቂ ተባዕትዮ ንላዕሊ ንኣኣተን ክመርጹ 
ብዙሕ ግዜ ንዕዘብ ኢና። ከምቲ ናይ 
ቀደም፡ “ጓል ክትርእየኒ ወይ ክትሕክመኒ 
ኣይደልን እየ - ክሓፍር’የ፡” ዝብል ተሓካሚ 
የለን፣ ሎሚ ብኣንጻሩ’ዩ ኮይኑ ዘሎ። 

- ሕክምና፡ ደቀንስትዮ ዘይሳተፋሉ 
ነይሩ እንተ ዝኸውን እንታይ ምመሰለ 
ትብሊ፧

እዚ ኣይኮነን ንኽትምልሶ፡ ንኽትሓ 
ስቦ’ውን ኣዝዩ ከቢድ እዩ። ብሕጽር 
ዝበለ ግን፡ ኣነ ልክዕ ከም ኣደ ዘይብሉ 
ቤት ምመሰለ ነይሩ ክብል እኽእል። 

ኣደ መብራህቲ ናይ ገዛ እንተ ደኣ 
ኮይና፡ ኣደ ዘይብሉ ቤት እንታይ 
ከም ዝመስል ንኹላትና ርዱእ እዩ።

- ከም ደቀንስትዮ መጠን ኣብ ስራሕ 
ዘጋጥመክን ብድሆታት እንታይ ኣሎ፧

ካብ ዘይምፍላጥ’ዩ መስለኒ፡ 
ሕሙማት (ዋላ ኣሰነይቶም) 
ጓለንስተይቲ ሓኪም (ዶክተር) 
ክርእዩ ከለዉ፡ ኩሉ ግዜ ‘ሲስተር’ 
ኢሎም ይጽውዑዋ። ብዘይ ናታ 
መዓርግ ይጽውዑዋ ስለ ዘለዉ 
ከኣ፡ ጽቡቕ ኣይስምዓን። ሓደ ሓደ 
ግዜ’ውን ብእኡ ዝኣክል ፍሽሑዉ 
ገጽ ኣይተርእዮምን። ሓኪም ምዃና 
ምስ ነገርካዮም ግን፡ “ዋእ! ንሕና ደኣ 
‘ሲስተር’ ናይ ኩላትካን መጸውዒ 

እንድኣሉ ዝመስለና ነይሩ፡” ይብሉኻ 
እናተሰከፉ። ስለዚ፡ ተገልገልቲ ንኹለን 
ሰብ ሞያ ሕክምና በብመዓርገን እንተ 
ዝጽውዑወን፡ እተን ሓካይም ደስ ምበለን። 

- ብቕዓትኪ ንምዕባይ ትሰርሕዮ ስራሕ 
ኣሎ’ዶ፧

ሓድሽ ነገር ንምፍላጥን ተማሂረ 
ዝፈለጥኩዎ ንኸይርስዖን፡ ምስ 
ሞያይ ዝተኣሳሰሩ መጽሓፍቲ 
ብቐጻሊ’የ ዘንብብ። ዝተፈላለየ ዓውደ 
መጽናዕትታት (workshops) ክህሉ ከሎ 
እውን ይካፈሎ እየ። ካልእ፡ ኣብ ክፍሊ 
ቃጸሎ፡ ኣብ ዓመት ክልተ ሳዕ ዝመጹና 
ጀርመናውያን ሓካይም ስለ ዘለዉ፡ 
ካብኣቶም ንስራሕና ዝሕግዘና ብዙሕ 
ሓድሽ ትምህርቲ ኢና ንቐስም። ብሳላ’ዚ፡ 
ንኣታቶም ጥራሕ ንጽበየሉ ዝነበርና 
ገለ ገለ ሕክምናዊ ስራሕ፡ ሕጂ ባዕልና 
ከነሰላስሎ ክኢልና ኣለና። 

- ሕልምኺ ኣብቂዑ ድዩ ዋላስ ገና 
ምሕላም ትቕጽሊ ኣለኺ፧

ሕልመይ ገና ኣየብቅዐን። ኣብ መጻኢ፡ 
ኣብዛ ሃገር ክኢላ ናይ ፕላስቲካዊ 
መጥባሕቲ (plastic surgery) ኮይነ 
ክሰርሕ ድሌት ኣለኒ። ምኽንያቱ፡ 
ቃጸሎ ዘጋጥሞም ሰባት ዋላ ምስ ሓወዩ 
ንምሉእ ህይወቶም ምስኦም ዝነብር በሰላ 
ኣለዎም፣ ነዚ መልክዕ ዘበላሹ በሰላ’ዚ 
ክሕክም ዝኽእል ኣገባብ ሕክምና ከኣ፡ 
ንሱ እዚ ፕላስቲካዊ መጥባሕቲ እዩ። 

- ናብ ደቀንስትዮ ዝቐንዐ ለበዋ 
እንተለኪ ዕድል ክህበኪ፧

ደቀንስትዮ፡ ኣብ ህይወተን ብትምህርቲ 
ይኹን ብሞያ ክበጽሓኦ ኣብ ዝግባእ 
ደረጃ ከይበጽሓ ናብ መርዓን ሓዳርን 
ክጐያ የብለንን። ሓዳር ዘይተርፍ ሕጊ 
ተፈጥሮ’ኳ እንተኾነ፡ ንቕድም ግን ናብቲ 
ቅድሚ ሓዳር ክውቃዕ ዘለዎ ሸቶ ጥራሕ 
ከቋምታ ኣለወን።

“ሕልመይ፡ ሓደ መዓልቲ ፓይሎት ምዃን እዩ” 
ራሄል በርሀ

ኣብ ንኡስ ዕድመኣ ክትኮኖ ዝተመነየት 
መራሒት ነፋሪት (Pilot) እዩ ነይሩ። “ኣይ ከም 
ኣደኻ ዝለኣኸትካ ዕዳጋ ከምዝጸንሓካ” ተባሂሉ 
ከም እተመሰለ ግን፡ ሕልማ ዘስምረላ ጥጡሕ 
ባይታ ኣይረኸበትን- ኢንጂነር ዮርሳሌም ኪዳነ።

 ኢንጂነር ዮርሳሌም ካብ ኣቦኣ ኪዳነ 
ተኽለማርያምን ኣዲኣ ለተብርሃን ግርማይን ኣብ 
ምምሕዳር ከባቢ በለዛ ተወሊዳ። ኣብ ትሕቲ 
ሓልዮቶም ድማ ብማሕረስን ጉስነትን ዓብያ። 
ትሽዓተ ውሉዳት ካብ ዝፈረየት ስድራቤት 
ዝተወልደት ኢንጂነር ዮርሳሌም፡ ዕድመ ህጻንነታ 
ይኹን ንእስነታ ኣብ ማሕረስን መጓሰን ጥራይ 
ዝተደረተ ኣይነበረን። መሰረት ናይቲ ድሒራ 
ዝጨበጠቶ ድሙቕ ዓወታት ዝኾነ ኣካዳሚያዊ 
ትምህርቲ እውን ጎድኒ ጎድኑ እተሰላስሎ ዝነበረት 
ማሕበራዊ ንጥፈት’ዩ።

 መባእታ ኣብ ቤት ትምህርቲ ገዛ ከኒሻ - በለዛ 
ምስ ተመሃረት፡ ማእከላይ ደረጃ ኣብ ቤት 
ትምህርቲ ኣብ እምባደርሆ ብምቕጻል፡ ኣብ 
ኣስመራ ሓፈሻዊ ናይ 2ይ ደረጃ ትምህርታ ዛዚማ።

 ኢንጂነር ዮርሳሌም ሞያዊ ትምህርቲ 
ክትመልኽን ከተማዕብልን ብዝነበራ ጥሙሕ 
ኣብ 2005 ናብ ቤት ትምህርቲ ስነ-ኪነት ቪላጆ 
(Technical School) ብምጽንባር ንሰለስተ 
ዓመታት ተማሂራ፡ ብዓውዲ ሬድዮ ኤሌትሮኒክስ 
ትምህርታ ዛዚማ። ሃገራዊ ግቡኣ ንምፍጻም ድማ 
ኣብ መበል 21 ዙርያ ናብ ሳዋ ወሪዳ።

መዲና መንእሰያት ሳዋ፡ ልኡላውነት ሃገሮም 
ከይድፈር ዝከላኸሉን፡ ሃገሮም ብቑጠባ 
ክትምዕብል ኣብ ኩሉ መዳያዊ ዕማም ህንጸት 
ሃገር ተዋፊሮም ዝረባረቡን ምልምል መንእሰያት 
ኣብ ምፍራይ፡ ቅድመ ግንባር ተሰሪዓ እትርከብ 
ማእከል ስልጠና’ያ። ኣብ ዓመተ 1994 “ሀ” ኢላ 
ዝፈለመቶ 1ይ ዙርያ ሃገራዊ ኣገልግሎት ሎሚ 
ዓመት 2025 መበል 38 ዙርያ በጺሑ ይርከብ። 
ሳላ’ዞም ወረስቲ ሕድሪ ጀጋኑ ኣቦታቶም ዝኾኑ 
መንእሰያት ድማ ኤርትራ እንሀት ማእከል ስሕበት 
ቀርኒ ኣፍሪቃ ክትከውን በቒዓ።

   ኢንጂነር ዮርሳሌም ከም ሓንቲ ኣካል ናይዞም 
ሓበን ሃገሮም ዝኾኑ መንእሰያት፡ ታዕሊማ ምስ 

ወድአት ትምህርታ ምስ ተክኒክ ዝተተሓሓዘ 
ብምንባሩ ናብ መንግስታዊ ጋራጃት፡ ዓሻ ጎልጎል 
ተመዲባ። ኣብቲ ትካል ምስ ተመደበት ትምህርቲ 
ጽገና ክሻፋ ከቢድ ብረት (Binoculars) ተማሂራ። 
እቲ ስራሕ ካብ ቅድመ ግንባር ተባላሽዩ ንዝመጸ 
ክሻፋታት ምጽጋን እዩ።

  መንግስቲ ኤርትራ ካብ ዘመዝገቦም ዓበይቲ 
ዓወታት ሓደ መጻኢት ኤርትራ ዝሃንጹ መንእሰያት 
ዝፈርዩሉ ኮሌጃት ኣብ ዝተፈላለዩ ዞባታት 
ሃገርና ምቛሙ’ዩ። ኮሌጅ ንግድን ማሕበራዊ ስነ-
ፍልጠትን ዓዲ ቀይሕ፡ ኮሌጅ ቴክኖሎጂን ስነ-
ፍልጠትን ማይ-ነፍሒ፡ ኮሌጅ ሕርሻ ሓመልማሎ 
ድማ ገለ ካብአን’የን። 

 ኢንጂነር ዮርሳሌም ክልተ ዓመታት ኣብ ጽገና 
ኣጽዋር መንግስታዊ ጋራጃት ድሕሪ ምግልጋላ፡ 
ናብ ኮሌጅ ዘእቱ ነጥቢ ዘለዎም ኣባላት ሃገራዊ 
ኣገልግሎት ትምህርቶም ክቕጽሉ ጥጡሕ ባይታ 
ስለዝተፈጠረ፡ ናብ ኮሌጅ ቴክኖሎጂን ስነ-
ፍልጠትን ማይ-ነፍሒ ተጸንቢራ።

 ኣብቲ ኮሌጅ ንክልተ ዓመታት ድሕሪ ምምሃራ፡ 
ኣብ ሓይሊ ኣየር ብፓይሎትን ቴክኒሻንን ክምዝገቡ 
ንዝደልዩ ተማሃሮ ዕድል ዝህብ ሓበሬታ መጸ። 
ኢንጂነር ዮርሳሌም ቀልጢፋ ተመዝገበት። 
ንኻልኢት’ውን ትኹን ፈጺማ ኣይተማትአትን። 
ምኽንያቱ፡ ምምራሕ ነፋሪት ኲናት ኣብ ሃማመተኤ 
ኣባል ጉጅለ ሕመረት ኮይና ካብ እትነጥፈሉ 
ዝነበረት እዋን ኣትሒዛ ክትኮኖ ትምነዮ ዝነበረት 
ሞያ’ዩ።

 ፓይሎት ምዃን ንኢንጂነር ዮርሳሌም ቅኑዕ 
ምርጫ’ዩ ኔሩ። ናይ ኮሌጅ መማህርታ ግን ብውሳነኣ 
ሕጉሳት ኣይነበራን። “ፓይሎት ምዃን ዘኽፍለኪ 
ዋጋ ከቢድ’ዩ። ካብ መርዓን ውላድን ከብኲረኪ’ዩ። 
ትጋገዪ ኣለኺ” ብምባል ክምዕዳኣን ውሳነኣ ዳግመ 
ግምት ክትገብረሉ ክመኽራኣን እንከለዋ፡ እዝና 
ነቲ ውሽጣ ዝኣመነሉ’ምበር ንዘረባአን ይሰምዕ 
ኣይነበረን። ባህጋ ከተስምር ከኣ ዝባና ነቲ ኮሌጅ ሂባ 
ናብ ሓይሊ ኣየር ኤርትራ ኣምርሐት።

   ኢንጂነር ዮርሳሌም ኣብ ሓይሊ ኣየር ኤርትራ 
ንሸሞንተ ኣዋርሕ ናይ በረራ ትምህርቲ ድሕሪ 
ምውሳዳ ዓቕማ ተተርንዓሉ ናይ ወጻኢ ዕድል 

ትምህርቲ ስለ ዝረኸበት ጉዕዞኣ ናብ ኣቡዳቢ 
- ሕቡራት ኢማራት ዓረብ ኮነ። ኣቦታትና 
ክምስሉ እንከለዉ “ዘይሓሰብካዮ ርኽብ 
ኣይመርገም ኣይምርቓ” ድዮም ዝብሉ፡ ኢንጂነር 
ዮርሳሌም ኣብ ኣቡዳቢ ዘይተጸበየቶ መኻልፍ’ዩ 
ኣጋጢሙዋ። ናብ ኢማራት ዝኸደት ኣብ ሓይሊ 
ኣየር ኤርትራ ዝፈለመቶ ትምህርቲ ብምብራር 
ነፋሪት ውግእ ክትቅጽሎ እዩ። ጓለንስተይቲ ነዚ 
ሞያ’ዚ ክትምሃር ቅብልቲ ኮይና ስለ ዘይተረኽበት 
ድማ ናብ ሃገራ ክትምለሰ ምስ ውሽጣ ወድአት። 

  እንተኾነ እቶም ነቲ ዕድል ዝኸፈቱላ ኣካላት 
መንግስቲ ክትከስሮ ከምዘይብላ ስለዝሓበርዋ፡ 
ከም ብሓድሽ ማትሪክ ተፈቲና መሕለፊ ነጥቢ ስለ 
ዝረኸበት ናብ ኣቡዳቢ ዩኒቨሪሲቲ ተጸንበረት። 
ኢንጂነር ዮርሳሌም ኣብቲ ዩኒቨሪሲቲ ንክልተ 
ዓመታት ጀነራል ኣይ-ቲ (IT) ምስ ተመሃረት 
ክትቅጽሎ እትደሊ ዓውዲ ትምህርቲ ክትመርጽ 
ስለዝነበራ፡ ብ‘ስነፍልጠት በረራ’ ማለት ብ ‘SCI-
ENCE OF AVIATION’ ንሓሙሸተ ዓመታት 
ተማሂራ ብዲግሪ ተመረቐት።

 ድሕሪ ናይ ሸውዓተ ዓመታት ትምህርታ 
ኢንጂነር ዮርሳሌም ናብ ሃገራ ተመሊሳ 
ብዝተመሃረትሉ ሞያ ኣብ ሚኒስትሪ መጓዓዝያን 
መራኸቢታትን - ሲቪል ኣቭየሽን ተመዲባ። 
መዓርፎ ነፈርቲ ኣስመራ ብሲቪል ኣቬሽን 
ዝመሓደር ኮይኑ፡ ኢንጂነር ዮርሳሌም ድማ 
ኣብዚ ትካል ከም ተቖጻጻሪት ማለት ኢንስፔክተር 

ኢንጂኒየር ዮርሳሌም

ዮርሳሌም ኣብ ምርኢት ፋሽን ሾው

ኮይና ትሰርሕ ኣላ።

 መዓልታዊ ንጥፈታታ፡ ኣብ ድሕነት ካብን 
ናብን ኤርትራን ወጻኢ ሃገራትን ዝጓዓዙ ዜጋታትና 
ዝቐንዐ እዩ። ልዕሊ 20 ዓመታት ዘገልገላ ነፈርቲ፡ 
ኣብ ኤርትራ ኣገልግሎት ከይህባ ምቁጽጻር፡ 
ፖይሎታት፡ ኢንጂነሪታትን ሆስቴሳትን መረጋገጺ 
ብቕዓት ሰነዳቶም ምፍታሽ፡ ኣብ ዝተወሰነ እዋን 
ውሽጣውን ግዳማውን ክፋላት መጓዓዝያ ነፋሪት 
ምቁጽጻር፡ ገለ ካብቶም ሞያዊ ዕማማታ’ዮም።

 ኢንጂነር ዮርሳሌም ኣብቲ ሞያ ብዘጥረየቶ 
ፍልጠት ማእከል ምሕደራን ምቁጽጻርን ዓለማዊ 
ሲቪል ኣቬሽን ካብ ዝኾነት ሃገረ ካናዳ ዝተፈላለዩ 
ሰርትፍኬታት ተሸሊማ’ያ። ኢንስፔክተር ፐርሰናል 
ላይሰንስ፡ ኦፐሬሽንን ናቪጌሽንን ገለ ካብቶም 
ክጥቀሱ ዝኽእሉ’ዮም።

   ኢንጂነር ዮርሳሌም ብትምህርቲ ኣብ ሕቡራት 
ኢማራት ዓረብ ኣብ ዝነበረትሉ ዓመታት፡ ምስ 
ሃገራዊ ማሕበር ደቀንስትዮ ጥቡቕ ርክብ’ዩ 
ነይሩዋ። ኣታዊኡ ንደቂ ስዉኣት ተባሂሉ ብ‘ፈሪዳ 
ስታይል’ ኣብ ዝዳሎ ፋሽን ሸው ብምስታፍ ከኣ 
ብሞያ ሞዴል ልዑል ኣበርክቶ ገይራ። 

 ብዘይካ’ዚ ኢንጂነር ዮርሳሌም፡ “ጽባቐን 
ትምህርትን ብልሒ’ዩ” ኣብ ትሕቲ ዝብል ቴማ 
ኣታዊኡ ንዘኽታማት ቆሉዑ ዝኾነ ኣብ ናይጀርያ 
ዝተኻየደ ናይ ምሁራት ደቀንስትዮ ውድድር 
ንሃገራ ወኪላ ብምስታፍ The most Intelligent & 
The most courageous ዝብላ ክልተ ዋንጫታት 

ደቀንስትዮ ጐስጒሰን ኣብ መሳርዕ እቲ ውድብ 
ዘሰልፋ ሓያሎ ካድራት መልሚሉ’ዩ። ኢንጂነር 
ዮርሳሌም እተካይዶ ጎስጓሳዊ ንጥፈታት ድማ 
መቐጸልታኡ ኮይኑ፡ ካብተን ዋዕሮታት ተጋደልቲ 
ኣደታታ ዝወረሰቶ ሕድሪ’ዩ እንተተባህለ ካብ 
ሓቂ ዝረሓቐ ኣይኮነን።

ኢንጂነር ዮርሳሌም ንተመኩሮ ኣካዳሚያዊ 
ትምህርታ መሰረት ብምግባር “ደቀንስትዮ 
ብቐጻሊ ክመሃራ ኣለወን። ሓደ ዲግሪ ሒዘን 
ድሕሪ ምምርዓወንን ውላድ ጸጊሙኒ ኢለን 
ከቋርጻ የብለንን። ብማስተርስ ዲዩ ዶክተረይት 
ክሳብ ዝምረቓ ካብ ምምሃር ክቦኽራ ኣይግባእን” 
ትብል። ናብ ቦታ መሪሕነት ዘሰጋግር ድልድል 
ትምህርቲ ምዃኑ እያ ትኣምን። መስርሕ 
ምውርራስ ደቀንስትዮ ኣብ ምውሓስ ልኡላውነት 
ኤርትራ ብዘርኣየኦ ጅግንነት ይኹን፡ ቁጠባ ሃገር 
ኣብ ምህናጽ ብዝጻወተኦ ዘለዋ ተራ ዝተረጋገጸ 
ምዃኑ ብምግላጽ ድማ፡ እቲ ምውርራስ ክንዮኡ 
ክሕይል ከምዘለዎ ንምዝኽኻር ከምዚ ትብል፦

 “ኤርትራውያን ደቂስና ጸኒሕና ብር ክንብል 
እንከለና ብዛዕባ ሃገር ኢና ንሓስብ። ምኽንያቱ፡ 
ኣብ መንበሪ ቤት ነፍሲ-ወከፍ ኤርትራዊ 
ስድራ-ቤት ስእሊ ስዉእ ኣሎ። ኣብታ ሓጻር 
ዕምሮም ስውኣትና ብዙሕ’ዮም ዓሚሞም። 
እዚ ድማ ንሕና ደቀንስትዮ ኣሰሮም ተኸቲልና 
ታሪኽ ክንሰርሕ ዓቢ ሓላፍነት ዘሰክመና እዩ። 
ብዝተወደበ ኣገባብ ክንቃለስ ከኣ ኣብቲ ንመሰልና 
ዝጣበቕ ሃገራዊ ማሕበር ደቀንስትዮ ኤርትራ 
ክንውደብ ኣለና።”

ኢንጂነር ኢዮርሳሌም ብትምህርቲ ኣብ 
ኣቡደቢ - ሕቡራት ኢማራት ዓረብ ኣብ 
ዝነበረትሉ እዋን ኣብ 2017 ብዕረፍቲ ናብ ሃገራ 
መጺኣ፡ ምስ በዓል ቤታ ብርሃነ ይከኣሎ ተመርዕያ 
ሓዳር መስሪታ። ኣብዚ እዋን እዚ በዓልቲ ሓዳርን 
ኣደ ክልተ ውሉዳትን እያ።

ብምዕታር ንኤርትራ ቀዳመይቲ ዕውትቲ 
ክትከውን ኣኽኢላታ እያ።

 እቲ ናይ ፋሽን ሾው ውድድር ብቐንዱ 
ንዘኽታማት ቆልዑ ክሳብ ደረጃ ዩኒቨርሲት ኣምሂሩ 
ስራሕ ከትሕዝ ዘኽእል ገንዘብ ንምትእኽኻብ 
ዝዓለመ ብምንባሩ፡ እቲ ዕድል ንሚኒስትሪ ዕዮን 
ሰብኣዊ ድሕነትን ክወሃብ እኳ እንተነበሮ፡ እቲ 
ንጥፈት ምስ ፖሊስ መንግስቲ ኤርትራ ዝቃዶ 
ብዘይምንባሩ እቲ ዕድል ናይጀርያ ወሲዳቶ።

 ኢንጂነር ዮርሳሌም ነዚ ንጥፈታት’ዚ ጎድኒ 
ጎድኒ’ቲ ናይ ዩኒቨርሲቲ ትምህርታ ተሰላስሎ 
ብምንባራ፡ ተራ ደቀንስትዮ ኤርትራ ኣብ ወጻኢ 
ሃገራት ዘድመቐትሉን ንባዕላ ድማ ኣብ ዓውዲ 
ሞዴል ዘለዋ ክእለትን ብቕዓትን ዘለለየትሉን 
ዕዉት ፍጻመታት ናይ ህይወታ እዩ ነይሩ።

 ኢንጂነር ዮርሳሌም ኣብ’ዚ እዋን’ዚ ብሃማደኤ 
ኣብ ዝምእከል ቦርድ ሚኒስትሪታት ዞባ 
ማእከል ጸሓፊት ኮይና ተመሪጻ ኣብ ዝተፈላለያ 
ሚኒስትሪታት ዘባ ማእከል ተመዲበን ንዝሰርሓ 
ደቀንስትዮ ንቕሓተን ንምብራኽ ኣብ ፖለቲካ ይኹን 
ካልእ ዛዕባታት ጎስጓሳት ተካይድ ኣላ። ንሳ ንቕሓት 
ብርሃን ኣእምሮ ምዃኑ’ያ ትኣምን። ስለዝኾነ ድማ 
“ደቀንስትዮ ኣብ ኩሉ ዓውዲታት ስራሕ በሪኸን 
ክርኣያ እንተድኣ ኮይነን፡ ብዘይምቁራጽ ክመሃራን 
ዓቕመን ከተርንዓን ኣለወን” ትብል። ሰረት እምነት 
ናይዚ ቅኑዕ ኣመለኻኽታ’ዚ፡ ካብቲ ህዝባዊ ግንባር 
ሓርነት ኤርትራ ኣብ ግዜ ቃልሲ ዝኽተሎ ዝነበረ 
“ዘይተመሃረ ይመሃር፡ ዝተማህረ ድማ ይምሃር” 
ዝብል መትከላዊ እምነት ዝመንጨወ’ዩ። እቲ 
ተካይዶ ጎስጓሳዊ ኣስተምህሮታት ድማ ንገዛእ 
ርእሰን ነቒሐን ንቕሓት ካልኦት ደቀንስትዮ ኣብ 
ምብራኽ ዝዋፈራ ካድራት ንምፍራይ’ዩ።

   ኣብ እዋን ሓርነታዊ ቃልሲ ህዝባዊ ግንባር 
“ሓፋሽ- ይንቃሕ! ይወደብ! ይተዓጠቕ!” ኣብ 
ትሕቲ ዝብል ጭርሖ ብኣሽሓት ንዝቑጸራ 

ምህሮ ክሳብ ዘለኻ - ዝበለጸን’ከ ብንኡስካ
ካልሹም መሓመድ ደባስ

   ስልጣነ ሓደ ህዝቢ ንኣዋልዱ ብዝህቦ 
ዕድል ትምህርቲ እዩ ዝምዘን ይበሃል እዩ። 
ካብ ሓቂ ዝረሓቐ ኣይኮነን። ዝተማህረት 
ኣደ ጥዕናኣን ጥዕና ደቃን ኣብ ምሕላው 
ምስታ ዕድል ምህሮ ዘይረኸበት ኣደ 
ብምንጽጻር ዝሓሸት እያ። ብኡ መጠንከ 
እቲ ህጻን ዝሓሸ ብልሕን ብቕዓትን ክህልዎ 
ከም ዝኽእል መጽናዕትታት የመልክት። 

  ኣብ ኤርትራ ኩሎም ህጻናት ማዕረ ዕድል 
ትምህርቲ’ዩ ዘለዎም። ደቀንስትዮ ድማ ነቲ 
ዘሎ ዕድላት ምእንቲ ክጥቀማሉ ብዙሕ 
ጻዕርታት ይካየድ እዩ። ትካላት መንግስቲ፡ 
ግንባር፡ ማሕበራትን መላእ ሕብረተሰብን 
አእጃሙ እዩ ዝገብር። ሃማደኤ እውን 
ንቕሓት ሕብረተሰብ ንምብራኽ እናተቓለሰ 
ንደቀንስትዮ ዝዕንቅፍ ዝኾነ ነገር ካብ 
ጉዕዞአን ንምእላይ ምስ መሻርኽቱ ኮይኑ 
ከይተሓለለ ይሰርሕ። ነተን ብዝተፈላለየ 
ምኽንያት ኣብ ዕድመአን ዕድል ትምህርቲ 
ዘይረኸባ፡ ወይ ኣብ ድላየን ከይበጽሓ 
ዘቋረጻ፡ ዕድመን ኩነታት መነባብሮን 
ብዘየገድስ ነቲ ተፈጢሩ ዘሎ ባይታ 
ተጠቒመን ክምዕብላን ስድራአንን ሃገረንን 
ብብቕዓት ከገልግላን ይሕግዝ። ብናይ 
ቀለም ትምህርቲ ምዕጣቐን ሓደ ዕማም 
ኮይኑ፡ እቶት ብዝረኽባሉ ሞያን ጥበብን 
ምዕጣቐን እውን ዘይፍለ አካል ንምዕባለአን 
ዝገብሮ ስራሕ እዩ። ነቲ ባይታ ተጠቒመን 
ኣብ ህይወት ዝተዓወታ ድማ ውሑዳት 
ኣይኮናን። 

 ንጣብ ካብ ባሕሪ ናይቲ ንጥፈታት 
ንምጥቃስ፡ ኣብ ንኡስ ዞባ ሃበሮ ልዕሊ ኣርባዓ 
ኣለይቲ ስድራ፡ ማሕበር ብዝመዘዘለን 
ክኢላ፡ ዓይኒ ዕዳጋ ዝስሕብ ዓይነታት 
ስፌ ተማሂረን ፍርያተን ናብ ዕዳጋ ኣብ 
ምውራድ በጺሐንስ ካብ ፍርያተን ተስፋ 
ዝህበን ኣታዊ ክረኽባ ጀሚረን ኣለዋ። 

  ሃማደኤ፡ ነተን ኣብ ገለ ደረጃ በጺሐን 
ትምህርተን ዘቋረጻ ኣደታት ብትምህርቲ 
ንከርክባ ምስ መሻርኽቱ ተሓባቢሩ ካብ 

ዝወሰዶ ተበግሶ ውሑዳት ዘይኮና ኣደታት 
ረቢሐን እየን። ኣብ ዞባ ዓንሰባ፡ ንኡስ ዞባ 
ሃበሮ፡ ኣብ ዓመተ ትምህርቲ 2024-25 
ኣብ ሃገራዊ ፈተና ካልኣይ ደረጃ (ማትሪክ) 
ካብ ዝተሳተፋ ኣደታት ሓንቲ ወይዘሮ ዛህራ 
ዑስማን እያ። “ናይ ትምህርቲ ዕድመይ 
ሓሊፉ፡ መዝነት ስራሕ፡ ቆልዑን ሓዳርን 
ክኸብደኒ እዩ” ኢላ ተስፋ ከይቆረጸት ኣብ 
ታሽዓይ ክፍሊ ኣቋሪጻቶ ዝነበረት ትምህርቲ 
ምስ ደቃ እናተማህረት ቀጺላቶስ እነሆ ሎሚ 
ናይ ካልኣይ ደረጃ ትምህርታ ዛዚማ ኣላ። 

 እዛ ኣደ፡ ኣብ ዞባ ዓንሰባ ንኡስ ዞባ 
ሃበሮ ዲንሓሪሽ ኣብ ትበሃል ዓዲ ተወሊዳ 
ዓብያ። ናይ መባእታ ትምህርታ ኣብ 
ፍልፍሌ ቤት-ትምህርቲ ስዉእ ሓሊብ ሰቴ 
ወዲኣ። ትምህርታ እናቐጸለት ሻብዓይ 
በጺሓ ናይ ማእከላይ ደረጃ መልቀቒ 
ሃገራዊ ፈተና (ጀነራል) ምስ ተኻፈለት 
ብመደብ ወለዳ ተመርዕያ በዓልቲ ሓዳር 
ኮነት። ባህጊ ትምህርታ ግን ብሰንኪ መርዓ 
ኣይተዀልፈን። ኣብ ፍልፍሌ ሻምናይ ክፍሊ 
ምስ  ተኸፍተ፡ ኣደ ክልተ ቆልዑ እንከላ ከም 
ካልኦት ተማሃሮ ተመዝጊባ ሻሙናይ ክፍሊ 
ዛዘመት። 

 ኣሳጉማኣ ከምቲ ትደልዮ እኳ 
እንተዘይኮነላ ጉዕዞኣ ግን ኣየቋረጸትን። ኣብ 
ሓውሲ ከተማ ዓሪታይ ታሽዓይ ክፍሊ ምስ 
ተኸፍተ፡ ኣብኡ ከይዳ ተማህረት። ካብኡ 
ምስ ተመልሰት ብምርጫ ህዝቢ ኣካያዲት 
ስራሕ ምምሕዳር ከባቢ ፍልፍለ ኮይና 
ሸሞንተ ዓመት ኣገልገለት። ብድሕሪኡ፡ ኣብ 
መስከረም  2017 ሓላፊት (ኣደ መንበር) 
ሃማደኤ ንኡስ ዞባ ሃበሮ ኮይና ተመዘዘት። 
ነዚ ሓላፍነት እዚ ተሰኪማ፡ ሓዳራ ኣብ 
ፍልፍሌ ንሳ ናብ ዓሪታይ ኮይና ናብራ 
ምምራሕ ክጥዕማ ኣይከኣለን። ቆልዑ ምስ 
በዓል ቤታ ከይትገድፎም ድማ፡ በዓል 
ቤታ ኣባል ሓይልታት ምክልኻል ስለዝኾነ 
ኣብ ጥቓ ስድራኡ ክህሉ ዝኽእለሉ ዕድል 
ኣይተረኽበን። ዝነበራ ምርጫ፡ ደቃ ጠርኒፋ 

ኣብ ዓሪታይ ምስፋር ኮነ። 

 በዓል ቤታ ንባዕሉ ተማሃራይ ከሎ እዩ 
ተመርዕዩዋ። ሓዳርን ትምህርትን ክኾነሉ 
ስለዘይከኣለ፡ ኣብ 10ይ ክፍሊ ትምህርቱ 
ኣቋሪጹ ናብ ምንባይ ሓዳር ተጸምደ። ብኡ 
ኣቢሉ ከኣ ኣባል ሓይልታት ምክልኻል 
ኮይኑ ኣብ ምግልጋል ሃገር ይርከብ። 
ጥቕሚ ትምህርቲ ንኣደ ስድራ ስለ ዝርዳእ 
ድማ፡ እቲ ንሱ ዘይረኸቦ ዕድል ንኣ እውን 
ከየምልጣ ኣብ ዘለዎ ኮይኑ ብሞራል ካብ 
ምድጋፋ ኣይተቘጠበን። ኣብ ትምህርቲን 
ስራሕን ክትነጥፍ፡ ኣብ ዝጥዕማ ቦታ ደቃ 
ሒዛ ክትንቀሳቐስን ክትቅመጥን የተባበዓ። 

  “ኣብዚ ዘለኽዎ ደረጃ ክበጽሕ ዝኸኣልኩ 
ንሱ ስለዝፍቐደለይን ኣጆኺ ስለዝበለንን እዩ 
እምበር፡ ደቀይ ሒዝኪ ኮለል ኣይትበሊ፡ 
ደቅኺ ሓቚፍኪ ገዛኺ ኮፍ በሊ፡ ኢሉ እንተ 
ዝሕንኩለኒ ኣበይ ምሰጎምኩ” እያ ትብል።

  ዛህራ ሎሚ ኣደ ሽዱሽተ ውሉዳት እያ። 
በዂሪ ወዳ ኣብ መበል 37 ዙርያ ሳዋ ወሪዱ 
ኣብ ስራሕ ኣሎ። ናይ ትምህርቲ ጉዕዛኣ ግን 
ኣይተዓግተን። ኣብ ዓሪታይ ካብ ዓስራይ 
ጀሚራ ክሳብ 12 ክፍሊ ተማሂራ። ስራሓ 
ከይጎሰየት፡ ሓዳራ እናኣለየት ካልኣይ ደረጃ 
ትምህርታ ዛዚማ። ኣብ ማትሪክ ተሳቲፋ 
ድማ ናይ ሰርትፊኬት ነጥቢ ረኺባ። ዛህራ 

ነዚ ዕድል ንዝኸፈተላ ሃማደኤ ብልቢ 
ተመስግን። ምኽንያቱ፡ ስራሓ እናሰርሐት 
ክትመሃር ባብ ኣርሕዩላ። ኣብቲ ስራሕ ኣብ 
ዝተመደበትሉ እዋን ሓዳስ ምስ ምዃና 
ክሳብ እትመልኮን እትላለዮን፡ ቅድም 
ንኩለን ምምሕዳራት ከባቢ ናይቲ ንኡስ 
ዞባ ክትበጽሕ ስለዝነበራ ዓመተ ትምህርቲ 
2018-19 ኣሕሊፋታ እያ። ስራሓ ወገናቱ 
ምስ ኣትሓዘት ድማ፡ ትምህርታ ብዕቱብ 
ተተሓሓዘቶ። ንግሆ ኣብ ስራሓ፡ ድሕሪ 
ቀትሪ ምስ ተማሃሮ (ደቃ) ኣብ ክፍላ ኮነት። 
ዘይተርፍ ስራሕ ምስ ዘጋጥማ ድማ ተቡኩር 
እሞ፡ ካብ መማህርታ ጥራዝ ወሲዳ ዝሓለፋ 
ተንብብ፡ ዕዮ ገዝኣ ትሰርሕ፡ ዝጸሓፍ 
ትጽሕፍ። ብከምዚ ድማ ስራሓ ከየጉደለት፡ 

ደቃ እናኣለየት ተማሂራ። ደቃ ከም ወፋሪት 
ሰራሕተኛ እናረኣይዋ ስለዝዓበዩ ክትሕገዝ 
ከምዘለዋ ይርድኡ እዮም። ስለዝኾነ ኣብ 
ሓዳር ገዛ ይሕግዙዋ፡ ጎረባብቲ እውን ከም 
ደቀን እናረኣያ ይተሓባበራኣ።

ወይዘሮ ዛህራ፡ “ጓለንስተይቲ ምምሃር 
ሕብረተሰብ ምምሃር እዩ፡ ክበሃል ከሎ 
ቀሊል ይመስል፡ ኣደ ምስ እትመሃር ግን 
ምህርቲ ስድራ ከም እትህልወና ክንጠራጠር 
የብልናን” ትብል። ዘረባኣ ብምቕጻል “ንሕና 
ንኣብነት 20 ኣደታት ኢና ተማሂርና። 10 
ካብአን ሰራሕተኛታት መንግስቲ ኢና። 
ዕድል ተኸፊቱልና ሓደ እብረ ንሰርሕ ሓደ 
እብረ ድማ ንመሃር ነይርና። እዚ ቀሊል 
ጾር ኣይኮነን። ስራሕ ክጎድል የብሉን፡ 
ስድራ ክትዝንጋዕ የብላን፡ ብትምህርቲ ከኣ 
ክንዕወት ኣሎና። ሽግራት ጸብጺብካ ካብ 

ድላይካ ክትተርፍ ግን የብልካን። እኽእሎ 
እየ፡ ዓቕሚ ኣሎኒ ኢልካ እንተኣሚንካ ንኩሉ 
ከተማልኦ ይከኣል እዩ። ሳላ ዝመከትና ከኣ፡ 
ሎሚ ካልእ እንተተረፈ ናይ ካልኣይ ደረጃ 
ትምህርትና ዛዚምና ሰርትፊኬትና ሒዝና 
ኣሎና። እዚ ንባዕሉ ሓደ ምዕራፍ እዩ” 
ትብል። 

ንሳ ከም ዝገለጸቶ፡ እዘን ኣደታት 
መብዛሕትአን ልዕሊ 10 ዓመት ካብ ዓለም 
ትምህርቲ ተኣልየን  ዝነበራ እየን። ንባዕላ፡ 
ኣብ ዓመተ ትምህርቲ 2008-2009 ኣብ 
ከብዳ ጸይራቶ ታሽዓይ ክፍሊ ትመሃር 
ዝነበረት ውላዳ፡ ሎሚ ሻምናይ ክፍሊ 
ይመሃር ኣሎ። 

ኣብ ንኡስ ዞባ ሃበሮ ብዘይካ እዘን 20 
ኣብ ማትሪክ ዝተፈተና ኣደታት፡ ካልኦት 
ብዝተፈላለየ ምኽንያታት ኣቋሪጸን ዝነበራ 
ምስ ደቀን ይመሃራ ኣለዋ። ባህጊ ትምህርቲ 
ክህልወካ፡ ደረጃኻ ክብ ከተብል ምድላይ 
ጽቡቕ እዩ። እንተኾነ ኩሉ ኣብ እዋኑ 
ክትገብሮ እናኸኣልካ ክኸውን የብሉን። 
ዛህራ ብዛዕባ እዚ ናብ መንእሰያት 
ከተመሓላልፎ እትደሊ መልእኽቲ ኣሎ። 
ከምዚ ከኣ ትብል፦ 

“እዘን ደቅና ክፈልጣኣ ዝደልዮ ሓቂ፡ 
ንኣና ርእየን፡ ትምህርተይ ጽባሕ ምስ ደቀይ 
እቕጽሎ፡ ሎሚ ዕድል መርዓ ከይሓልፈኒ፡ 
ኢለን ካብ ትምህርተን ንመርዓ ቀዳምነት 
ክህባ የብለንን። ከምኡ ዓይነት ሓሳብ 
ከይሓድረን ከኣ ሃማደኤ ቀጻሊ የንቅሕ 
ኣሎ። ንሕና እዘን ሎሚ ምስ ደቅና ንመሃር 

ዘሎና ትማሊ እቲ ዕድል ኣብ ግዜኡ 
ኣይረኸብናዮን። ንሰን ግን ትምህርቲ ካብ 
መዋእለ ህጻናት ክሳብ ካልኣይ ደረጃ ኣብ 
ዓደንን ኣብ ቀረባአንን ኣለወን። ዕድመአን 
ከይኣኸለ ከይምርዓዋ ንቕሓት ህዝቢ ዘሰነዮ 
ዝከላኸለለን ሕጊ ኣለወን። ትምህርቲ ኣቋሪጸን 
ዝምርዓዋሉ ወይ ንመርዓ ክጽበያ ግዜአን 
ብከንቱ ዘባኽናሉ ምኽንያት የለን።  ከም 
ሓቂ ደቅና ብዛዕባ ተሳታፍነተን ኮነ ብቕዓተን 
ስክፍታ የብልናን። እቲ ዘሰክፈና፡ ማእከላይን 
ካልኣይን ደረጃ ምስ ዝበጽሓ ቁጽረን 
ይውሕድ ምህላዉ እዩ። ከምኡ ንኸይከውን 
ምስ ወለዲን ካልኦት መሻርክትን እናተዛተና 
ኣብ ግቡእ ቦታአን ክህልዋ ንቃለስ ኣሎና። 
እንተወሓደ ሳዋ በጺሐን ካልኣይ ደረጃ 
ትምህርተን ንክውደኣ። ድሕሪኡ ብስለት 
እውን ስለዝመጽእ ነፍሰን ከመሓድራን 
ዝሕሸን ክውስናን ኣይጽገማን።” 

 ወይዘሮ ዛህራ “ሎሚ ከም ቀደም 
ኣይኮነን፡ መርዓ ትሕቲ ዕድመ ብጥብቂ 
ቁጽጽር ይግበረሉ ስለዘሎ የለን ክበሃል 
ይከኣል። ጓሉ ኣብ ዘይዕድመኣ ኣገዲዱ ናብ 
መርዓ ዝቖርና ወላዲ የለን። እንተኾነ ስድራ 
ንምሕጋዝ ትምህርቲ ኣቋሪጽካ ኣብ ስራሕ 
ዓለም ምውፋር ይረአ ኣሎ። እተን ንክሰርሓ 
ትምህርተን ዘቋርጻ፡ ዝኾነ ሞያ ስለዘይብለን፡ 
እቲ ዝረኽባኦ ስራሕ እቶቱ ውሑድ፡ ድኻሙ 
ድማ ብዙሕ እዩ። በቲ ንሰን ተቖጺረን 
ዝረኽባኦ እቶት ዝጽገን ናብራ ዳርጋ የለን” 
ድሕሪ ምባል፡  ግዝያዊ ጸገም ሰጊርካ ዝበለጸ 
ብቕዓትን ሞያን ዓቲርካ ህይወትካ ምልዋጥ 
ስለዝሓይሽ፡ ወለዲ ንመጻኢ ሓሲቦም 
ኣዋልዶም ብትምህርቲ ከዕጥቕወን ትላቦ። 

ዛህራ ኣብ መወዳእታ፡ “ትምህርቲ 
ዕድመ ኣይፈልን እዩ፡ ክሳብ ኣብ ዓለም 
ዘለኻ ክትመሃር ትኽእል ኢኻ፡ የግዳስ 
ኣብ ግዜኡን ብንኡስካን እንተ ሰነቕካዮ 
ዘይበርስ ሃብቲ ኮይኑ የናብረካ። ኣብቲ 
እዋኑ እንተረኺብካዮ ዝያዳ ከተድማዓሉ 
እትኽእል ዕጥቂ እዩ። ብንኡስካ ምህሮ እቲ 
ዝበለጸን ውጽኢታውን ብምዃኑ እቲ ዕድል 
ከይነባኽኖ ሓደራ” ትብል።      

ደቂ ኣንስትዮ ማሕበር ኣልማዕቲ ጀርዲን ተዀንዳዕ
ለይቲን መዓልቲን ብምድኳዕን ምልስላስን ብዝገበርራኦ 
ዘይሕለል ጻዕሪ፡ ሓመደን ኣስቢሐን ፍርያተን ክሓፍሳ 
በቒዐን። ከም ውጽኢቱ ድማ፡ ዝነበረን ዕዳ ከፊለን ህይወት 
መነባብሮአን ክቕይራ ጀሚረን። ብኸምኡ ታተ እናበላ 
ነዊሕ ተጓዒዘን። ኣይሓመቓን ደቀን እናዕበያን እናምሃራን 
ምስ ግዜ ተሳልየን። ደቀን ኣብጺሐን ኣመርዕየንን ኣደርዕየንን 
ሓዳር’ውን ኣውጺአን። ፍቕሪ ዝወለዶ ኣብ መንጎአን 
ንሓድነተንን ውህደተንን ዝምስክር (ዘርኢ) መውስቦ 
ደቀን ገይርናሉ ዝወለዱ ዝዘመዱን ደቂ ኣለዉወን።  

 ዝዓበየ ክፋል ፍርያት ልምዓት ጀርዲን ኣባላት 
ማሕበር፡ ኣሕምልቲ ኰይኑ ድንሽ፡ ኮሚደረ፡ በርበረ 
ዝኣመሰሉ እዮም። ብሕልፊ በርበረ ኣብ ውራየን ብዘይ 
ስክፍታ ፍርያት ጀርዲነን እየን ዝጥቀማ። ወይዘሮ 
ኣኽበረት ጋማ 4 ውሉዳ ክትርኢ ዝበቕዐት ኣደ’ያ። መርዓ 
ምስ ሓሰበት ኣብ ክፋል ጀርዲና በርበረ ትዘርእ። ገይሶ 
እውን ስለዘለዋ፡ ስክፍታ የብላን። ክሳብ ሕጂ ዕለታዊ 
ብበርበረ ጸገም የብላን ካብ ጀርዲና’ያ ትጥቀም። ብጾታ 
እንተዀና’ውን ካብ ግራተን ዝጥቀማ ምህላወን ትገልጽ።   

ምሕደራ መሬት ብዝምልከት እዘን ኣደታት መሬት 
ሕርሻአን ኣብ ዓመት ሰለስተ ግዜ ብምልማዕ ምህርቲ 
ከምዝሓፍሳ ገይረን ብዝግባእ’የን ዝጥቀማሉ። ጽቡቕ 
ክትትል ኣብ ዝገብራሉ ግዜ፡ ጽቡቕ ምህርቲ ከምዝሓፍሳ 
ድማ ይዛረባ። ዑደት ዘርኢ እውን ብግቡእ እየን 
ዝኽተልኦ። ሎም ዓመት ድንሽ እንተድኣ ተኺለን ኣብ 
ዝቕጽል ብኻልኦት ኣሕምልቲ ይትክእኦ። ዕፉንን ካልኦት 
ኣእካልን ዘዘርኣሉ እዋናት’ውን ኣሎ። ዕፉን ኣብ’ቲ ቦታ 
ጽቡቕ ምህርቲ ካብ ዝርከቦም ኣእካል እዩ። ብሕልፊ ምሩጽ 
ዘርኢ ዕፉን እንተዘሪእካ ብዘየወላውል ቀለብ ዓመት ኢኻ 

ትረክብ። ኣባላት ማሕበር ኣልማዕቲ ጀርዲን ተዀንዳዕን 
መሳልሕን እምበኣር፡ ብኸምዚ ዝተጠቕሰ ንልዕሊ 23 
ዓመት ተጓዒዘን ናብራአን ኣብ ምምራሕ ይርከባ።   

ኣባላት፡ ብማሕበር ጥርኑፋት ይዅና እምበር፡ 
ዝዓምማኦ ስራሕን ዘፍርያኡ ምህርቲን ብውልቂ እዩ። 
ዘፍርያኦ ምህርቲ ብውልቂ እንተድኣ ኰይኑ፡ ማሕበር 
ዘብለን (ዘጸውዐን) ደኣ ኣበይ እዩ? ክትምለስ ዘለዋ ሕቶ’ያ። 
ብልቓሕ ካብ ማሕበር ሃማደኤ ዝረኸባኣ ሞተር ማይን 
ናውታን ናይ ሓባር እያ። ንኣጣቓቕማኣ ዝምልከት ከኣ፡ 
መዓልተይ መዓልትኻ፡ ሓልዮትን ፍቕሪን ብዝመልኦ 
እናተላዘባ ከም ሓንቲ ስድራ ኰይነን ይግልገላ። ካልእ 
ልዕሊ ዓቕመንን ዝዀነን ካብ መንግስቲ ዝደልያኦ ደገፍ 
ምስ ዝህሉ ድማ፡ ሕቶአን ናይ ሓባር እዩ። ኣብ ስራሕ 
እውን እንተዀነ፡ “እዚን ከምዚን” እናተበሃሃላ ተላዚበን 
የተግብራ። ኣብ መንጎአን ዝኽሰት ጸገም ብናይ ሓባር 

ዓንዶም ግርማይ(ወዲ ደረስ)

   ወይዘሮ ኣኽበረት በለጾም ነባሪት ተዀንዳዕ 
ንኡስ ዞባ ዓዲ-ቐይሕ እያ። ጠርናፊት ናይተን 
ብማሕበር ቈይመን ኣብ ልምዓት ጀርዲን ተዀንዳዕን 
መሳልሕን ዝነጥፋ 8 ኣባላት’ያ። ኩለን ኣባላት 
ማሕበር፡ ደቂ ሓንቲ ምምሕዳር ከባቢ’የን። ዝዓበየ 
ዕማም እዘን ኣባላት ልምዓት ኣሕመልቲ’ዩ። ወይዘሮ 
ኣኽበረት ከኣ፡ ብዕድመ ይዂን ብምሕደራ ኣደ 
ኰይና ከም እትኣልየን ኣባላት ማሕበር ይገልጻ። 

ኣባላት ጉጅለ ኣልማዕቲ ጀርዲን ተዀንዳዕን መሳልሕን 
ካብ ሃገራዊ ማሕበር ደቀንስትዮ ኤርትራ ብዝረኸባኦ 
ኣብ ውሽጢ 4 ዓመት ሰሪሐን ዝኸፍላኦ ሞተር ማይን 
ናውቲ ማእቶት ማለት ዛባ፡ ማዕጺድ፡ ኣፍራዛ፡ ባዴላን 
ናውቲ ጀርዲንን ከምኡ’ውን ሓጹር ትርኳላታ መበገሲ 
ብምግባር፡ ብ2001 ስራሕ ልምዓት ጀርዲን ፈሊመናኦ። 
ኣብ ርእሲ’ዚ ንመተሓሓዚ ተባሂሉ ዓመት ምሉኡ 
ቀረብ ነዳዲ (ናፍታ) ደገፍ ተገይሩለን። ብኡ ተበጊሰን 
ኣይሓመቓን ኣብ ውሽጢ ሓደ ዓመት ኣብ መነባብሮአን 
ርኡይ ውጽኢት ከመዝግባ ክኢለን። “ግዜ ርኢኻ 
ሕለበኒ፡” ከም ዝበሃል፡ ብዝጀመራኦ ተተይ እናበላ፡ 
ሓዳርናን ናብራአንን እናኣለያ ከይተሸገራ ዝነበረን ዕዳ 
ዋጋ ሞተረ ኣስታት 40 ሽሕ ናቕፋ ከፊለን ኣጻፊፈን።  

እዘንም ኣልማዕቲ ጀርዲን ዝተዋህበን መሬት ሕርሻን 
ከባቢኡን ስቡሕ ኣይኰነን። ጭንጨሮማይ እዩ። 
ዝደለኻዮ ዘርኢካ ተፍርየሉ ትሕዝቶ ዘለዎ ኣይኰነን። 
ብኸምኡ ብዙሓት ኣብቲ ከባቢ መገበር ዝበጽሖም 
ሓረስቶት፡ “ኣንጣጢዕ’ኳ ዘይበቚሎ፡” ብምባል፡ 
ኣይብህግዎን። ዝጽዕር ግን፡ ዋጋ ረሃጹን ኣፈ ጻማኡን 
ኣይስእንን። ኣባላት ማሕበር መሬት ሕርሻአን ንምህብታም 

ወ/ሮ ኣኽበረት በለጾም

መንፈስ ፈቲሐን ልምዓታዊ ንጥፈታተን ይቕጽላ።   

ሞተረ ማይ ብኸመይ ተዋሂባተን ከተብርሃልና 
ንጠርናፊተን ወይዘሮ ኣኽበረት በለጾም ተወኪስናያ። 
መበገሲኣ ንኣንስቲ ስውኣት ተባሂላ’ያ ተዋሂባ። ጉልበት 
የብልናን ዝብላ ምስ በዝሓ ግን ክሰርሓ ዝኽእላ ደቂ 
ዓዲ ተደልየን። ከም በዓል ወይዘሮ ኣኽበረት ዝኣመሰላ 
ብሰንኬሎን ኣድግን ማይ እናጓረታ ከልምዓ ሓዀት 
ዝብላ ኣፋፍኖት ልምዓት ዝነበረን ኣደታት ነታ ሞተር 
ማይ ክጥቀመላ ተወሲኑ። ምስኡ ከኣኩሉ ዓይነት ናውቲ 
ማእቶት ባዴላ፡ ኣፍራዛ፡ ባዴላ፡ ዛባን ካልእን ተማሊኡለን 
ዘልምዕኦ ቦታ እውን ተዓዲለን ንስራሕ ተበጊሰን።    

 ዝበዝሓ ካብ ኣባላት ማሕበር ኣልማዕቲ ጀርዲን፡ ኣብ 
ካልእ ከባቢ ተወሳኺ ፍርቂ መገብር ዓዲ ዘለወን እየን። 
ወፍሪን ካልእን ክጥዕመን ለዋዊጠን ኣብ ከባቢ ልምዓት 
ጀርዲነን ስሒበን ልምዓተን ዘስፍሓ ይርከባአን። ወይዘሮ 
ኣኽበረት ንኸምዚ ዓይነት ዕድል ተጠቒማ መሬት ሕርሻኣ 
ኣብ ሓደ ከምዝጥርነፍ ዝገበረት እያ። ብኸምኡ ከኣ 
ንልምዓት ጀርዲን ተባሂሉ ካብ ዝተዋህባ መሬት፡ ለዋዊጣ 
ዝረኸበቶ ግራት ኣብ ምልማዕ ትርከብ። ኣብዚ ሕጂ እዋን 
ወይዘሮ ኣኽበረት፡ ደቃ ከምኡ’ውን ብዓል ቤታ ዕረፍቲ 
ኣብ ዝመጽኣሉ እናሓገዙዋ፡ መሬት ናይ ምልማዕ ስርሓ ኣብ 
ምስፋሕ ትርከብ። ብዘይካ’ዚ፡ 4 ካብ ደቃ ኣምሂራ፡ ሓዳር 
ኣትሒዛ ዓባየይ ዝብሉ ደቂ ደቃ ክትሓቁፍ በቒዓ ኣላ።  

 ጀርዲን ብዝግባእ ከተፍርየሉ እንተድኣ ክኢልካ 
ብዘይካ’ቲ ዝህቦ ፍረ፡ ብዙሕ ክትረብሓሉ እትኽእለሉ 
ወፍሪ እዩ። ኣብ ፍረ ጥራይ ትጽቢት ከይገበርካ፡ ቀለብ 
ጥሪት ብዓቢኡ ከኣ፡ ምርባሕ እንስሳታት ከተካይደሉ 
ትኽእል ኢኻ። ወይዘሮ ኣኽበረት ነዚ ድርብ ዕማም 
ኣጣሚራ እያ ትነጥፈሉ። ብሚኒስትሪ ሕርሻ ሓንቲ 
ላም ተዋሂባታ ነይራ። ምውላድ ምስ ኣበየታ ግዳ፡ 
ንዕኣ ሸይጣ 8 ኣጣል ገዚኣ። ምስ ግዜ 20 በጺሐናላ። 
ንኣጣላን ካልኦት ጥሪታን እንታይ ክምግበን ኢላ 
ትሓመሉ ምኽንያት የብላን። ካብ ጀርዲና እትረኽቦ ሳዕሪ 
ዓጺዳ ብዘይስክፍታ ትቕልበን። በዚ ተተባቢዓ ኣብዚ 
ሕጂ እዋን፡ ደርሁ ከተፍሪ ትልሚ ኣለዋ። ድሮ እውን 
ንሚኒስትሪ ሕርሻ ደርሁ ክወሃባኣ ጠለብ ኣቕሪባ ኣላ።        

ብጾታ ንወይዘሮ ኣኽበረት፡ ጻዕራማት እኳ እንተኾና 
ኣብቲ ንሳ ዝበጽሓቶ ክበጽሓ ግን፡ ተወሳኺ  ጻዕሪን 
ወፍሪን የድልየን። ወይዘሮ ኣኽበረት ለይቲ ምስ መዓልቲ 
ወትሩ ኣብ ግራታ’ያ። ብዝተፈላለየ ምኽንያት ሓንቲ 
መዓልቲ እንተድኣ በዂራ ጀርዲና ርሒቑ ዝጸንሓ 
ኰይኑ’ዩ ዝስምዓ። ስለዚ ትስራሕ ኣይትስራሕ ወትሩ ኣብ 
ክሊ ጀርዲና ኣላ። ኣብ ምውዓል ሩፍታ ከምዝፈጥረላ 
ተውግዕ። ብሓቂ እውን፡ ዋጋ ዘኽፍል ስራሕ 
ከይዓመምካ ዝኽዕበት ምህርቲን ዝመጽእ ለውጢን 

የለን። ስለዚ፡ ብጾት ወይዘሮ ኣኽበረት ካብ’ዚ ተበጊሰን፡ 
ኣብ ህይወት መነባብሮኦን ጉሉሕ ለውጢ ከርእያ 
ምውዓለን ምሕዳረንን ኣብ ግራተን ክኸውን ይግባእ።  

 ወይዘሮ ኣኽበረት፡ ኣብ ስራሕ ኣብነት ብጾታ’ያ። 
ቀላሚጦስ ትተክል፡ ንሰን ከኣ ንዕኣ ርእየን ኣሰራ ስዒበን 
ቀላሚጦስ ይተኽላ። ገይሶ ትተክል፡ ገይሶ ይተኽላ። 
ብኸምዚ ክብ ኢሉ ዝተገልጸ፡ ገመል ዝኣኸለ ዝተተኽለ 
ቀላሚጦስ ኣብ ጀርዲና ተዓዚብና። ወይዘሮ ኣኽበረት 
ብብጾታ ተደላይትን ገባሪት ጽቡቕንምዃና እያ ትጥቀስ። 
ብጾታ ድማ ኣሰር ኣላዪተን ንምስዓብ ሓዀት ይብላ ኣለዋ።

  ሰብኡት ናይዘን ኣባላት ማሕበር ኩሎም ወተሃደራት 
እዮም። ስለዚ ቀንዲ ሓገዝተን ደቀን እዮም። ደሞዝ 

ሰብኡተን ከይተጸበያ፡ ብኣታዊታተን ደቀን ኣምሂረን 
ኣመርዕየን ዘደርዓዋሉ ልምዓት ጀርዲን ኣብ ምምዕባል 
ድማ ገና ሓዀት ኣብ ምባል ይርከባ። ሰብኡተን’ውን 
ተዀኑ፡ ካብ ቦታኦም ንዕረፍቲ ኣብ ዝመጽእሉ፡ መዓልቲ 
ዕረፍቶም ክሳብ ዝውዳእ ተዋዲዱ ኣብ ዝጸንሖም ስራሕ 
ጀርዲን ብቐጥታ ተጸሚዶም ይሕጉዝወን። ኣባላት 
ማሕበር’ውን እንተዀና፡ ኣብ ጥርናፈ ክትሕግዘን ኣብ 
ዕለታዊ ንጥፈታተን እሂን ምሂን ንምባል ክትጠቕመን 
ኣብ ዝመስረትኣ ዕቁብ እናተራኸባ ንምዕባለ ስርሐን 
ይዝትያ። ኣብ መንጎአን ዝነፍዓን ዝደኸማን ብጾተን 
ብምልላይ፡ ፍናንእናተሰናነቓ ንሓድሕደን ብሞራልን 
ንዋትን እናተደጋገፋ ድማ ጒዕዞ ልምዓተን ይቕጽላ ኣለዋ።

ወለዶም ዝበልዕዎ ዓይነት መግቢ ዝምገቡ ቈልዑ ሓያል ናይ ኣመጋግባ ልምዲ ከም ዘለዎም ሓድሽ 
መጽናዕቲ ኣረዲኡ። 

እቲ መጽናዕቲ፡ ኩነታት ኣመጋግባ ናይ ትሕቲ ሓሙሽተ ዓመት ዝዕድሜኦም ልዕሊ 2 ሽሕ ቈልዑ 
ዘጽንዐ ኮይኑ፡ እቶም ወለዶም ዝበልዕዎ ዓይነት መግቢ ዝምገቡ ቈልዑ ዝሓየለ ጥዕናን ጽቡቕ 
ኣመጋግባን ክውንኑ ከለዉ፡ እቶም ካብ ወለዶም ተፈልዮም ንበይኖም ዝምገቡ ግን ድኹም ኣመጋግባ 
ዘዘውትሩ ኮይኖም ከምዝረኽቡ ተፈሊጡ። 

ቈልዑ ንበይኖም ምስ ዝምገቡ፡ ካብ እንስነቶም ጀሚሮም እቲ ዘድሊ ማኣዛ ኣብ ግዜኡ ከይረኸብዎ 
ንኽዓብዩ ዘሎ ተኽእሎ ዝለዓለ ስለዝኾነ፡ ወለዶም ነዚ ተረዲኦም ንደቆም ካብቲ ንሳቶም ዝምገብዎ 
ዓይነት መግቢ እናመገቡ ከዕብይዎም ከምዘለዎም ኣብቲ ጸብጻብ ሰፊሩ ኣሎ። ካብዚ ብምብጋስ 
ድማ፡ ወለዲ ንደቆም ካብ ንኡስ ዕድሜኦም ጀሚሮም ጽቡቕ ናይ ኣመጋግባ ልድሚ ዘጥርዩሉ ባይታ 
ክፈጥሩሎም እቲ ጸብጻብ ወሲኹ ይሕብር።

ንበይኖም ዝምገቡን ኣብ  መንጎ መንጎ ጥዓሞት ዘዘውትሩን ቈልዑ ኣብ ኣመጋግባኦም ድኹማት 
ስለዝኾኑ፡ ካብ’ቲ ስሩዕ ናይ መግቢ ሰዓታት (ቁርሲ፡ ምሳሕን ድራርን) ወጻኢ ጸጸኒሕካ ጥዓሞት ምሃብ 
ክቋረጽ ከምዘለዎ ድማ እቲ መጽናዕቲ ኣረዲኡ።

ቈልዑ ምስ ወለዶም ምስ ዝቕረቡ ብዘይካቲ ዝፈጥረሎም ሸውሃቶም ዝኸፍት ጥዑይ ኣመጋግባ፡ 
ክብሪታትን ልምድታን ሕብረተሰቦም ኣብ ምምሃር፡ ርእሰ-ምትእማምኖም ኣብ ምዕባይን ምስ 
ስድራቤቶም ዝህልዎም ፍቕሪ ኣብ ምሕያልን ዝለዓለ ጽልዋ ስለዝህልዎ፡ ወለዶም ንደቆም ምስኦም 
ክቕርብዎም ጽቡቕ’ዩ። 

እቲ ሓድሽ መጽናዕቲ ብተወሳኺ፡ ኣብ እዋን መግቢ ዘይምቹቕ ሃዋሁው ምስ ዝህሉ፡ ነቶም ቈልዑ 
ኣብ ኣመጋግባኦም ብኣሉታ ስለዝጸልዎም፡ ኣብ 
ግዜ መግቢ ሃወኽቲ ነገራት ክውገዱ ጸዊዑ። 

ኣብ መወዳእታ እቶም ተመራመርቲ፡ ወለዲ 
ንደቆም ምስኦም ክቕርብዎም ንሳቶም ዝበልዕዎ 
ዓይነት መግቢ ክምግብዎምን ብምትሕስሳብ፡ 
ሓቅነት ናይዚ መጽናዕቲ ኣብ ሓጺር እዋን 
ኣመጋግባኦም ደቆም ክዕዘብዎም ከምዝኽእሉ 
ኣረዲኦም። 

ወለዶም ዝበልዕዎ መግቢ ዝምገቡ ቈልዑ

ኣድሓነት ሳሙኤል

   ክንክን ቅድመ ጥንሲ ሓንቲ ኣብ ዕድመ 
ፍርያምነት ዘላ ጓለንስተይቲን በዓል ቤታን፡ 
ቅድሚ ጥንሲ ዝገብርዎ ኣካላዊ፡ ባህርያዊ፡ 
ስነኣእምሮኣዊ መርመራን ክንክንን እዩ። 
ዕላማ ክንክን ቅድመ ጥንሲ ውሑስ ጥንስን 
ሕርስን ንኽህሉን ኣብ ኣደ ኮነ ዕሽል 
ከጋጥም ዝኽእል ዘይተደለየ ሓልክታትን 
ኣሉታዊ ሳዕቤናትን ብኣጋ ንምክልኻልን 
ንምፋዋስን እቶም መጻምድቲ ጥንሲ 
ቅድሚ ምሕሳቦም ዝወስዱዎ ስልጡን 
ኣገባብ ሕክምና እዩ።

ኣብ ሃገርና ዳርጋ ዝበዝሓ ነፍሰጾራት 
ክንክን ቅድሚ ሕርሲ (ነፍሰ ጾራት ኣብ 
ግዜ ጥንሲ ዝገብርኦ ሕክምናዊ ምክትታል 
- antenatal care) ክገብራ ብምብቅዐን 
ከምኡ’ውን ኣብ ትካል ጥዕና ኣብ ትሕቲ 
በዓል ሞያ ሕክምና ብምሕራሰን መጠነ 
ሞት ኣደታትን ናጽላታትን ኣዝዩ ጎዲሉ 
እዩ። የግዳስ ክንክን ቅድመ ጥንሲ ምስ 
ዘይህሉ ወይ ድማ ትሑት ምስ ዝኸውን፡ 
ኣብ ግዜ ጥንሲ ከጋጥም ንዝኽእል 
ሓልክታት ንምክልኻሉን ንምፍዋሱ 
ኣጸጋሚን ዝተሓላለኸን ስለዝገብሮ፡ ክንክን 
ቅድመ ሕርሲን ኣብ እዋን ሕርስን ድሕረ 
ሕርሲን ዕውትን ዝተማልአን ንክኸውን 
ክንክን ቅድመ ጥንሲ ግዜኡ ዝጠልቦ 
ሕክምናዊ ኣገልግሎት እዩ፡፡ ጥዑይ ህጻን 
ንምውላድን ንኣደ ካብ ሓልክታት ነጻ 
ዝኾነ ውሑስ ጥንስን ሕርስን ዘለዎ ባይታ 
ንምፍጣርን ኣገዳስነቱ ዕዙዝ እዩ።

ደቀንስትዮ ቅደሚ ጥንሰን ዝገብርኦ 
ሕክምናዊ ክትትል ዘለዎ ረብሓ 
ንመልከት፦

ረብሓኡ ንዝተጠንሰ ዕሸል

ኣብ ግዜ ጥንሲ ዘጋጥም ምጉዳል ኣካል 
ዕሸላት (congenital birth defect) 
ንምውጋድ ይሕግዝ፥ ሓንቲ ጓለንስተይቲ 
ቅድመ ጥንሲ ብእትገብሮ መርመራ ደም 
መሰረት ዋሕዲ ወሳኒ ዝኾነ ቀመም/

ቪታሚን  ወይ ማዕድን ምስ ዝህልዋ  
ኣቐድምካ ከም ፎሊክ ኣሲድ /follic acid/  
ብከኒና መልክዕ ብምውሳድ  ኣብ ቀዳሞት 
ሰሙናት ጥንሲ ከጋጥም ዝኽእል ከፋት 
ዓንደሕቖ (spina bifida) ማይ ዝመልአ 
ሽከና ርእሲ (hydrocephalus) ዝኣመሰሉ 
ከበድትን ንምሕካሞም ኣጸጋሚ ዝኾኑን 
ዘልኣላማዊ ስንክልና ኣብቲ ዝውለድ ናጽላ 
ክስዕቡ ዝኽእሉ ባህርያዊ ኣካል ምጉዳል 
ናይ ዕሸላት ንምክልኻል ወሳኒን ቀዳማይን 
ክንክን ይገብሮ።

ምቁጽጻር መጠን ሽኮር ኣደ

ሓንቲ ኣቐዲሙ ዝተንጸረ ኮነ ዘይተነጸረ 
ሕማም ሽኮርያ ዘለዋ ኣደ፡ ቅድሚ ጥንሲ 
ብእትገብሮ መርመራ ሽኮርያ ከም ዘለዋ 
እንተ ተፈሊጡ፡ ግቡእ መድሃኒት 
ብምውሳድ ኣብቲ ዕሽል ክወርድ ዝኽእል 
ስንክልና ልቢ (ክፋት ሽምብቆ ልቢ / 
congenital heart disease) ንምክላኻሉ 
ቀሊል ይገብሮን። ከምኡ’ውን ኣብ 9ይ 
ወርሒ ጥንሲ ከጋጥም ዝኽእል ደንገት ሞት 
ናይ ዕሽል/ናጽላ (sudden fetal or infant 
death syndrome) ንምክልኻልን ብዓቢኡ 
ኣብ ነፍሰ ጾር ኣደ፡ ኣብ ግዜ ጥንሲ ዝፍጠር 
ሕማም ሽኮርያ (ጀስተሽናል ዲያበተስ/ 
gestational diabetes) ንምክላኻሉን 
ምፍዋሱን ይሕግዝ።

ምክልኻል ረኽሲ

ኣብ ቅድመ ጥንሲ ብዝግበር ምርመራ 
ማህጸን ስርዓተ ሽንቲን ካልእ ኣካላት ሰብነት 
ኣደን ናብቲ ዝተጠንሰ ዕሽል ብምሕልላፍ 
ኣብ ዘይመዓልቱ ንኸይውለድን ትሑት 
መጠን ሚዛን ናጽላ ንምክልኻልን ወሳኒ 
እዩ፡፡ ምኽንያቱ ትሑት ሚዛን ዘለዎ፡ ኣብ 
ዘይመዓልቱ ዝተወልደ ናጽላ ንምሕካሙን 
ምዕባዩን  ከቢድን ዝተሓላለኸን ስለ 
ዝገብሮ ኣቐዲምካ ምክልኻሉ እቲ ዝቐለለ 
ይኸውን። ዉኣብ ቅድመ ጥንሲ ዝግበር 
ሕክምናን ክንክንን ኣደ እምበኣር ድልዱል 
ስርዓተ ምስትንፋስን ምክላኻል ረኽሲን 
ስለዝፈጥር ነቕ ዘይብል መሰረት ናይ 
ዕብየት ቆልዓ የንጽፍ።

ረብሓኡ ንነፍሰ-ጾር ኣደ

ምክልኻል ክቱር ጸቕጢ ደም፥ ሓንቲ 
ክትጠንስ እትውጥን ዘላ ኣደ ኣብ ቅድመ 
ጥንሲ ዝግበር መርመራ  ጸቕጢ  ደም 
ከም ዘለዋ  ኣቐዲማ ምስ እትፍለጥን ምስ 
እትፍወስን ኣብ ግዜ ጥንሲ ዘጋጥም ክቱር 
ጸቕጢ ደም (eclampsia) ብሕልፊ ኣብ 
ቦኳራት ኣደታት ንምክልኻሉ ይሕግዝ። 
ዘይተፈወሰ ጸቕጢ ደም ክሳብ ሞት 
ከብጽሕ ዝኽእል ምንፍርፋር ዘስዕብ 
ሓደገኛ ኩነታት ጥንሲ  ሰለ ዝፈጥር ነዚ 
ሓልኪ’ዚ ብምክልኻል፡ ሞት ነፍሰጾራት 
ከነውግድ ንኽእል።

ክንክን ቅድመ ጥንሲ     ዶ/ር ሳምሶም ኣባይ

ምክልኻል ተመሓላለፍቲ ረኽስታት 

ተጻመድቲ ቅድመ ጥንሲ ብዝገብርዎ 
መርመራ ተመሓላለፍቲ ሕማማት፡ ከም 
ኤች.ኣይ.ቪ (HIV) ወይቦ ሲ (hepatitis 
C) ወይቦ ቢ (hepatitis B)  ምስህልዎም 
ሕክምና ናይዞም ረኽስታት ጥዕና መጻምድቲ 
በዓቢኡ ብምውሓስ ከም ተወሳኺ ናብቲ 
ዕሸል ከም ዘይሓልፍ ብምግባር ጥዑይን 
ካብ ዘይተደልየ ነባሪ መልከፍቲ ነጻ ዝኾነ 
ውላድ ንምውላድ ይሕግዝ። 

ፍወሳ ብጾታዊ ርክብ 
ዝመሓላለፉ ሕማማት

መጻምድቲ  ቅድመ ጥንሲ መርመራ 
ብጾታዊ  ርክብ ዝመሓላለፉ ሕማማት ከም 
በዓል ጅግል፡ ርንጣጣ፡ ክላሚዲያ፡ ሩቤላ 
ዝኣመሰሉ ምስ ዝገብሩ ኣብ ዕሸል ክስዕብ 
ስኽእል ዑረት፡ ሓበላ ዓይኒ፡ ምጽማም 
እዝኒ ከምኡ’ውን ነባሪ ስንክልና ምክልኻል 
ይከኣል።

 ምፍዋስ ሕማም ምንፍርፋር

ግቡእ መርመራን ፍወሳን ሕማም 
ምንፍራፋር ኣብ ቅድሚ ጥንሲ እዩ ክግበር 
ዘለዎ። ምኽንያቱ ጥንሲ ናቱ ዝኾነ ጸቕጢ 
ሰለዘለዎ ምንፍርፋር ከጋድድ ይኽእል እዩ። 
ዝተወሰኑ መድሃኒታት ሕማም ምንፍርፋር 
ኣብቲ ዕሽል ከውርዱዎ ዝኽእሉ ሓደገኛ 
ሳዕቤን ስለዘሎ እውን ፍወሳ ምስ በዓል ሞያ 
ብምምኽኻር ጥራይ ክኸውን ይግባእ።

ምርመራ ሕምም ጉርንጉሪት

ካብ ጉርንጉሪት ዝነዝዕ ታይሮክሲን እቲ 
ኣዝዩ ወሳኒ ነዝዒ ምዕባለ ዕሸልን ናጽላን 
ስለዝኾነ፡ መጠን ነዝዒ ጉርንጉሪት፡ ቅድሚ 
ጥንሲ ምፍላጥ ኣገዳሲ እዩ። እዚ ምስ 
ዘይግበር ዋሕዲ ነዝዒ ጉሩንጉሪት ኣብ ግዜ 
ጥንሲ ምስ ዝህሉ ኣብቲ ዕሽል ምስ ተወልደ 
ክፍወስ ዘይከኣል ድስካለ ኣእምሮ ከስዕብ 
ዝኽእል እዩ። ብኣንጻሩ ምብዛሕ ነዝዒ 
ጉርንጉሪት ምስ ዝህሉ ከቢድ ጸቕጢ ኣብታ 
ነፍሰ-ጾር ብምፍጣር ክሳብ ምንጻል ጥንሲ 
ከስዕብ ይኽእል እዩ።

ምውጋድ ወልፍታት

ወልፊ ኣልኮላዊ መስተን ሽጋራን 
ከምኡ’ውን ካልእ ወልፍታት ዘለወን 
ደቀንስትዮ ጥዑይ ዕሸል ንምጥናስን 
ንምውላድን፡ ኩሉ ወልፍታት ቅድሚ ጥንሲ 
ደው ከብላ ወሳኒ እዩ። እዚ ምስ ዘይከውን 
ውሑስ ወይ ድማ ዘይጓዳእ ትሑን መጠን 
ኣልኮል ዝበሃል ስለዘየለ፡ ኩለን ንጥንሲ 
ዝዳለዋ ደቀንስትዮ ምሉእ ብምሉእ ካብ 
ምጥዓም ወይ ምልካፍ ኣልኮላዊ መስተ 
ክሕረማ ጥራይ እዩ ዘለወን። ኣብ ግዜ ጥንሲ 
ኣልኮላዊ መስተ ምስታይ ምስ ዝቕጽልኦ ግን 
ከፋት ትንሓግን ከንፈርን (cleft lip and 
palate) ዘለዎ ዕሸል፡ ትሑት ዝሚዛኑ ኣብ 
ዘይመዓልቱ ዝሕረስ ዕሸል፡ ከምኡ’ውን 
ሃንደበታዊ ሞት ዕሸል (sudden infant 
death szndrome) ከጋጥሞ ይኽእል። 
ብተወሳኺ ፈታል ኣልኮል ስይንድሮም (fe-
tal Alcohol syndrome) ተባሂሉ ዝጽዋዕ  
ድስኩል ምዕባለ ሓንጎልን ፍሉይ መልክዕን 
ጉድለት ዝተፈላላየ ኣካላትን ዘለዎ ናጽላ 
ክወልዳ ይኽእላ። ምትካኽ ሽጋራ ቅድሚ 
ጥንሲ ምስ ዘይቋረጽ ምንጻል ጥንሲ ከስዕብ 
ይኽእል። ስለዝኾነ ምቁራጽ ምትካኽ 
ሽጋራ፡ ትንባኾን ሹሻን ንጥዕና ዕሸል ወሳኒ 
እዩ። ከምኡ’ውን ሽጋራ ኣብ ዝትከኾ ቦታ 
ስራሕ ዘይምስራሕ ንውሑስ ጥንስ ሕርስን 
ዕብየት ቆልዓን ኣገዳሲ እዩ። ሽጋራ ምትካኽ 
ጠንቂ  ትሑት ፍርያምነት ስለዝኾነ ክልተ 
መጻምድቲ ወልፊ ሽጋራ ጸኒሑዎም፡ 
ከቋርጽዎ ምስ ዝውስኑ ጥዑይ ቆልዓ ናይ 
ምውላድ ዕድሎም ይዓቢ።

ህዱእን ቅሱንን ኩነተ ኣእምሮ ምፍጣር

 ቅድመ ጥንሲ ዝግበር መርመራ 
ስነኣእምሮ ጥንሲ ክትሕዝ  ንዝወሰነት  
ጓለንስተይቲ ካብ ኩሉ ዓይነት ጸቕጢ 
ነጻ ከምዝኸነት ምርግጋጽ እዩ። ቅዛነት፡ 
ተርባጽ ኣእምሮ፡ ድቃስ ምስኣንን ካልኦት 
ስነ ኣእምሮኣዊ ሕማማት ቅድሚ ጥንሲ 
ምስዘ ይፍወሱ ጥንሲ ምስ ኣጋጠመ ከቢድ 
ጸቕጢ ስለ ዘስዕቡ ኣብ ግዜ ሕርስን ድሕሪ 
ሕርስን ምዕባይ ቆልዓን ኣሉታዊ ሳዕቤን 
ኣለዎም።

ብተወሳኺ ሓፈሻዊ መርመራ ጥዕና ኣብ 

ዕድመ ፍርያምነት ንዘለዋ ደቀንስትዮ፡ 
ዋሕዲ  ማዕድናትን መኣዛታትን ንዘለወን 
ብምልላይ፡ መኣዛዊ መግቢ ብምምጋብን 
ማዕድናትን ቪታሚናትን ብምውሳድን 
ንጥንሰን ካብ ኩሉ ሓልክታትን ሳዕቤናትን 
ነጻ ክኸውን ምግባሩ ዝሕግዝ እዩ። 
ደቀንስትዮ ቅድሚ ጥንሲ ዘለወን ክቱር 
ክረሻ ነኸጉድላ፡ ትሑት ሚዛን ዘለወን ድማ 
ናብ ንቡር ሚዛን ክመጻ ዝግበር ኣብ ቅድሚ 
ጥንሲ ዘሎ ግዜ እዩ።

 ሕዱር ሕማማት ከም ኣዝማ፡ ድኻም 
ልቢ፡ ኩሊትን ጸሊም ከብዲን  ምስ ዝህሉ 
ብዓቢኡ ነዞም ሕማማት ብግቡእ ምፋዋስን 
ቅድሚ ጥንሲ ምውጣን ኣዝዩ ጠቓሚ እዩ። 
ምስ እዞም ሕዱር ሕማማት ተተሓሒዞም 
ዝውሰዱ መድሃኒታት ኣብ ልዕሊ ተጠኒሱ 
ዘሎ ዕሽል ከውርድዎ ዝኽእሉ ሃስያ 
ኣቐዲምካ ምክልኻል ስለዝከኣል፡ ሕዱር 
ዘይተምሓላፊ ሕማማት ዘለወን ደቀንስትዮ 
ክወስድኦ ዝግባእ ስጉምቲ ክንክን ቅድሚ 
ጥንሲ እምበር ድሕሪ ጥንሲ ኣይኮነን።

  ኣብ መደምደምታ ክንክን ቅድመ ጥንሲ 
ንኹለን ደቀንስትዮ ኣብ ዕድመ ፍርያምነት 
ዘለዋ  እዋናውን ስልጡን ስጉምቲን እዩ። 
እዚ ዓይነት ሕክምናዊ ክንክን ድማ ኣብ 
ኩለን ትካላት ጥዕና ሃገርና፡ ዳርጋ ብነጻ 
ብስማዊ ክፍሊት ዝግበር ስከዝኾነ ኩለን 
ደቀንስትዮ ሃገርና ነዚ ክንክን ክጥቀማሉን 
ኣብ ረብሓአን ከውዕልኦን እላቦ።  

ሕጊ ስድራ፡ ጽላል ስድራቤት ሚኪኤል ጸጋይ

ሓዳር ናይ ምጽናዕ ውሳነኦምን ብቓሎም 
ከረጋግጹ ስለዝግባእ’ዩ። መርዓ 
ዝጽንብሉ ሰብ መዝን መሰኻክርን’ውን 
ክርእዩን ክሰምዑን ኣለዎም። ፍቓድ 
ወይ ወለንታ ሂቡ ዝበሃል መጻምድቲ 
ዕድሚኡ እንተወሓደ 18 ዓመት ዝመልአ 
ክኸውን ግዴታ’ዩ። ተጻመድትቲ 
ውጽኢት ዝኽትምዎ ውዕል ንምርዳእ 
ዝዓግት ኣእምሮኣዊ ኮነ ኣካላዊ ጉድለት 
ክህልዎምን የብሉን። ጉድለት ኣእምሮን 
ከም ዑረትን ዕብሰትን ዝኣመሰለ ስንክልና 
ዘለዎም ብወለዶም ወይ ብመጒዚቶም 
ክድገፉ ይግባእ። ናይ ኣእምሮ ኮነ ናይ 
ኣካል ስንኩላን ብፍርዲ ዝተኸልከሉ 
እንተኾይኖም ክምርዓው ኮነ ክፋተሑ 
ቤት ፍርዲ ክፈቅድ ኣለዎ። ንመጻምድቲ 
ብህይወቱን ብህይወት መቕርቡን 
ኣፈራሪሕካ ንመርዓ ምግዳድ፣ ምጭዋይ፣ 
ምትላል ወዘተ. ዘይሕጋውን ገበንን እዩ።  

ነዞም ረቛሒታት እዚኣቶም ጎሲኻ 
ዝግበር መርዓ፡ ነቲ ኣብ ጥዑይ ዘይተሰረተ 
መርዓ ዘፍርስ፣ ንሰብ መዚ፡ ንተጻመድትን 
ንመሰኻኽርን ብገበን ዘሕትት፣ ንንጹህ 
ተበዳሊ ድማ ዘኽሕስ ይኸውን።

  መርዓ ብዝኾነ ኣገባብ ማለት ብባህላዊ፣ 
ብሃይማኖታዊ ወይ ብሲቪላዊ ኣብ 
ዝፍጸመሉ እዋን ኣብ ሰብኣይን ሰበይትን 
ዝፈጥሮ ክልተ ኣገዳሲ ውጽኢታት ከም 
ዘሎ ሕጊ ስድራ ይሕብረና። ንሳቶም ከኣ 
እዞም ዝስዕቡ እዮም፥

ሰብኣዊ ውጽኢት መርዓ 

   ሰብኣዊ ውጽኢት መርዓ እንብሎም 
እቲ ኣብ መንጎ ሰብኣይን ሰበይትን ኣብ 
ሰብነቶም ወይ ህይወቶም ዝፈጥሮ 
ሕጋዊ ውጽኢት’ዩ። ሰብኣዊ ውጽኢት 
ብሕጊ መርዓ ዝፍጠሩ ስለዝኾኑ እቶም 
ምርዑዋት ‘ካልእ ናትና ስምምዕ ጌርና 
ኢና’ ኢሎም ክትክእዎም ዘይክእሉ 
እዮም። እዞም ዝስዕቡ ሰብኣዊ ውጽኢት 

 እታ፣ ‘ኣሃዱ ሕብረተሰብ’ ‘ዋህዮ 
ሕብረተሰብ’ ወዘተ. ተባሂላ እትግለጽ 
ስድራቤት መሰረት ሃገርን ሕብረተሰብን 
ምዃና ይእመነላ። መንግስትን ህዝብን 
ንስምረታ፡ ንፍርያምነታን ድልዳለኣን 
ይጽዕቱ። ሕጊ ስድራ ከኣ ጽላልን ሓለዋን 
ስድራቤታት ክኸውን ዝቖመ’ዩ።

ስድራቤት ኮስኳሲትን መሰጋገሪትን 
ክብርታት’ያ። ካብ ከባቢኣ ትዕንገልን 
ንከባቢኣ ተበርክትን። ኣብ ኣባላት ስድራ 
ፍቕሪ፣ ርጉእ ስምዒትን ኣእምሮኣዊ 
ምሉእነትን ትፈጥር። ስርዓት፡ ሓለዋን 
ቅሳነትን ከኣ ትደሊ። ንቅኑዕ ኣካይድኣ 
ከኣ ብዘይካ ወለድን ደቆምን ናይ ካልኦት 
ኣካላት ማለት ናይ ሕጊ ሓለዋ፡ ልቦናዊ 
ምኽሪ፡ ሽምግልናን ዕርቅን ወዘተ. ሓገዝ 
ትደሊ።  

ኣብዚ ኣድላይነት’ዚ እዩ እምበኣር፡ 
ንምስረታ፡ ምሕደራን ዝምድና ኣባላት 
ስድራቤትን ናብ ሰናይ መንገዲ ዘማእዝን 
ሃናጺ ሕጊ ስድራቤት ዝህሉ። ዕላማታት 
ሕጊ ስድራ እዚ ዝስዕብ’ዩ፥

- ውህደትን ስኒትን ስድራ ብምርግጋጽ 
ስምርቲ ስድራቤት ንምምስራት፣

- ኣብ መውስቦ፣ ናጻ ድሌትን ማዕርነትን 
ተጻመድትቲ ንምውሓስ፣

- ኣብ መንጎ ኣባላት ስድራ ምድግጋፍን 
ሓድሕዳዊ ሓልዮትን ንምስፋን፣

- ሰብኣይን ሰበይትን ብምምኽኻር 
ሓዳሮም ክመርሑ ንምድራኽ፣

- ብሉጽ ረብሓ ናይቶም ፍረ ስድራ 
ዝኾኑ ውሉዳት ንምርግጋጽ፣

- ዝኣኸሉ ውሉዳት ንወለዶም ናይ 
ምጥዋር ሓላፍነት ንምስካም፣

- መርዓ ብኸመይ ሕጋዊ ይኸውን 
ብምንጻር ሕግታት ኣብ ዝገሃስሉ 
መኣረምታ ንምግባር፣

- ብጠቕላላ፣ ስሙር ሓዳርን ብኡኡ 

መጠን ከኣ ስልጡንን ህጡርን ሕብረተ-
ሰብን ሃገርን ንምህናጽ።

  ሕጊ ስድራቤት፡ ንውዕል ሕጸ፣ 
ንውዕላትን ኣገባባትን መርዓ፣ ንምርግጋጽ 
ኣቦነትን ኣደነትን፣ ንውዕል ምርዓም 
ቆልዓ፣ ንናብዮት ቆልዓን ካልእ ሕግታትን 
የጠቓልል። ሕግታት ስድራቤት ርትዓዊ 
ረብሓ ናይ ኩሎም ኣባላት ስድራ 

ከረጋግጽ ይዕልም፣ ኣብ ክብርታትን 
ጥቕምን ሕብረተሰብ ከኣ ይምርኮስ። 
ሓዳር ሕጋውን ጥጡሕን ክኸውን 
ዝሕግዙ መለክዒታትን ረቛሒታትን 
ድማ ይዝርዝር። 

 ገለ ኣገደስቲ መለክዒታት ንምጥቃስ፣ 
ተጻመድቲ ንመርዓ ብቑዓት ዝገብሮም 
ዝተሓተ ዕድመ ይንጸር፣ ኣብ መንጎ 
ተጻመድቲ ክህሉ ዝድለ ርሕቀት ዝምድና 
ይድረት፣ ተጻመድትቲ ኣብቲ መውስቦ 
ወለንታን ንጹህ ፍቓድን ክህልዎም 
ከም ዝግባእ ይግለጽ፣ ምትላል፡ በለጽን 
መሰረታዊ ጌጋን ዝውገደሉን ዝእረመሉን 
ኣገባባት ይዋደድ። እዚኣቶም ኣብ ኩሎም 
ኣገባባት መርዓ (ሲቪላዊ፡ ባህላውን 
ሃይማኖታውን) ተፈጻምነት ከም ዘለዎም 
ከኣ የረጋግጽ።

  ኣብ ዕለት መርዓ፡ መርዓዊን መርዓትን 
ኣብ ቅድሚ መሰኻኽሮምን ጸንበልቶምን 
ክህልው ግድነት’ዩ። ምኽንያቱ ድማ 
ኣብቲ ሓዳር ዘለዎም ወለንታን ኣብ 



ኣግእዞ

18

ቁ.47

መርዓ ተባሂሎም ክጥቀሱ ይከኣል፣-

- ሰብኣይን ሰበይትን ብህይወት ክሳብ 
ዘለው ተኸባቢሮምን ተደጋጊፎምን 
ሓዳሮም ክመርሑ፣ ዝቕመጥሉ ከተማ፣ 
ዓዲ ብስምምዕ ክውስኑ። 

- ተጻመድቲ ናይ ደቆም፣ ጥዕና፣ 
ትምህርቲ፣ ቀለብ፣ መንፈሳዊ ዕብየት 
ክቕርቡን ከረጋግጹን፣ ነቲ “ምስ መዕበዪኻ 
ጥፋእ” ዝምሰለሉ ኣተዓባብያ ከወግዱ፣

- ተጻመድትቲ ካብ ዝሙት፣ መርዓ 
ኣብ ርእሲ መርዓ ርሒቖም ንሓድሕዶም 
እሙናት ክኾኑ፣ 

- ብዘይካ’ቲ ኣብ ስምምዕ ዝተመርኮሰ 
እንጌራ ንምምእራር ዝግበር በበይንኻ 
ምቕማጥ፣ ሰብኣይን ሰበይትን ኣብ ሓደ 
ቦታ ክነብሩ፣ 

- ሓደ ካብ ተጻመድቲ ብሞት፣ ብጉድለት 
ኣእምሮ፣ ብጥፉእነት ወዘተ. ሓዳሩ 
ከመሓድርን ደቁ ክኣልን እንተዘይክኢሉ፣ 
ዝተረፈ መጻምድትቲ ሓላፍነት ተሰኪሙ 
ንኹሉ ክዓሞ፣

ንዋታዊ (ንብረት ጠቀስ) ውጽኢት 
መርዓ 

  መርዓ ድሕሪ ምምስራቱ ሰብኣይን 
ሰበይትን ንብረትን ሃብትን ከም ዘጥርዩ 
ዝተፈልጠ’ዩ። ስድራ ከከም ሞያኣ 
ዝተፈላለየ ዋኒነ ትካል ወይ ትካላት 
ክህልውዋ ይኽእሉ። ስለዚ ሰብኣይን 
ሰበይትን ብዘይካ’ቲ መርዓ ዝፈጥረሎም 
ሰብኣዊ ውጽኢት ብሕጊ ዝተገልጸ ንዋታዊ 
ወይ ሃብቲ ጠቀስ ዝምድና ወይ ናይ 
ሓባርን ናይ ውልቅን ዋኒንን ኣለዎም። 

ናይ ሓባር ንብረት ዝበሃሉ 

ብኣጠማምታ ሕጊ፣ ኣብ ሓዳር ዝርከቡ 
ሰብኣይን ሰበይትን ዝግልገልሉ ዘለው 
ወይ ኣብ ገዝኦም ዝርከብ ንብረት ናይ 
ክልቲኦም ናይ ሓባር ንብረት’ዩ ዝሕሰብ። 
እንተኾነ ሓደ ተጻማዲ “እዚ ንብረት 
ውልቀይ’ዩ” ይብል እንተልዩ መርተዖ 
ከቕርብ ይሕተት። ብውሳነ ሽማግለ ቤተ-
ዘመድ እንተተረጋጊጹ ጥራይ ከኣ ናቱ 
ክኸውን ይኽእል።

- ኣብ እዋን መርዓ ንሓዲኦም ወይ 
ንክልቲኦም መጻምድቲ ዝኽፈል ደሞዝ 

ወይ ካልእ ኣታዊታት ወይ ብኡኡ 
ዝተጠርየ ንብረት ናይ ሓባር ሃብቲ’ዩ።

- ሽማግለ ቤተ-ዘመድ ናይ ውልቂ 
ምዃኑ ዘየረጋግጸዎ ኣብ እዋን መርዓ 
ብገንዘብ፣ ወይ ዝጸንሐ  ንብረት 
ብምልዋጥ ወይ ብምሻጥ ዝተጠርየ 
ዝንቀሳቐስን ዘይንቀሳቐስን ንብረት ናይ 
ሓባር’ዩ።

ንሰብኣይን ሰበይትን ብሓባር ብህያብ 
ወይ ብለበዋ ዝተዋህቦም ንብረት 

   ንብረት ሓባር ክልቲኦም ተጻመድቲ 
ብሓባር የመሓድርዎን ይግልገልሉን። 
ናይ ሰብኣይን ሰበይትን ናይ ሓባር 
ንብረት ብሓዲኦም ጥራይ እንተተሸይጡ 
እቲ ውዕል መሸጣ በቲ ኣብቲ መሸጣ 
ዘይተሰማመዐ መጻምድትቲ ክፈርስ 
ይኽእል። ንብረት ወይ ገንዘብ ሓዳር 
ብህያብ ንኻልኦት ክወሃብ እንተኾይኑ፣ 
እታ ስድራ ገንዘብ ወይ ንብረት ክትልቃሕ 
እንተኾይና፣ ዕዳ ዘስዕብ ውሕስና 
ንኻልኦት ክእቶ እንተኾይኑ ብኣፍልጦ 
ክልቲኦም ክግበር ግዴታ እዩ። ንረብሓ 
ስድራ ብናይ ሓባር ኣፍልጦ ናይ ዝተገብረ 
ልቓሕ (ዕዳ) ክልቲኦም መጻምድቲ 
ብእኩብን ብውልቅን ተሓተቲ ይኾኑ። 
ካብ ንብረት ሓባር ይኽፈል ካብ ንብረት 
ውልቂ’ውን ይኽፈል።

ናይ ውልቂ ንብረት ዝበሃሉ 

- ቅድሚ መርዓ ዝተጠርየ ንብረትን 
ገንዘብን ናይቲ ዘጥረዮ መጻምድቲ’ዩ።

- ሓደ መጻምድትቲ ድሕሪ መርዓ 
ብውህብቶ፣ ወይ ብውርሲ ዝረኸቦ 
ንብረት ናይ ውልቁ’ዩ።

- በቲ ናይ ውልቁ ንብረት ዝተላወጦ 
ወይ ናይ ውልቁ ንብረት ብምሻጥ ኮነ ወይ 
ቅድሚ መርዓኡ ብዝነበሮ ገንዘብ ወይ 
ድሕሪ መርዓኡ ብውርሲ ወይ ብህያብ 
ብዝረኸቦ ገንዘብ ዝዓደጎ ገዛ ይኹን መኪና 
ወይ ካልእ ንብረት ናይ ውልቁ’ዩ። ሕቶ 
ምስ ዘልዕል ግን ካብ ናይ ውልቁ ሃብቱ 
ከም ዝዓደጎ ብዘመድ ሽማግለ ክረጋገጽ 
ይግባእ።

- እቲ ንብረት ብውልቂ ዝውንን 
መጻምድቲ ካብ ውልቀ ንብረቱ ዝርከብ 
ኣታዊ ናቱ ይኸውን። 

 - ሓደ ተጻማዲ ንናይ ውልቂ ንብረቱ፡ 
ፍቓድ መጻምድቱ ከይተጸበየ፡ ነጻ ኮይኑ 
ክሸጦ ወይ ብዝኾነ ካልእ ሕጋዊ ኣገባብ 
ናብ ሳልሳይ ኣካል ከመሓላልፎ ይኽእል።	
ንብረት ውልቂ ንምምሕዳር ኮነ ንምውጋን 
ሓደ መጻምድቲ ነቲ ካልእ ስልጣን ውክልና 
ክህቦ ይኽእል።

 - ሓቂ’ዩ ገለ ሰባት፣ ስድራ ውልቃዊት 
ስለዝኾነት ጉዳያታ ውልቃውን 
ሲቪላውን ክኸውን ይግባእ ይብሉ’ዮም። 
ንኣብነት ሓደ ካብ መጻምድቲ (ሰብ 
ሓዳር) ዝሙት ብዝፈጸመ ብገበን ዘቕጽዕ 
ምኽንያት የብሉን፣ እንተ ክዕረቁ እንተ 
ክፈላለዩ ንዕኦም ክግደፍ ከም ዝግባእ 
ይገልጹ። እንተኾነ ከም ዝሙት፣ መርዓ 
ኣብ ርእሲ መርዓ፣ ኩልኩል ዝኾነ ናይ 
መቕርብ ወሲባዊ ተራኽቦ ወዘተ. ነቲ ስድራ 
ዝበታትንን ሕማቕ መርኣያን ስለዝኸውን 
መንግስቲ ብመልክዕ ሲቪላዊ ዳንነት 
ጥራይ ዘይኮነ ብገበናዊ መቕጻዕቲ’ውን 
ኣልያ ክገብር ከም ዝግባእ ብዙሓት 
ይሰማምዑ። ኣብ መንጎ ተጻመድቲ 
ዘጋጥም ከም ዝሙትን፡ ካብ ሓዳር ወጻኢ 
ውሉድን . . . እቲ ክሲ ክምስርት ዝኽእል 
መጻምድቲ ጥራይ እዩ። መጻምድቲ 
ክኸስስ ፍቓደኛ እንተዘይኮይኑ ወይ 
ምሕረት ጌሩ እንተ ተረዳዲኡ ፡ ካልእ ሰብ 
ኣብ ክንድኡ ክኸስስ ኣይክእልን’ዩ።

ንምጥቕላል፡ ስድራ ምስቲ ኩሉ 
ኣበርክቶኣ ስጥምትን ኣፍራይትን 
ክትከውን ዕቱብ ተገዳስነት ትሓትት 
ኢያ። ቅንዕናን ልቦናን፣ ክእለት ኣፈታትሓ 
ግጭት፣ ምርግጋጽ ስነስርዓት ኣባላት 
ስድራ፣ ምኹስኳስ ሓባራዊ ዕዮን 
ምትሕግጋዝን፣ ነብሰ-ግትኣት ናይ 
ኣሉታውያን ልማዳት፣ ናይ ጽቡቕ ልማድ 
ኣርኣያ ምዃን ወዘተ. ነታ ስድራ ከም ሕጻን 
ሰሜንቶን ኮይኖም የደልድልዋ። ሕጊ 
ስድራ ከኣ ጽላልን ሓለዋን ስድራቤታት 
ብምዃን የገልግል።

   ኣብ መጀመርታ ሰማንያታት ህዝባዊ ግንባር 
ናብ ከባቢ ኣዶብሓ ተቐልቀለት። ኣብቲ ንፈለማ 
ግዜ ኣብ ኣብ ትሕቲ ቁጽጽር ህ.ግ. ዝኣተወ ሰፊሕ 
ከባቢታት ዝነብር ህዝቢ ብዳውየት እዩ። ስለዝኾነ 
ህዝቢ ከተንቅሕን ክትወድብን ቋንቋኡ ክትፈልጥን 
ብቋንቋኡ ክትዛረብን ኣሎካ። እቶም ፈለማ ኣብቲ 
ከባቢ ዝተመደቡ ጀማሂር ግን ቋንቋ ብዳውየት 
ዝፈልጥ ኣይነበሮምን። ስለዚ ድማ ኣመና ተሸገሩ። 
እቲ ዝካየድ ዝነበረ ፖለቲካዊ ጐስጓሳትን ካልእ 
ኣስተምህሮታትን ኣኼባታትን ድማ ብሳልሳይ ኣካል 
እናተተርጐመ ይካየድ ነበረ። 

ሓደ እዋን፡ ሓምድ ሼካይን ሃብተ ፍትዊን 
ዝርከብዎም ኣባላት ጀማሂር፡ ምስቲ ናብ ባሕሪ 
ወሪዱ ዝነበረ ህዝቢ እንተጓዓዙ፡ ኣብ ከባቢ 
ጭልሕንተ ኣብ ዝሰፈርሉ ግዜ፡ ሃንደበት ሓንቲ 
ኣብ ክፍሊ ቁጣባ ኣካል ስፍየት ተመዲባ ዝነበረት፡ 
ቋንቋ ብዳውየት እትኽእል ተጋዳሊት ረኸቡ። ነዛ 
ቋንቋ ብዳውየት እትኽእል ተጋዳሊት ግን ብኸመይ 
ረኸቡዋ፧

እታ ተጋዳሊት ሙርድያ ዓብደልቃድር ትበሃል። 
ኣብ ከባቢ ጭልሕንተ ኣብ እንዳ ስፍየት ተመዲባ 
ወድባዊ ዕማማ ተሰላስል ዝነበረት’ያ። ሽዑ ሓደ ኣብ 
ቤት ትምህርቲ ሰውራ ዝኣተወ ብዘይካ ብዳውየት 
ካልእ ቋንቋ ዘይክእል ቆልዓ ምስቶም ተማሃሮን 
ኣለይትን ምርድዳእ ስለዝሰኣነ እናበኸየን “ካክን” 
እትብል ቃል ከዘውትር ረኣየቶ። ሽዑ ሙርድያ 
ኩነታት ናይቲ ቆልዓ ምስ ረኣየት ነቲ ኣብ ንእስነታ 
ምስ ወለዳ ትዛረበሉ ዝነበረት ቋንቋ ብዳውየት 
ዘከረት’ሞ ንፈለማ እዋን ነቲ ቆልዓ ጸዊዓ ብቋንቋኡ 
ተዛረበቶ። ሽዑ እቲ ቆልዓ እፎይታ ስለዝተሰመዖ 
መዓልታዊ እናመጽኣ ንሳ ሽግሩ ክትፈልጥ ንሱ’ውን 
ሽግሩ ክገልጸላ ደርጋ ከም ኣደን ውላድን ኮኑ። 
ሙርድያ ቀጻሊ ምስቲ ቆልዓ እናተረዳደአት 
እንከላ ዝሰምዑዋ ምስቲ ህዝቢ ካብ ኣዶብሓ ናብ 
ባሕሪ ወሪዶም ዝነበሩ ኣባላት ጀማሂር (ሓምድ 
ሼካይ፡ ሃብተ ፍትዊ) ብቀጥታ ነቲ ኣብ ኣዶብሓ 
ኣሸጊሩዎም ዝነበረ ቋንቋ ብዳውየት ዘይምኽኣል 
መልሲ ረኸቡሉ። ብዳውየት እትዛረብ ተጋዳሊት 
ስለዝረኸቡ ብታሕጓስ ፍንጭሕ በሉ።

   ካብዚ እዋን’ዚ ንድሓር እቶም ኣባላት ጀማሂር 
ከይወዓሉ ከይሓደሩ ናብ ሓላፊ ጀማሂር ሳሕል 
ስውእ ሙሳ ራብዓ መልእኽቲ ሰደዱ። ኣብ ከባቢ 

ጭልሕንተ ሓንቲ ብዳውየት እትዛረብ ተጋዳሊት 
ተረኺባ ከምዘላ ሓበሩ። ሙሳ ራብዓ ድማ ምስ 
ዝምልከቶም ኣካላት ክፍሊ ቁጠባ ድሕሪ ምርድዳእ 
እታ ተጋዳሊት ካብ ክፍሊ ቁጠባ ናብ ጀማሂር 
ሳሕል ከም እትሰሓብ ተገብረ። ተጋዳሊት ሙርድያ 
ካብዚ ግዜ’ዚ ንደሓር ኣባል ጀማሂር ሳሕል ኮይና 
ናብ መስርዕ ሓስታ ተመደበት። ምምጻእ ሙርድያ 
ናብ ጀማሂር ኣዶብሓ ድማ ሓደ ዝላ ንቅድሚት 
ኮነ። እቶም ጀማሂር ንሙርድያ ምስ ረኸቡ ኣመና 
ተሓጐሱ። ሙርድያ ምስ መጸት ከኣ እቲ ስኣን 
ኣፍልጦ ቋንቋ ዘጋጥም ዝነበረ ሽግር ተፈቲሑ፣ 
ብሳልሳይ ኣካል ዝግበር ዝነበረ ምትርጓምን ተሪፉ። 

ሙርድያ ዓብደልቃድር ኣብ ኣቑርደት ተወሊዳ 
ክሳብ ቆልዓ ሓሙሽተ ዓመት ኣብ ኣቑርደት 
ዓብያ። ብድሕሪኡ ምስ ወለዳ ናብ ባጽዕ ግዒዛ። 
ሙርድያ ካብ ትግረን ብዳውየትን ዝዛረቡ ወለዲ 
ስለዝተወልደት ኣብ ገዝኦም ነዚ ክልተ ቋንቋ 
እናተዛረበት እያ ዓብያ። ሙርድያ ኣብ ባጽዕ እንኮላ 
ብሃገራዊ ስምዒት ስለ ዝተጸልወት ኣብ 1976 ምስ 
ንኣ ዝመስላ ደቀንስትዮ ናብ ህዝባዊ ሓይልታት 
ሓርነት ኤርትራ ተሰሊፋ።

ሙርድያ ናብ ገድሊ ምስ ተሰለፈት ፈለማ 
ኣብ ባሕሪ ባራ ቀጺላ ድማ ኣብ ማይ ላባ ንክልተ 
ወርሒ ምስቶም ካብ ዝተፈላለየ ቦታታት ናብ 
ሰውራ ክስለፉ ዝመጽኡ ሓደሽቲ ተሰለፍቲ ኮይና 
ናብ ሳሕል ተበገሰት። ኣብ ሰሜናዊ ሳሕል ኣብ 
ፋሕ ወተሃደራውን ፓለቲካውን ትምህርቲ ድሕሪ 
ምቕሳም ምስቲ ሽዑ ኣብ ፋሕ ንቀዳማይ ወድባዊ 
ጉባኤ ዝግበር ዝነበረ ምሽብሻብ ካብ ፋሕ ናብ 
ብሌቓት ብምኻድ ወተሃደራዊ ታዕሊማ ዛዚማ።

ድሕሪ ታዕሊም ሙርድያ ኣብ ንግድን ሸቀጥን 
ተመዲባ። ኣብ ከባቢታት ደብረሲና፡ ምሕላብ፡ 
ዔላበርዕድ፡ ዓድ ሹማ፡ ግንዳዕ እናተንቀሳቐሰት ኣብ 
ዝተፈላለየ ቦታታት ሰሪሓ። ድሕሪ ምዝላቕ ድማ 
ምስታ ካብ ክፍልታት ተዋጺኣ ዝነበረት ቦጦሎኒ 27 
ተጠርኒፋ ኣብ ዕማም ሓለዋ ተዋፊራ ኣብ ሰሜናዊ 
ምብራቕ ሳሕል ነዊሕ ግዜ ጸኒሓ።

ድሕሪ እዚ ሙርድያ ካብ ቦጦሎኒ 27 ናብ ኢደ-
ስርሓት ተመዲባ። ንሓደ ዓመት ድሕሪ ምስራሕ 
ድማ ኣብ 1981 ናብ ህዝባዊ ምምሕዳር ተመዲባ 
ክሳብ ዕለተ ናጽነት ኣብኡ ሰሪሓ። ከምቲ ኣቐዲሙ 

ዝተገልጸ ሙርድያ ናብ ህዝባዊ ምምሕዳር 
ዝተሰሓበትሉ ምኽንያት ቋንቋ ብዳውየት ስለ 
እትኽእል እዩ። 

ሙርድያ ናብ ጀማሂር ሳሕል ክትሰሓብ ከላ፡ 
ሽዑ መራሕ መስርዕ ጀማሂር ወረዳ ኣዶብሓ ዝነበረ 
መስዑድ እድሪስ ንህዝቢ ሰሚናር ኣብ ዝገብረሉ 
እዋን፡ ነቲ መስዑድ ብትግረ ዝበሎ ሙርድያ 
ብቐጥታ ብቋንቋ ብዳውየት ነቲ ህዝቢ ትትርጉመሉ 
ነይራ። እቶም ጀማሂር፡ ደቀንስትዮ ክውድቡ ብዙሕ 
ዕንቅፋት የጋጥሞም’ኳ እንተነበረ ብብልሓት እቲ 
ዘጋጥም ዝነበረ ጸገማት ፍታሕ ይረኽበሉ ነይሮም።

ሙርድያ መጀመርታ ተርጓሚት ናይቲ ብትግረ 
ወይ ትግርኛ ዝካየድ ሰሚናር’ኳ እንተነበረት፡ ደሓር 
ግን ምስ ፈረጃ ኬር እትበሃል ካልኣይታ ኮይና፡ 
ባዕለን ኣብ ምውዳብ ደቀንስትዮ ዓቢ ተራ ይጻወታ 
ከምዝነበራ ኣብ ሎሚ ኮይና ትዝክሮ።

ወረዳ ኣዶብሓ ምስቲ ተጋድሎ ሓርነት ኣንጻር 
ህዝባዊ ግንባር ዝነዝሑዎ ዝነበሩ ፖሮፓጋንዳ፡ እቲ 
ህዝቢ ኣብቲ ፈለማ ነቲ ብኣባላት ጀማሂር ዝካየድ 
ዘነበረ ጎጓሳዊ ኣስተምህሮታት ይቕበሎ ኣይነበረን። 
ኣብ ርእሲኡ እቲ ህዝቢ ጥርናፈ ሰለዘይነበሮ 
ንምውዳቡ ኣሸጋሪ እዩ ነይሩ። ኣብ ሓደ ዓዲ ኣርባዕተ 
ወይ ሓሙሽተ ገዛ ጥራይ እየን ዝርከባ። ኣብ ካልእ 
ግዜ ናብቲ ቦታ ምስ እትምለስ እተን ገዛውቲ ናብ 
ካልእ ዘይተፈልጠ ቦታ ግዒዘን ይጸንሓኻ። ብከምዚ 
ድማ ኣብ ወረዳ ኣዶብሓ ፍሉጥ ዓዲ ስለዘይነበረ 
ዓድታት ክትረክብ ዳርጋ ዳህሳስ ኢኻ ተኻይድ። 
ዓድታት ረኺብካ ድማ ናይ ምንቃሕን ምውዳብን 
ዕማም ተሰላስል።  

ኣብቲ መጀመርታ ዕማም ናይቶም ጀማሂር 

መሓመድ እድሪስ መሓመድ

“ቋንቋ ምፍላጥ፡ ኣብ ምውዳብ ህዝቢ ሓጊዙና እዩ” 
ተጋ/ት ሙርድያ ዓብደልቃድር

ሓፈሻዊ ጉስጓሳት እዩ ነይሩ። ደሓር ግን ካብኡ 
ሓሊፎም ኣብ ምውዳብን ምምእዛንን ናይቲ ህዝቢ 
ዓቢ ተራ ከምዝተጻወቱ ሙርድያ ተዕልል።

ሙርድያ ኣብ ከባቢ ኣዶብሓ ንፈለማ ግዜ 
ህዝቢ ክትወድብ ምስ መስዑድ ዝወፈረትሉ እዋን 
ዘጋጠመ ትዝክር። ኣጣል ዝሓዙ ብዙሓት ጓሶት 
ረኸቡ። እቶም ጓሶት ንበዓል ሙርድያ ምስ ረኣዩ፡ 
ሃዲሞም ናብቲ ጎቦ ምስ ደየቡ በዓል ሙርድያ 
ዝሓቱዎ ሰብ ስኢኖም። ሽዑ ሙርድያ ብብዳውየት 
ገይራ “ንዑ ንሕና ምሳኹም ክንላለ እምበር ካልእ 
ኣንጻርኩም እንገብሮ የብልናን፡ ጀማሂር ድማ ህዝቢ 
ዝሕግዝ፡ ጸገማት ህዝቢ ፈሊጡ ፍታሕ ዝገብር፡ 

ህዝቢ ዘመሓድር፡ ኣካል ህዝቢ’ዩ” ምስ በለቶም፡ 
እቶም ፋሕፋሕ ኢሎም ዝነበሩ ህዝቢ በብቕሩብ 
ኣብ ዙርያ በዓል ሙርድያ ዕጉግ ክብሉ ጀሚሮም። 
ካብኡ ንደሓር ድማ ተላልዮሞም ቡን ክገብሩሎም፣ 
ብጸባን መግብን ክቅበሉዎም ጀመሩ።

ሓንቲ መዲና እትበሃል ምስ ሰብኣያ ዝተፋትሐት 
መርዓት ትዝክር - ሙርድያ። ንሳ በዓል ሙርድያ 
ብዝህብዎ ዝነበሩ ኣስተምህሮ ቅሩብ መንቆሕቃሕታ 
ስለ ዝገበረት፡ ምስቶም ጀማሂር ክትንቀሳቐስን 
ኣብ ምውዳብ ናይቲ ህዝቢ ክትሳተፍን ጀመረት። 
ሓደ መዓልቲ ሙርድያን ፈረጃን ነዊሕ ተጓዒዘን 
ደቀንስትዮ ክወድባ ኣኼባ ኣብ ዝገበራሉ፡ እተን 
ኣንስቲ በብሓደ እናኣጉራዓ ኣብ መሬት ክወድቃ 
ጀመራ። በዚ ድማ እቲ ኣኼባ ተቋሪጹ። ሙርድያን 
ብጾታን ናብ መበገሲ ቦታኣን ባድን ተመልሳ። 
መዲና’ውን ድሮ ኩሉ ኣካይዳ ናይ ጀማሂር ስለ 
ዝተረደኣ ከባኽን ኣይተርፍን ብምባል ምስኣን ናብ 
ባድን ከደት። ሙርድያ ብሓቂ ሓንቲ ንቕሕቲ ጓል 
ሕዳረብ ስለ ዝረኸበት፡ ኣብ ቋንቋ’ውን ክትሕግዛ 
ስለ እትኽል “በቃ ምሳና ክትኮኒ ኢኺ” በለታ።

 ሽዑ መዲና ግድነት ናብ ክፍሊ ታዕሊም ከይደ 
ክዕለም ኣሎኒ ስለዝበለት፡ ሙርድያ ክዳን ባዕላ 

ሰፍያ ኣተዓራርያ ጹጒራ ቆሪጻ ስረን ከሚቻን ከም 
እትኽደን ገበረታ። መስዑድ ድማ ንክፍሊ ታዕሊም 
“ምስ ተዓለመት ግድነት ናብ ጀማሂር ክትምለስ” 
ከምዘለዋ ተረዳድአ። መዲና ኣብ ክፍሊ ታዕሊም 
ወተሃደራውን ፓለቲካውን ትምህርታ ምስ ዛዘመት 
ናብ ግንባር ክወዛዕ ኣሎኒ ብምባል ናብ ሓይልታት 
ተወዚዓ። ኣብ ስርሒት ፈንቅል 1990 ድማ ኣብ 
ባጽዕ ተሰዊኣ። 

 ሙርድያ ካልእ ሓሊማ እትበሃል ጓል እቲ ከባቢ 
እውን ትዝክር። ነቒሓን ተወዲባን ኣባል መስርዕ 
በዓል ሙርድያ ኮይና ኣብ ምንቃሕን ምትርጓምን 
ዓቢ ተራ ትጻወት ዝነበረት እያ። ደሓር ናብ ግንባር 

ከቲታ፡ ንሳ’ውን ተሰዊኣ። ብከምዚ ድማ ደቀንስትዮ 
እቲ ከባቢ ካብ ምንቃሕን ምውዳብን ሓሊፈን 
ብቀጥታ ኣብ ግንባር ብምኽታት ከም ኩለን 
ኤርትራውያን ደቀንስትዮ ተጋዲለን ጥራይ ዘይኮነ 
ክሳብ መስዋእቲ ዋጋ ከፊለን። ናይ መዲናን ሓሊማን 
መስዋእቲ ህያው ምስክር’ዩ።

 ምውዳብ ህዝቢ ብዳውየት ዝያዳ ኣብቲ ድርቂ 
ዝነበረሉ 1984 ኣብ ከባቢ ባድን እኳ እንተጀመረ፡ 
እቲ ህዝቢ ነቲ ሽዑ ዝተመስረተ ሰፈራ ብዙሕ 
ኣይተቐበሎን ነይሩ። ደሓር ግን ምስቲ ዝነበረ 
ጸገማት ክእከብ ተገዲዱ። እዚ ድማ ንበዓል 
ሙርድያ ሓጋዚ ነይሩ። መንገዲ መዓልታት 
እናኸዳ ህዝቢ ክትውድብ ዝነበረ ጸገም ኣቃለሎ። 
እቲ ኣብ ሓደ ቦታ ምጥርናፍ፡ ደቀንስትዮ’ቲ ከባቢ 
ዝተፈላለየ ኢደ ጥባባትን ቅዲ ክዳንን እናተመሃራ 
ኣብ ምጥፋእ መሃይምነት’ውን ክነፍዓ ኣኽኢሉወን። 
ክሳብ ክጋደላን ክስወኣን ምብቀዓን ድማ ውጽኢት 
ጻዕሪ ጀማሂር በዓል ሙርድያን ብጾታን እዩ 
ክበሃል ይከኣል። ሙርድያ ምልከት ቋንቋ ኣብ 
ምውዳብ ህዝቢ ኣገዳስን ሓጋዝን ምዃኑ ኣብ 
ሎሚ ኮይና ትዝክር። ብሳላ’ቲ ሙርድያን ብጾታን 
ኣብ ደቀንስትዮ ዝገበሮኦ ጐስጓሳት፡ ብዙሓት ካብ 
ደቀንስትዮ ብዳውየት ነቒሓን፡ ተወዲበን፡ ዓጢቐን፡ 

ኣብ ሃገራዊ ቃልሲ ግቡአን ኣበርኪተን። 

ኣጋጣሚታት
ኣብ 1978 ከተማታት ሓራ ዝነበረሉ እዋን፡ 

ሙርድያ ኣብ ንግድን ሸቐጥን ከላ፡ ነቲ ኣብ ደብረሲና፡ 
ምሕላብ፡ ዔላበርዕድን ግንዳዕን ዝነበረ፡ ህዝባዊ 
ዱኳናት ዝተኣከበ ገንዘብ ሒዛ ናብ ከረን ድሕሪ 
ምምጻእ፡ ነቲ ገንዘብ ንሓላፊኣ ብርሃነ ገብረህይወት 
ኣረከበቶ። እንተኾነ 10 ብር ጎዲሉዋ። ሽዑ ብርሃነ 
እተን ገንዘብ ኣበይ ጠፊኣን ወይስ ሞዴስ ገዚእክለን 
ክብል ተዋዘያ። ንሳ ግን ገንዘብ ወድብ ኣጥፊአ ኢላ 
ኣይደቀሰትን። ኣብ ኩሉ ደልያ ስኢናተን። ግንዳዕ 
ምስ ተመልሰት ግን እተን 10 ብር ኣብቲ ሳንዱቕ 

ወዲቓ ረኸበተን። ሽዑ ዓቢ ቅሳነት ተሰመዓ።

ኣብ 80ታት ኣብ ሓስታ ኣብ ዝነበረትሉ እዋን፡ 
እታ ሙርድያ ዝነበረታ መስርዕ ናይ ጀማሂር 
ኣጣል ኣጥርያ ነይራ። ሽዑ እቲ ሓላዊኣን ብስራሕ 
ናብ ዓሬርብ ምስ ተንቀሳቐሰ፡ መራሕ መስረዓ 
መስዑድ “ሎሚ ሓሰን ስለዘየለ ምሕላው ኣጣል 
ናባኺ’ዩ” በላ። ሙርድያ ግን ካብ ትውለድ ኣጣል 
ጓስያ ኣይትፈልጥን። ዝተዋህበካ ትእዛዝ ግድነት 
ከተተግብሮ ስለዘሎካ ግን፡ ሙርድያ ከይፈተወት 
ንእሽቶ በትሪ ሒዛ ንሓደ መዓልቲ ካብ ወዳቢት 
ህዝቢ ናብ ጓሳ ኣጣል ተቐዪራ። ምሉእ መዓልቲ 
እተን ኣጣል ፋሕ ኢለን ከይጠፈኣኣ ስለዝፈርሐት፡ 
ማይ ጥራይ ኣስትያ ምሉእ መዓልቲ ኣብ ሓደ 
ጽላል ዖበል ሓጺራተን ወዓለት። ነፍሰ ወከፍ 
ጤል ክትበልዕ ኣብ እትኸደሉ እዋን፡ ብጉያ ከይዳ 
ትመልሳ። ንምሸቱ ኰብኲባተን ናብ መዓስከር 
ምስ ተመልሰት፡ ኣጣል ብጥሜት ሃረምረም ክብላ 
ዝረኣየን መስዑድ “እንታይ ደኣ ኣየብለዓክየንን 
ዲኺ፧” በላ። ሙርድያ “እዋእ ክበልዓ ኢለን ፋሕ 
ምስ በላ ደሓር መን ክእክበን፧” ክትብል መለሰትሉ። 
መስዑድ ድማ እናሰሓቐ፡ “ንሕና ኢና ተጋጊና ብኣኺ 
ዘጓሰናየን” ክብል መለሰላ። 

ተጋ/ት ሙርድያ ዓብደልቃድር - 1986 ኣራግ ደቂ ኣንስትዩ ብደቂ ኣንስትዮ እናተወደባ

ሓዳራ ገዲፋ ሓዳር  ሃገር                   ብስራት ሉል ተስፋይ 

ሓንቲ ካብተን ተብዓት ኣደታት/ኣሓት 
ኢልና እንንየተለን ኣብ ሰውራ ብተወፋይነትን 
ቆራጽነትን ዓቢ ኣበርክቶ ዝገበርት እያ። ድሕሪ 
ነጻነት’ውን ናይ መነባብሮ ብድሆ ጸይራ 
ተወፋይነታ ንሃገራዊ ኣበርክቶኣን ክሳብ ሎሚ 
ትቕጸሎ ዘላ ሓርበኛእያ።

ከም ኩሉ ተጋዳላይን ተመኩሮኣ ኣነኣኢሳ 
ስለእትርእዮ፣ ይትረፍ ንሓፋሽ ንዝወለድቶም 
ደቃ’ውን እንተኾነ ኣዘንትያትሎም 
ኣይትፈልጥን።ከም ባህሊ ህዝባዊ ግንባር እቲ 
ሃገራዊ ንጥፈት ከም ንቡር ስለእትቖጽሮ ነቲ 
ሃገራዊ ንጥፈት ናተይ ኢላ ትቕጽሎ’ላ። ዕለተ-
ነጻነት፣ 8 መጋቢትን ካልእን ብናታ ተበግሶ 
ነቲ ጽምብል ዝኸውን ቀረብ ባዕላ ተዳሉ። 
ክፍሊት ኣይትሓትት ድኻማ ኣይትጽብጽብ!

ሓንቲ ካብቲ ድሙቕ ኣበርክቶኣ ኣርማ 
ሃማደኤ ብስፈ ሰፍያ ንሃማደኤ ዘቕረበቶ 
እዩ።በዚ ድማ ካብ ናይ ሎሚ ሚኒስተር ዕዮን 
ማሕበራዊ ድሕነት ወይዘሮ ልኡል ገብርኣብ 
ኣብቲ እዋን’ቲ ፕረዚደንት ሃማደኤ ነበር 
10,000 ናቕፋ ተሸሊማ።

ለምለም ሓደራ ካብ ኣቦኣ ቀሺ ሓደራ 
ገብረስላሴን ካብ ኣደኣ ኣምለሰት ወልዱን 
ኣብ ዓዲ ኣርሖ ተወሊዳ።ወለዳ 9 ደቂ 
ወሊዶም።ካብዚኦም ኪዳነ ዝብሃል ምንኣሳ 
ሓዋ ተሰዊኡ።እቶም ዝተረፉ ገለ ብህይወት 
የለውን፡ ገለ ድማ ኣብ ኤርትራን ወጻእን 
ይነብሩ ኣለዉ።ለምለም ናይ ውድብ ንጥፈት 
ጓል 14 ዓመት እንከላ’ያ ፈሊማቶ። ለምለምን 
መዛኑኣን ከም ብዓል ትሕሸን ጓል መነኹሰይቶ 
ትዕበ ትበሃል ካብ ሱዳን ዝመጸትን ምስ 
ካልኦት ደቂተባዕትዮን ተወዲበን ስሩዕ ዝኾነ 
ንጥፈት ከካይዳ ጀሚረን።መዝገቦ ዝተባህለ 
ወዳቢ ጠርናፊ ነይሩወን።

ካብ እንዳ ዳሽምን ሰንዓፈ መገዲ ሰለስተ 
ሰዓት ብለይቲ ተጓዒዞም ነቲ ናይ ዓዶም ናይ 
ጀርዲን ፍርያት ከም ኮሚደረን ሽጉርትን 
ረቡዕን ቀዳምን ናብ ሰንዓፈ እናመጽኡ 
ይሸጡ።በቲ ገንዘብ ድማ ንተጋደልቲ ዘድሊ 
ናውቲ ከም ኮንጎ፡ ኩሹፍ፡ ባዴላ፡ መርፍእ 

ገዚኦም ንኣቦታትን ኣደታትን ተማልኡልና 
እናበሉ ይልእኹ።ኣብ መንጎ ደቂተባዕትዮን 
ደቀንስትዮን ዝነበረ ዝምድና ከም ኣሓትን 
ኣሕዋትን ብምንባሩ እቲ ስራሕ ጽፉፍን 
ስሉጥን’ዩ ነይሩ።

ለምለም ንመዛኑኣ ንመርዓ ኣብየን 
ኣብቲ ናይ ገድሊ ንጥፈት ክሳተፋን ምስ 
ተጋደልቲ ክቐርባን ዝረኣያ ደቂ ዓደን ደርፊ 
ኣውጺአናለን።በቲ ደርፊ ዝሓረቓ “ስለምንታይ 
ንሕና ንጽረፍ ዘይተጠንቅቑልና” ኢለን ክጣርዓ 
ከለዋ፡ ለመለም ግን ነቲ ደርፊ ባዕላ መሊሳ 
ደጊማቶ።ከም ዘይትግደሰለን ስለዘርአየተን 
ድማ ኣቋሪጸንኦ።እዚ ፍሉይ ጥበብ’ዚ ኣብ 
ኮለጅ ኣቲኻ ዝርከብ ረቂቕ ጥበብ ዘይኮነ 
ተፈጥሮኣዊ ትዕድልቲ እዩ።

እቲ ሽዑ ግዜ ዝበዝሐ ዓድታት ዓቃባዊ 
ስርዓት ስለዝነበሮ፡ተሳትፎ ናይ ደቀንስትዮን 
ባዕሉ ሰውራ’ዩ ነይሩ።ክሳብ እቲ ንቕሓት 
ዘስፍሕፋሕ ድማ እተን ፈለምቲ ደቀንስትዮ 
ከም በዓል ለምለምን ብጾታን ኩሉ ዓይነት 
ብድሆ ክገጥመን ግድን እዩ።እቲ ዝገርም 
ወለዲ ከይተርፉ ንመርዓ ጓልኩም ሃቡና 
ምስ ዝብልዎም “ኣይፋልኩምን ንዓኹም 
እትኸውን ኣይኮነትን ካልእኩም ድለዩ” 
ይብልዎም ከምዝነበሩ እናሰሓቐት’ያ 
ኣዘንትያትለይ።እቶም ተጋደልቲ ግን ነቲ 
ህዝቢ በብቕሩብ እናንቅሑ ነቲ ተሳትፎ ናይቲ 
ህዝቢ ክዓቢ ብዝተፈላለየ መገዲ ከይተሓለሉ 
ምስራሕ ኣየቋረጹን።

ከም ኩሉ ኣብቲ ግዜ ዝነበሩ ስድራቤት 
ንለምለም ድማ ወለዳ ከመርዕውዋ ኣሸጊሮማ። 
ነቲ መርዓ ክትኮልፍን ጋብር ደርዓንቶ 
ማይጨሎት ምስዝኸዳ ዝነበራ ከይዳ።ካብኡ 
ንመንደፈራ፡ ኣብ መንደፈራ ኣብ እንዳ ሰብ 
ስራሕ ብሰለስተ ቕርሺ ጀሚራ።ንሹቕ ግን 
ኣይለኣኽን ኢላቶም ምእንቲ ዝፈልጥዋ ሰባት 
ከይትረክብ።ኣብቲ ስራሕ ኣይጠዓማን።ካብኡ 
ወጺኣ ኣብ እንዳ ዘርኣይ ቀሺ ሃይለ ዝበሃል 
ብዓል ድባርዋ ብ11 ቅርሺ ተቖጺራ ብኽብሪ 
ድማ ሒዞማ።ኣርባዕተ ወርሒ ድማ ሰሪሓ።

እዚ ኹሉ ክትጥንቀቕ ሓደ መዓልቲ 
ግን ንሹቕ ምስ ተላእከት ዝፈልጥዋ ሸቃጦ 
ርእዮማ።ነዚ ምስ ሰምዐ ረዘነ ሓዋ ናብ 
ዓዲ ንኽመልስዋ ምስ ብዓልቲ ቤቱ ናብቲ 
ትሰርሓሉ ቦታ መጺኡ።ብኣጋጣሚ እቲ 
ዘስርሓ ዝነበረ ዘርኣይ ምስ ረዘነ ሓዋ ዝፋለጡ 
ኮይኖም ጸኒሖም። ምስ ረዘነ ብምርድዳእ 
ዘርኣይ ባዕሉ ናይ ይሕለፍ ፍቓድ ኣውጺኡ 
ንኣስመራ ሰዲድዋ።ለመለም ንዘርኣይ በቲ 
ሰናይ ተግባሩ ከትመስግኖ ድሌት’ኳ እንተለዋ 
ክሳብ ሕጂ ብዘይምኽኣላ ግና የተሓሳስባ።

ኣብ ኣስመራ ምስ መጽአት ብዘይድሌታ ምስ 
ዮውሃንስ ኣስገዶም ዝተባህለ ተመርዕያ።ኣብ 
ቪላጆ ሓዳር ጀሚራ።እቲ ሃገራዊ ስራሕ ድማ 
ደድሕሪኣ ስዒቡ። ብመገዲኣለም ዝተባህለ 
ድማ ቀጺላቶ።ለምለም ንኣለም ካብ ዓዳ 
ከይወጸት እያ ትፈልጦ።

ኣለም ኣብቲ እዋን’ቲ ሓላፊ ናይ መረታ 
ሰበነ፡ ሃዘሞ፡ ጸሮና እንዳ ዳሽምን ከባቢኡን እዩ 
ነይሩ።ናብ ኣስመራ ድማ ብውድባዊ ስራሕ ምስ 
መጽአ ንለምለምረ ኺብዋ።ኣለም መጀመርያ 
ከም ኢዱ ዝሃበ (ወዶገባ) ተመሲሉና ብእንዳ 
ሓወብኡ ሓድሽ ተላ ዝተባህሉ እዩ ከይዱ።

ሓወቦኡ ብሕርቃን “ጅግና ኔርካስ ወኻርያ 
ክትከው ንገዛ ኣየእተወካን’የ” ኢሎም 
ሰጉጎሞ።ካብኡ ናብ ለምለም ይመጽእ።ኣለም 
ምስ ብዓል ቤታ ኣዝማድ ስለዝነበሩ እዩ ናብ 
ገዝኣ ከይዱ። ‘ለመለም ኣነ ኣይጠዓመንን 



ኣግእዞ

22

ቁ.47

ኢደይ ሂበ’ ምስ በላ፡ ብተመሳሳሊ ለምለም ድማ “ጅግና ኔርካስ 
ክትስልም፡ ሞይትካ ኔርካ እንተትኸውን ምሓሸካ ባዕልኻ’ ኸ ህይወትካ 
ዘይተሕልፍ ደገመቶ።

ኣለም ድማ “ኣይከኣልኩን” ኢሉ መሊሱላ።እዚ ስምዒታን እምነታን 
ንምፍላጥ ዝገበሮ ሜላ እዩ ነይሩ።ለምለም ገና ኣብ መትከላ ከምዘላ 
ምስኣረጋገጸ፣ ወዶገባ ከምዘይኮነን ብስራሕ ከምዝመጸአን ገና’ውን 
ክትተሓባበር ምዃና ኩሉ እቲ ሓቂ ነጊርዋ። ብድሕሪኡ ኣለ ምምስ 
ክልተ ብጾቱ ኣፋሊጡዋ።ለምለም እቲ ኣብ ዓዳ ከላ ዝጀመረቶ ስራሕ 
ውድብ ንኽትቅጽሎ ድልውቲ ምዃና ነጊራቶ።ን ብዓልቤታ ንኽውደብ 
ሓሳብ ኣቕሪቦምላ’ኳ እንተነበሩ፡ ብዓልቤታ ግን ብባህርይ ምኽንያት 
ነቲ ስራሕ ናይ ውድብ ከምዘይክእሎ ኣጸቢቓ ስለእትፈልጥ ኣይከውንን 
እዩ ኢላቶም።ንበይና ነቲ ንጥፈት ተታሓሒዛቶ።ከምተን ዝበዝሓ 

ህይወተን ኣብ ኢደን ዓሚዀን ዝቃለሳ ዝነበራ ኣብ ኣስመራ ኮይና ኣብ 
ዝተፈላለየ ሓደገኛ ስራሕ ትዋፈር ከም ዝነበረት ድማ ተዘንቱ።

እቲ ዝበዝሐ ስርሒትን ሓፋሽ ብቐሊሉ ክግለጽ ዘይከኣል ፍጻመታት 
ስለዝኾነ እናመረጸትን እናሓሰበት እያ ነቲ ታሪኽ ሰውራ ኣዘንትያቶ።

ገዘኦም ኣብ ቪላጆ ብእንዳ ሓሸማ ኣብ ዝፍለጥ ከባቢ እዩ 
ነይሩ።ኣብቲ ከባቢኦም እንዳቦይ እምባየ ዝተባህሉ ብዓል ዓዲ ያቆብ 
ስታላ ስለዝነበረቶም ከም መዋፈሪት ይጥቀሙላ ነይሮም።ተኽለ 
ዝብሃል ሰራሕተኛ ንግሆ መጺኡ ሓሊቡ ምስ ከደ፡ ብድሕሪኡ ኣብታ 
ቦታ ኹሉ ምስጥራዊ ስራሕ ይሳለጥ።ንኽትሰርሓሉ ምቹእ፡ ጎረቤት 
የብልካ ዝዕንቅፍ የለ፡ ላም ሓሪር እያ ጎረቤተይ ነይራ ትብል ለመለም። 
ንላም ሓሪር እንተትጽሕፍላ ክንደይ ጽቡቕ ነይሩ ብኣድንቖት ትዝክር! 
ብዓልቤታ ኣብ ናይ ጀርዲን ስራሕ ንግሆ ሰዓት 5 ተሲኡ ስዓት 10 

ስለዝምለስ ብዙሕ ስራሕ የሳለጥ ነይሩ።

ብኣውርኡ እቲ ቦታ ጥቓ ናይ ጦር ሰራዊት ‘መድፈኛ’ ስለዝነበረ 
ዝጥርጥረካ የለን።እዚ ሓደ ካብቲ ዘስደምም ድፍረት ናይ ለምለምን 
ብጾታን ምዃኑ ነብሰ ግሉጽ እዩ።እቲ ንዘበነ ደርጊ ዝፈልጥ ሰብ፡ ይትረፍ 
ጥቓኦም ኴንካ ንተጋደልቲን ፈዳይን ንከተእንግድ፡ ሰላማዊ ኴንካ ኣብ 
ከተማ በዛ ጥቕኦም ንኽትሓልፍ ክሳብ ክንደይ ዘፍርህን ዘሸቑርርን ከም 
ዝነበረ ፍሉይ ዝኽሪ እዩ።

ኣብቲ እዋን ካብ ጸላእቲ ብዘይፍለዩ ደቂ ሃገር ከድዓት’ውን ስለዝነበሩ 
ሕማቕ እዋን እዩ ነይሩ።ነቲ ሃገራዊ ዕዮ ንኸተሳልጥ ዝተፈላለየ ብልሓት 
ክትጥቀም ዘገድድ እዩ ነይሩ። ለምለም ድማ ንብረት ብዘይ ስክፍታ 
ንኸተብጽሕ ናይ ገዛእ ርእሳ ሜላ ተጠቒማ እያ ነቲ ዝተዋህባ ስራሕ 
እትዓሞ።ንኣብነት ኣብ ሓደ ስርሒት ናብ እንዳ ፖሊስ ንኽትኣቱ 
ዝተጣበበቶ ጥበብ ብኸምዚ ዝስዕብ ትገልጾ። ‘ሓንቲ ኣኸዛ ሃብቱ 
እትበሃል ኣብ ፓራዲዞ ኩቦ እትሸይጥ ነይራ።ካብ እስታላ እንዳ 
ገረዝግሄር ዓንደመስቀል ወሲዳ ጎድጒዳ ንሓደ 10 ሰንቲም ትሸይጥ 
ነይራ።ለምለም ምስኣ ተመሓዛዝያ ኩቦ ክትሸይጥ ጀሚራ።ለምለም ነዚ 
ስራሕ ዝጀመረቶ ኩቦ ትሸይጥ ተመሲላ ናብ ዝተላእከቶ ቦታ ንኽትኣቱ 
እዩ። ናብ ካምቦ ፖሊስ፡ ንሓደ ብጻዮም ኣብኡ ዝብጻሕ ንብረት 
ስለዝነበሮ ከም ሸያጢት ኩቦ ኮይና ኣትያ ኣብጺሓትሉ።

ለምለም ነቲ ብዘይስክፍታ ዝተዋህባ ንጥፈት ከተካይድ ዝነበረ ኩነት 
ግን ዕንቅፋት ኣጋጢሙዋ። እዚ ድማ  ኣለም ናብ ዓዲቐይሕ ንኽቕየር 
ትእዛዝ መጺእዎ። ምስ ሓዳራ እንከላ ቤቶም ናይ ብዓል ኣለምን ብጾቱን 
መሳርሒት ቦታ እያ ነይራ።ኣለም ምስ ከደ ንለምለም ኣይጠዓማን።ንሱ 
እንከሎ እቶም ብጾቱ ክመጽኡ ከለዉ ኣዕሩኽ ናይ ኣለም እዮም 
ብድሕሪኡ ግን እቶም ዝኣትዉ ውዱባትን ተጋደልትን ንኽጥርጠሩ 
ቃልዕ ስለዝኾነ ንለምለም ስቅያት ኮይንዋ።

ስግኣታ ኣብ ጥርዚ በጺሑ ናብ ሜዳ ክትወጽእ ሓሳብ ኣቕሪባ። ኣብቲ 
ዘለኽዮ ዝዓበየ ስራሕ ብምባል ኣቕቢጾማ።ለምለም ይትረፍ ኣኺላ፡ 
ኣብ ንኡስ ዕድሜኣ ደቂ ዓዳ ምስ ደረፋላ ኮቦሮ ሒዛ ዝደገመትለን፡ 
ብተመሳሳሊ ነቲ ዘዋ ርእያ ዝብል ናይ ጎረባብቲ ሕሜት ነቲ ናታ ንናይ 
ብጾታ ንሃገራዊ ዕማም ዝዕንቅፍ ክሳብ ዘይኮነ ዓጂብዋ ኣይፈልጥን እዩ።

መወዳእታ ነቲ ናይ ውድብ ስራሕ ከምቲ ዝድለ ንኽትነጥፍ 
ክትፋታሕ ወሲና።ንኽትፋታሕ ምእንቲ ዝተፈላለየ ብዓል ቤታ ዝጸልኦ 
ስራሕ ኮነ ኢላ ትፍጽም ንሱ ግን ኣቕቢጹ ምፍታሕ ኣብዩ።መወዳእታ ኣነ 
ፈትየ’ኮ ኣይተመርዓኹኻን ብዓል ረዘነ ሓወይ ደቂ ማሕበሩ እዮም።ኣነ 
ካብ ቀደመይ ክምርዖ ሓሲበ ኣይፈልጥን እየ ኢላቶ።ንሱ ከም ብዓልቲ 
ቤቱ ጥራይ ድኣምበር፡ እቲ ምስጢራዊ ስራሕ ስለዝይፈልጥ ምስ ካልእ 
ሰብኣይ ከይርእየኪ ኢሉ ብጭካነ ከም ዝሃረማን እቲ ጉዳይ ከይተዓባበ 
ግን ግብረ መልሲ ክትህብ እናኸኣለት ስርሓ ከይዕንቀፋ ተጸሚማ ከም 
ዘሕለፈቶ ብምግራም ተዘንቱ።

እዚ ፍሉይ ታሪኽ እዚ ክትነግረኒ ከላ እተን ንሓዳረይ ኢለን እናተሳቐያ 

ተልእኾ ይፍሸል ይተዓወት ብዘየገድስ ክጠፍእ የብሉን።ጥበብ 
ተጠቒምካ ክትዕቅቦ ግድን እዩ።እዚ ሕጂ ኣብ ተዋስኦ ዝርአ ንኣብነት 
ከም ስርሒት ኮማንዶን ዘይወዓሎ ከኣምኖ ይሽገር ይኸውን፡ ግን ከኣ 
ብኸማና ሰባት ዝተፈጸመ ፍሉይ ቅያ እዩ።”

ናይ ለምለም ስርሒት ኩሉ ኣብ ከተማ እዩ ነይሩ።እቶም ደቂተባዕትዮ 
ዝኾነ ነገር ክሕዙ ኣይጥዕሞምን እዩ።ደቀንስትዮ ግን ሕምባሻ፡ ሽኮር፡ 
ኮሚደረ ሽጉርቲ ከም ዝሓዛ ተመሲለን ዕጥቅን ስንቅን ካልእ መልእኽቲ 
የበጻጽሓ ነይረን። ለምለም ድማ ኣብ ዘምቢል ሽጉጥ፡ ፈንጂን ካልእን 
ተሰኪማ ኣብቲ ብጾታ ዝጎዓዝዎ ተጎዓዝ ነይራ። ኣብ ገዝኣ ተቐምጥ። 
ፍርሒ ኣይተዓደላን። እቲ ዝገረም እቲ ድፍረታ ማዕረ ተወፋይነታ 
ዕላማኣ ክሳብ ሕጂ ኣይገደፋን። ንኣብነት ድሕሪ ነጻነት ኣብ ወክማ ከም 
ሓላዊት ኮይና ኣብ ትሰርሓሉ ዝነበረት፡ ሓደ ናይ ለይቲ ሓላዊ ብሕማም 
ምኽንያት ከብኩር እንከሎ፡ ንሳ ትትክኦ ከምዝነበረትን፡ ነዚ ዝፈለጠ 
ናይቲ እዋን ናይቲ ትካል ኣካያዲ ከተቋርጾ ከምዝገበረን፡ እናጨረቐት 
ኣስሒቓትኒ’ያ።

ንለምለም ነቲ ሓደገኛ ሰውራዊ ንጥፈት ንኽትቅጽል ዘኽእላ 
ሓይሊ እንታይ ምዃኑ ምስ ሓተትክዋ፣ “ዝገርመኪ እዩ ኣይትኹለፍን 
እቲ ክትገብሮ ዝደለኻ በብዓቕምኻ ክትዛዝም ትደሊ። ንእሽቶ 
እንተኣበርኪትካ ትሕጎስ። እታ ዝተዓወትካላ መዓልቲ ትሕጎስ። እታ 
ሞት ከምዘላ ትፈልጥ እምበር ክወልድ እየ ደቀይ ከዕብይ’የ ባንዴራ 
ክርኢ ኢልካ ኣይትሓስብን። ኣነ እጃመይ ከበርክት እየ ካልኦት ድማ 
ይትክእዎ፡ ይስዕቡ። እታ ዓወት ከም ትመጽእ ትፈልጣ ኢኻ ጭቡጥ 
ነገር’ዩ። ነጻነት ክርኢ ኢልካ ግን ኣይትሓስብን። ፍቓድ ኣምላኽ ኮይኑ  
ግን ነጻነት ክንርኢ በቒዕና።”

እዚ ፍሉይ ንቕሓት ከምዝነበረ ብግልጺ እያ ኣዘንትያትለይ። “ንኹሉ 
ከጋጥም ዝኽእል ሓደጋ ፍሉይ ጥንቃቐን ኽንገብር ንሕበር ኢና፣ 
ተታሒዞም/ዘን ምስ ትሰምዕ ናተይ’ከ መዓስ እያ ትብል፡ ግን ክሳብ 
ትተሓዝ ከበርክት ኣለኒ ክዕወት ኣለኒ ትብል። ትቕጽል ክስብ መስዋእቲ!”

ለምለም ከይወለደት ክትፋታሕ እኳ እንተ ኣንቀደት ካብ በዓል ቤታ 
ነበር ወድን ጓልን ወሊዳ’ያ። ለምለም ጥቕሚ ናይ ትምህርቲ ኣጽቢቑ 
ስለዝርድኣ ንደቃ ዝለዓለ ትምህርቲ ክብጽሑ ጽዒራ። ንደቃ ኣቦን 
ኣደን ኮይና በይና ኣዕብያቶም። ወዳ ንኽሕግዛ ትምህርቲ ገዲፉ ስራሕ 
ክጅምር ምስ ሓተታ ትምህርትኻ ንፋዕ፡ ካልእ ኣይደልይን እየ ኢላ ብትሪ 
ተቓዊማቶ። ከምቲ ዝተመነየቶን ዝጸዓረቶን ድማ ወዳ ኣይሓመቐን።  
ካብ ኮለጅ ሓመልማሎ ብዲግሪ ተመሪቑ። ለምለመይ እዛ ዲግሪ ናትኪ 
እኮ እያ ከም ዝብላ እናተሓበነት ገሊጻትለይ። ኣብዚ ግዜ ክልቲኦም ደቃ 
ሰብ ሓዳርን ውሉድን ስለዝኾኑ ደቂደቃ ብምርኣያ ንፈጣሪኣ ተመስግን።

እዚ ሓጺር ታሪኻ ሰሚዕካ፣ ለምለም ሓንቲ ካብተን መትከላውያን 
ኣንፈተን ከይሰሓታ ክብርታት ህዝባዊ ግንባር ብግብሪ እናርኣየትን 
እናመሃረትን እትነብር ዘላ ዜጋ ስለ ዝኾነት ዕድመን ጥዕናን ዕብየትን 
ይምነየላ። ነዚ ታሪኽ ክስንዶ ዝሓበሩኒ’ውን በቲ ተወፋይነታ ዝድነቑ 
ወረስቲ እዮም።

ዘሕልፍኦ፡ ንቡር ዘይፈተንና ኢለን ዝሳቐያ፡ ካልኦትን ደቀንስትዮ ኣብ 
ሓንጎለይ እናሓሰብኩ እየ ብምግራምን ምድናቕን ሰሚዐያ። 

  ለመለም ከምቲ ዝተሓበረቶ ከም ቀደማ ናይ ከተማ ንጥፈት 
ቀጺላቶ። እቲ ዝበዝሐ ፍጻሜታት ዕዉት እዩ ነይሩ። ግን ሓደ 
መዓልቲ ንሳን ብጾታን ካብ ሞትን ማእሰርት ንዝወጽእሉ ፍልይቲ 
ዕለት ከም ሓድሽ ፍጸመ ትዝክሮ።ሓደ ህዝቢ ዘሸገረ ናይ ደርጊ ሓላፊ 
ተቐንጺሉ።እቲ ሓበሬታ ምሉእ ስለዘይነበረ እቲ ኩነታት ከምቲ 
ዝተጸበይዎ ኣይጸንሖምን።እዚ ድማ እቲ ፍጻመ ዕዉት’ኳ እንተነበረ 
ሓለዋ ግን ካብ ትጽቢቶም ወጻኢ ኮይኑ ጸኒሕዎም።እንተላይ ሲቭል 
ዝተኸድኑ ኣባላት ጸጥታ ጸኒሖም ደድሕሬኦም እናተኮሱ ጎዮሞም።

ኣብዛ ፍልይቲ ፍጻመ ብቓላታ ለመለም “ኣነ ናብ ዓቐብ ገጸይ ወጺአ 
ምእንቲ ክቐትሉኒ ኢለ እየ።ንሳቶም ኣብ መሬት በጥ ኢለ ክጸንሖም 
እዮም ተጸብዮም።ንዓይ ተኩሶም ምቐተሉኒ ግን ክሕዙኒ ስለዝደለዩ 
ደድሕረይ ጎዮም።ኣነ ቀልባዕቀልባዕ ከይበልኩ ትኽ ኢለ መገደይ 
ቀጺለ።ጽንሕ ኢለ እታ ላዕለወይቲ ክዳነይ ኣውጺኤ ምስተን ኣብኡ 
ዝነበራ ኣንስቲ ተሓዊሰ ጥውይ ኢለ ከይደ። እቶም ብጾተይ ናበይ 
ከምዘበሉ ኣይፈለጥኩን።” እቲ ዝገርም ለምለምን ብጾታን ነሕድሕዶም 
ኣይፋለጡን እዮም። “ኣብ ስራሕ ኢኻ ትራኸብ።ዘዝተውህበካ ዕማም 
ዕዉት ኴንካ ክትወጽእ ጥራይ’ዩ እቲ ዕላማ” ትብል።

ምናልባት እቶም ብጾተይ እንተታሒዞም ናብ ገዛይ ከይመጽኡኒ 
ካብ ገዛ ወጺአ ውዒለ።ገዛ በጺሐ ምሳይ ዝነበረ ክዳን ቀይረ መሊሰ 
ወጺአ።ኣብ ጃርዲን እንዳቦይ በርሀ ዝበሃሉ ከይደ ኮፍ ኢለ።ድሕሪ 
ነዊሕ ትጽቢት ስለዘይመጽኡ ግን ንገዛ ከይደ።ነቲ መልእኽቲ ኣብ ጎሓፍ 
ደርብየ ንገዛይ ከይደ።ምስ ተመለስኩ ረኺበያ ናይ ብሓቂ ቀሲነ።ዝኾነ 

ሽልማት ዝረኸበትላ ኣርማ ሃማደኤ ብስፈ

ወርቃዊ ክብርታትና ዓቂብና ንቕድሚት ንገስግስ
መርሃዊ ታደሰ

- ናብ ውዳበ ሃማደኤ ብኸመይ 
ተጸንቢርኪ፧

  ኣነ ከም ዝበዝሕ ኣብ ስደት 
ተወሊዱ ዝዓበየ ኤርትራዊ ዜጋ፡ ኣብ 
ኩለን ማሕበረ ኮማት ናይ ኤርትራ 
እናተሳተፍኩን በዘን ማሕበረ ኮማት 
እዚኣተን እናተሃነጽኩን’የ ዓብየ። 
ከም መንእሰይን ጓለንስተይትን መጠን 
እጃመይ እናበርከትኩ እንከለኹ ድማ፡ 
ኣብ 2019 እዋን ኮቪድ ፕረዚደንት 
ሃማደኤ ወይዘሮ ተኽኣ ተስፋሚካኤል 
ኣብ ዝተረኽበትሉ፡ ብማንዛ ኣብ 
ዝተኻየደ ምርጫ ኣደ መንበር ሃማደኤ 
ዞባ ካናዳ ኮይነ ተመሪጸ። ካብ ሽዑ 
ክሳብ ሕጂ ኣደ መንበር ሃማደኤ ዞባ 
ካናዳ ኮይነ እሰርሕ ኣለኹ።

- ምስ ሃገረ ካናዳን ንጥፈታት 
ሃማደኤ ኣብ ዞባ ካናዳን ከተላልይና፧

   ሃገረ ካናዳ ብፕራይም ሚኒስተር 
እትመሓደር ኣዝያ ዓባይ ሃገር’ያ። ኣብ 
ዓበይቲ ዞባታትን ንኡሳንን ዝቕመጥ 
ልዕሊ 35 ሚልዮን ህዝቢ ዝነብራ፡ 
ንኣስታት ሽዱሽተ ወርሒ ኣዝዩ ቆራሪ 
በረድ ክትብሎ እትኽእል ክሊማ ዘለዋ 
ሃገር’ያ። ካናዳ ካብ ዝተፋላለየ ክፍለ 
ዓለማት ዝመጽኡ ብዙሓት ስደተኛታት 
ዝቕመጡዋ ሃገር እውን እያ። ሃማደኤ 
ዞባ ካናዳ እምበኣር ኣብዚ ክጠቕሰልካ 
ዝጸናሕኩ ቅርጺን ትሕዝቶን ዘለዋ 
ሃገር ኢና ንጥፈታትና ነካይድ። እቲ 
እንካይዶ ንጥፈታት ብቐንዱ ምንቃሕን 
ምውዳብን ኣብ ሃገረ ካናዳ ንዝቕመጣ 

ኤርትራውያን ደቀንስትዮ’ዩ። 

- ንክሊማ ሃገርና ምስ ናይ ካናዳ 
ብምንጽጻር ከመይ ትርእይዮ፧

   ክሊማ ሃገርና ተመኒኻ ዘይትረኽቦ 
እዩ። ምስ ናይ ካናዳ ከተነጻጽሮ 
ዘይሕሰብ’ዩ። ካናዳ ኣብ እዋን ክረምቲ 
ግብ ዝበለ ጸልማት’ዩ፡። ቀትርን 
ለይትን ሰዓት ርኢኻ እንተዘይኮይኑ 
ብዓይንኻ ክትፈላልዮ ኣሸጋሪ’ዩ። እዚ 
ኩነታት እዚ ከኣ ኣብ ኣእምሮ ደቂ-
ሰብ ነውጺ ዝፈጥር’ዩ። ኣብ ሃገርና 
ምስ ምብራቕብ ምዕራብን ጸሓይ፡ 
ምረት ጸሓይን ዛሕልን ኣተሓሓዚካ 
ሰዓት ክንደይ ምዃኑ ክትግምት 
ትክእል ኢኻ። ኣብ ሃገርና ዘሎ ክሊማ 
ሰብ ንኽነብረሉ ኣዝዩ ምቹእ እዩ። 
ማሕበራዊ ህይወትናን ኣነባብራናን 
እውን ብኡ መጠን ዝተፈላለየ እዩ። 
ኣብ ኤርትራ ሓባራዊ ህይወት እዩ 
ዘሎ፣ ኣብኡ ግን ከምኡ ኣይኮነን።

- ሱታፌን ብቕዓትን ኤርትራውያን 
ደቀንስትዮ ነበርቲ ካናዳ ብኸመይ 
ትግምግምዮ፧

   ኣብ ኩሉ ነካይዶ ሃገራዊ ንጥፈታት 
ኩሉ ግዜ ቅድሚት ዝስርዓ እተን 
ደቀንስትዮ’የን። ንኹሉ ብድሆታት 
ሰጊረን ከኣ’የን ሃገራዊ መደባት 
ንምዕዋት ኣበርቲዐን ዝሰርሓ። ምስቲ 
ቅድሚ ሕጂ ዘይፈልጠኦ ዝነበራ 
ቋንቋን ባህልን ገጢመን ድማ እየን 
ሃገራዊ በዓላትና ኣብ ምድማቕን 
ሃገራዊ ክብርታትና ኣብ ምድንፋዕን 
ልዑል እጃም ዘበርክታ ዘለዋ። ኣብ 
ስደት’የን ዘለዋ። ነቲ ስርዓት ናይቲ 

ዝነብራሉ ዘለዋ ሃገር ክኽተላ ግዴታ 
ኣለወን። እንተ ዘይተኸቲለናኦ 
ክነብራ ኣዝዩ ኣሸጋሪ’ዩ። ኣብ ሃገረን 
ዝጥወሩ ስድራቤት ኣለዉወን። ኣብቲ 
ዝነብራሉ ሃገር ዝሕግዘን ሰብ የለን። 
ኩሉ ናብ ስርሑ’ዩ ዝጎዪ። ንዘጋጥመን 
ሽግራት ኩሉ ባዕለን’የን ዝፈትሐኦ። 
ኣብ ስደት ናይ ኣደነት ሓላፍነት 
ተሰኪምካ ክትሰርሕ ኣዝዩ ከቢድ’ዩ። 
ደቀን ብምዕራባዊ ባህሊ ከይጽለዉ 
ኩሉ ግዜ ኣብ ሓለዋ እየን ዝርከባ። 
እዚ ኩሉ ውልቃዊ ሽግራት እናሃለወን 
ከኣ ንሃገርና ዘጋጥማ ናይ ግዳም 
ተጻብኦታት ኣብ ምምካት ልዑል 
ተራ’የን ዝጻወታ።

- ስደት ብድሆ ጥራሕ ድዩ ዘለዎ፧ 
ዕድላት የብሉን ድዩ፧

  ዕድላት’ውን ኣለዎ። እቲ ዕድላት 
ምስ ቴክኖሎጂ ኢኻ ትውዕል፡ 
ምስ ዝተፋላለየ ባህሊ፡ ፍልጠት፡ 
ክእለት፡ ብቕዓትን ተመክሮን ዝውንኑ 
ዝተፋላለዩ ዜጋታት ዓለም ኢኻ 
ትራኸብ። ይኹን’ምበር ስደት ካብ 
ዕድላቱ ብድሆታቱ’ዩ ዝዓቢ። ነዚ 
ከም ዕድላት ክጠቕሰልካ ዝጸናሕኩ 

ልዑል ናይ ምብህሃል ክእለትን ርእሰ ምትእምማን ትውንን መንእሰይ’ያ። ካብዚ 
ወርቃዊ ክብርታት ዝውንን ሕብረተሰብ ኤርትራ ብምፍጣራ፡ ኣዝያ ሕብንቲ 
ምዃና ትገልጽ። እዛ፡ ኣብ ስደት ተወሊዳ፡ ኣብኡ ዓብያን ተማሂራን፡ ከም ኩሉ 
ኣብ ውሽጥን ወጻእን ሃገር ዝቕመጥ ኤርትራዊ ዜጋ፡ ሃገራዊ  እጃማ ኣብ ምብርካት 
ትርከብ ዘላ ኣብነታዊት መንእሰይ ደያኒት ሃይለ፡ ኣደ መንበር ሃማደኤ ዞባ ካናዳ 
ኮይና፡ ዕድምቲ ጋሻና ጌርናያ ኣለና - ሰናይ ንባብ።

ቴክኖሎጂ’ውን እንተኾነ ብኣወንታዊ 
መዳዩ ክትጥቀመሉ እንተዘይክኢልካ 
ኣብ ከቢድ ብድሆ’ዩ ዝሸመካ። 

- ዓመታዊ ዝካየድ ገምጋም ስራሕ 
ማእከላይ ባይቶን ፈጻሚት ሽማግለን 
ከመይ ትረኽብዮ፧

ኣብዚ ገምጋም’ዚ ነንሕድሕድና 
ብፍላይ ከኣ እተን ካብ ወጻኢ ሃገራት 
ዝመጻእና ወከልቲ ዝተፈላለያ ዞባታት 

ወጻኢ ገዚፍ ተመኩሮ ኢና ንቐስም። 
ንዓይ ብፍላይ እቲ ኣብ ውሽጢ ሃገር 
ዝካየድ ንጥፈታት ብጸብጻብ ክቐርብን 
ኣብ ባይታ ምስ ሰራሕቱ ክግመገምን 
እንከሎ ኣዝዩ’ዩ ዝምስጠኒ። ብሕጽር 
ዝበለ እቲ ዝቐርብ ጸብጻብ ንዓይ 

ዙራ’ሞ ንሃገርካ’ዩ። ኣብቲ ኣዳራሽ 
ኮይነ ኣብ መላእ ኤርትራ’የ ዝበጽሕ። 

- ኣብ ዞባ ካናዳ ብዝነጥፋ ደቀንስትዮ 
ዝተሃንጸ መስልጠኒ ማእከል ኣሎ’ዶ፧

   ኣብ ዓዲ ዃላ ንመሰልጠኒ 
ማእከል ደቀንስትዮ መስርሒ 
ዝኸውን መሬት ሒዝና ኣለና። እዚ 
መሰልጠኒ ማእከል’ዚ ተሃኒጹ ኣብ 
መዓላ ንኽውዕል ዕቱብ መደብ ሒዝና 

ንሰርሓሉ ኣለና። 

- ንዓመታዊ ገምጋም ኢኺ መጺእኪ 
ንኽትዛወሪ ዕድል ረኺብኪ’ዶ፧

  ዕድለኛ ኮይነ ኣብ ሃገራዊ ዓውደ ዘተ 
ሃማደኤ ንኽሳተፍ ዕድል ረኺበ ነይረ። 

ኣብቲ ዓውደ ዘተ ኣብ ጉዳይ ደቀንስትዮ 
ጽላት ብጽላት እንታይ ከም ዝተሰርሐ 
ዝገልጽ ብወከልቲ ዞባታት ዝቐረበ 
ጸብጻባት’ውን ሰሚዐ። ድሕሪ’ቲ 
ዝተኻየደ ዓውደ ዘተ ብሃማደኤ ዞባ 
ማእከል ዝተወደበ ዑደት ነይሩ። ኣብ 
ሰረጀቓን ጸሓፍላምን በጺሐ። ሕርሻዊ 
ንጥፈታት ደቀንስትዮ ተዓዚበ። ኣብቲ 
ዓውደ ዘተ ጸብጻቡ ቀሪቡ ነይሩ እዩ። 
ማዕረ ክንደይ ውጽኢታዊ ምዃኑ ድማ 
ብዓይነይ ክዕዘብ ክኢለ። ብዘይካ’ዚ 
ኣብ ዞባ ማእከል ዝርከቡ ዲጋታትን 
ኣብ መመንጨዊ ጸዓት ኤለትሪክ 
በለዛን’ውን በጺሐ’የ።

- ኣብ መዛዘሚ ትብልዮ እንተሎ፧

ዘለናዮ መድረኽ፡ እዋን መቐይሮ’ዩ። 
ኩሉ ግዜ ሓድነትናን ወርቃዊ 
ክብርታትናን ዓቂብና፡ ኣብ ዞባናን 
ዓለምናን ንዝቃያየሩ ዘለዉ ኩነታት፡ 
ብትዂረት ጠሚትና ንቕድሚት 
ክንስጉም ኣለና። ኣብ ውሽጢ ሃገር 
ይኹን ወጻኢ ዘለና መንእሰያት ኩልና 
ተረከብቲ ሕድሪ ስለዝኾንና ኣብ 
ኩለንትናዊ ዕብየት መንእሰያትና 
ክንዮ’ዚ በጺሕናዮ ዘለና ደረጃ 
ንምብጻሕ ልዑል ወፍሪ ክንገብር ኣለና 
ክብል እፈቱ።

  ደሃብ ዘርኣይ ሓጎስ እበሃል። ኣብ ኣስመራ 
ተወሊደ ዓብየን ተማሂረን። 12 ክፍሊ ምስ 
ዛዘምኩ ማትሪክ ተኻፊለ መሕለፊ ነጥቢ 
ኣይረኸብኩን። ወደይ ምስ ስድራይ ገዲፈ ናብራ 
ንምምሕያሽ ኣብ 1993 ናብ ሱዕድያ ሕጋዊ ቪዛ 
ገዚአ’የ ኣትየ። 

  ከም ትጽቢተይ ኣይኮነን፡ ጥቓኡ ዘይቀርብ 
ኲነታት ገጢሙኒ። እናተኻላበትኩ ኣርባዕተ 
ዓመት ምስ ገበርኩ፡ ስድራይ ክሪኢ ናብ ሃገረይ 
ተመሊሰ። እቲ ናይ መንበሪ ፍቓድ ወረቐት ኣብ 
ከክልተ ዓመት’ዩ ዝሕደስ። እቲ ዝኽፍአ፡ እቶም 
ዘስርሑኻ ጥራይ ኣይኮነን ዝገዝኡኻ። ወኪል 
(ከፊል) ዝበሃሉ ስውራት ገዛእቲ ስደተኛታት 
ኣለው። ሃገረይ በጺሐ ምስ ተመለስኩ፡ እቲ 
ወኪለይ ካብ መዕርፎ ነፈርቲ ክመልሰኒ ጽዒሩ። 
በዓልቲ ቤቱን እታ መሓዛኣ ኤርትራዊትን 
ብዝገበራኦ ጻዕሪ ግን ኣትየ። ድሕሪ ምእታወይ 
ነቲ መንበሪ ወረቐተይ ከየሐድሶ ሒዙዎ 
ኣጽቂጡ።

ንመሐደሲ ፍቓድ ወረቐተይ ዘዝሰራሕክዎ 
ገንዘብ ይሰደሉ ነይረ። ቀጻሊ እንተሓተትኩ 
ነቲ ገንዘበይ በሊዑ መልሲ ኣይሃበንን። እቲ 
ምኽንያት፡ ንሱ ካባይ ዝሓተቶ ስለዘይረኸበ’ዩ። 
አነ ዝተሰደድኩ ናብራይ ከማሓይሽ’ዩ። ሰብአይ 
ደልየ አይተሰደድኩን። ዕላማይ ክስሕት 
አይደለኹን። ጠለቡ ብእወታ ብዘይ ምቕባለይ 
ካብ ሕርቃን ተበጊሱ’ዩ ሰንፈላል ከምዝኸዉን 
ገይሩኒ። 

ዝወዓለ ይንገርካ ዝሳሓተ ይምከርካ እሙና ሳልሕ

ስደት ደቂ-ሰብ ኣብዛ ዓለም ካብ ዝተቐልቀልሉ ዝነበረን ዘሎን’ዩ። ስለዝኾነ ከም ኩሉ 
ተሪእዮታት ጽቡቕን ሕማቕን ገጻት ኣለዎ። ሰባት ካብ ሓደ ቦታ ናብ ካልእ ቦታን ኣህዛብን 
ክቀላቀሉ እንከለው ናይ ሰልጣነ፣ ሓሳባት፣ ትምህርቲ፣ ተክኖሎጂ፣ ሞያ፣ ሃይማኖታዊን 
ማሕበራውን ክብርታት ወዘተ.. ምልውዋጣት ዝኣመሰሉ መኽሰባት ይድለቡ። ሰብ ከም 
ማሕበራዊ እንስሳ መጠን፡ ሰብ ብምዃኑ ጥራይ ካብ ዝኾነ ኩርናዕ ዓለም፡ ዓሌትን እምነትን 
እውን እንተኾነ ብሓባር ክነብር ዝኽእል ፍጡር’ዩ። ሰለዚ ድማ እዩ ሰባት ካብ ምንቅስቓስን 
ስደትን ዝረኽቡዎ ረብሓ ዓቢ ዝኸውን።

ሰባት ብሰንኪ ግጭታት፡ መግዛእትን ዕብለላን ገለ’ውን ቁጠባዊ ህይወቶም ንምምሕያሽ 
ካብ ቤቶም ተማዛቢሎም ይስደዱ። እንተኾነ ግዳ፡ ካብ ሽግር ሃዲሞም፡ ንዝኽፈአ ሽግራት 
ዝቃልዑሉ ኣጋጣሚታት ማእለያ የቡሎምን። ኣበው ከም ዝበልዎ ‘ዝዋዓለ ይንገርካ ዝሰሓተ 
ይምከርካ’ዩሞ’ ኲነታት ስደት ከም ዝተጸበየቶ ዘይጸንሓ ዜጋ ተመኲሮኣ ከተካፍለና እያ። 
ዕላላ ይስዕብ፥

  አብ መጨረሽታ ዓቕለይ ምስ ጸበበኒ ናብ 
ኤምባሲ ኤርትራ ከይደ። አብቲ እዋን’ቲ ሓላፊ 
ዝነበረ ወዲ ፊውተራሪ ዝበሃል ረኺበዮ፡ “አጆኺ 
ከነጻርዮ ኢና” ኢሉኒ፣ ዕድል ኣይገበርኩን ቀልጢፉ 
ተቐይሩ። ሰሪሐ ጸገማተይ ክፈትሕ ዝሓሰብኩ፣ 10 
ዓመታት አብ ሸንኮለል ኣሕሊፈዮ። እቲ ወኪለይ 
ከማና ጸሊም ሱዑዳዊ’ዩ። ገና ዘይሰልጠን ከምቲ 
ዝድለ ዘይበጽሐ ድኻ’ዩ። ስደተኛ ብምዃነይ፣ 
ኣበይ ከይተራኻኽበለይ ብዝብል ተጻዊቱለይ። 
መሓዛ ሰበይቱ እውን ኤርትራዊት ክንሳ ደሓር 
አብ ጎኑ ወጊና። “ወረቐትኪ ክሕደስ እንተኾይኑ 
መጀመርታ ናይ HIV/AIDS መርመራ ክትገብሪ” 
ኢላ ንሆስፒታል ወሲዳትኒ። መርመራ ገይረ፣ 
መልሲ ይርከብ እንተበልኩ ነ’ደኺ ማይ ውረድላ 
ኮይኑ ነገሩ። ጸገመይ ንወዲ አኮይ ነጊረዮ። ደሓር 
ናብ’ቲ ሆስፒታል ባዕሉ ከይዱ። ንሳ ትብለኒ 
ዝነበረት፣ ውጽኢት መርመራኺ ኣይነጸረን’ዩ። 
ደሓር ከም ዘረጋገጽናዮ ግን እቲ ውጽኢት 
ጸገም አይነበሮን። ቋንቋ ብዘይ ምፍላጠይ 
ባዕለይ ከምጻኣልኪ   ትብለኒ ስለዝነበረት አብ 
መጻወድያኦም ኣትየ ዕንኪሊል ክብል ግዜ 
ሓሊፉ።

ብመንገዲ እታ ኤርትራዊት ወረቐተይ ምስላጥ 
ምስ ኣቕበጸ፣ ንሓደ ቤተሰብ ሓገዝ ሓቲተ። 
ንኡ’ውን ቆቆጺሩ ምስ ጠለሞ፣  ክንደይ ግዜ ኮለል 
ኣሎ ገዲፉዎ። ኣብ ዘብሎ ሰለ ዘይነበረኒ ሓንቲ 
መርየም ትበሃል ኤርትራዊት ሓፍተይ፡ ኣብቲ 
ትሰርሖ ስድራ፡ ስራሕ ኣማጺኣትለይ። እቲ 

ስራሕ ለይትን መዓልትን ዕረፍቲ ኣይነበሮን። 
ካብ 24 ሰዓታት 3 ሰዓታት ጥራይ ክትድቅስ 
ይፍቀደካ። ዝሕጸብን ዝስታረርን መወዳእታ 
የቡሉን። 

 ሓደ መዓልቲ ኣብ ክሽነ፡ ጋዝ ረስኒ ገይሩ 
ተተኲሱ፡ ቅልጽመይ ሓረርኩ። እታ ተስርሓኒ 
ከም ሰብ ኣይደንገጸትለይን። ሕክምና ክወስደኪ 
ኣይበለትንን። ሰዓት ሰለስተ ናይ ለይቲ እዩ ነይሩ። 
ብድኻም ተሰኒፈ ምስ ደቀስኩ ያላ ያኻዳማ፣ 
ኢላ ናይ ኤሌትሪክ መዝሓሊ (air conditioner) 
ኣጥፊኣቶ። ኣብ ታራሶ ኮይነ ምሉእ ለይቲ 
ምዉጋሕ ኣብዩኒ ክበኪ ሓዲረ። ንጽባሒቱ 
ኣይሰርሕን ኢለ ኣብየያ። እተን ዝርካበን 
ደሞዘይ ወሲደ ተፋንየ። እቲ ምክልባት ገደብ 
የብሉን፣ ድንጋጸ ዝበሃል የብሎምን።

እንደገና ንስድራይ ዝፈልጡ ሱዳናውያን 
ኣሕዋት ስራሕ ኣማጺኦምለይ። እቲ ስራሕ 
ዝበዝሕ ቆልዑ ምእላይ’ዩ። እታ ኣስራሒተይ 
ሰበይቲ ምስ ገሸት፣ ደቃ ምሳይ ገዲፋቶም። 
ነቲ ሓደ ቆልዓ ክሳብ ዝሓጽብ፡ ነቲ ሓደ 
ጽናሕ ምስ በልኩዎ፡ ምስኡ ዘይኣተኹ 
ኣብ መሕጸቢ ሰውነት ኢሉ በኽዩ። ኣቦ 
እቲ ዝበኸየ ቆልዓ ሓንቲ ከይፈለጠ ወደይ 
ስለምንታይ ተብክይዮ ኢሉ ጉንዲ እዝነይ 
ኣላሂሙኒ። ንጽባሒቱ ቁርሲ ምድላው ኣብየ፣ 
ሕርቃን ኣይወጻኣለይን። ካራ ገይሩ ክውግኣኒ 

ምስ ደለየ ኣእውየ። ኣብቲ ዓዲ ኣእዊኻ 
ዝረድኣካ የለን። ከይቀትለኒ ፈሪሐ ከይፈተኹ 
ተማእዚዘ። እቲ ሰብኣይ ቆሪሱ ንስራሕ ምስ 
ከደ፣ ታሕቲ ታራሶ ወሪደ ንወዲ ኣኮይ ደዊለ 
ጸዊዐዮ። እቲ ኣስራሒየይ ምስ መጸአ ወዲ 

ኣኮይ ኣብ ገዛ ጸኒሑዎ። “ኣብ እንዳ ሱዑዲ 
ከመይ ገይሩ ሰብኣይ ብዘይፍቓድ ይኣቱ” 
ኢሉና። ንሱ ድማ “ደሞዛ ጥራይ ሃባ” ኢሉዎ 
ተሳሓሒቦም። ከይቃተሉ ፈሪሐ ደሞዞም 
ይትረፈኒ ኢለ ሒዘዮ ወጺአ።

 ድሕሪ’ዚ ኩሉ ከርተት ኣብ ሆስፒታል ሰራሕ 
ጀሚረ። ኣብ ሱዕድያ ሰሪሐ ኣይሓለፈለይን። 
ኣብ 2018 ንጉስ መሓመድ ቢን ሳልማን 
ኣብ ዝፋን ምስ መጸ ሓዲሽ ሕጊ ወጺኡ። 
ስደተኛታት ሰጒጎም ኩሉ ስራሕ ብደቂ ዓዲ 
ክስራሕ ተወሲኑ። እቲ ሓድሽ ኣስራራሓ ሜላ 
ኣራኻኺቡለይ ማለት’ዩ። 25 ዓመታት ከርቲተ 
ነቲ ዝኸድኩሉ ዕላማ ኣይወቓዕኩን፣ ቁጠባዊ 
ሽግረይ ኣይፈታሕኩን። 

   ካብ ስደት ዓደይ ኣትየ ናተይ ዝብሎ ገዛ 
ይኹን ርእሰማል ኣየጥረኹን። ናይ ምስራሕ 
ሸውሃተይ ብኽፍቱ እንከሎ ተገዲደ ገዲፈዮ 
መጺአ። ኣብዚ እዋን’ዚ በቲ ዝደኸምኩዎን 
ዝጸዓርኩዎን ንሰብ ጎኒ ክኸውን ምተገባኣኒ፣ 
ብኣንጻሩ ምስ ሰብ ተጸጊዐ ይነብር ኣለኹ። ኩሉ 
ነገር ካብ ዓድኻ ከይወጻእካ አይትፈልጦን ኢኻ። 

ስደት እንተ ዘይፈቲንካዮ፣ ገንዘብ ብቐሊሉ 

ዝርከቦ ዝመስሎም ኣይሰኣኑን ይኾኑ። ስራሕን 
ገንዘብን ክብረትን ኣብ ስደት ኣይርከቡን’ዮም። 
ከምቲ ደራፋይ ዝበሎ ኣብ ሃገርካ ቤትካን ካልእ 
እንተተረፈ ትሕንቅቕ - ሓቁ’ዩ። ኣብ ሱዑዲ ካብ 
ስራሕ ውጻእ እንተኢሎምኻ ትሓቶ መሰል 
ፈጺሙ የለን። 

 ዓድኻ ይሕሰምካ ይጥዓምካ፡ ኣብ ዝኾነ እዋን 
ናትካ’ያ። ስደት ነይርካ እንተ ዘይጥዓምካ ተመሊስካ 
ኣብ ዓድኻ ምስራሕ ጸገም ኣይኮነን። ገለ ከይሓዝካ 
ንዓዲ ምምላስ ዓቐብ ዝኾኖም ኣለው። እቲ ቀንዲ ጸጋ 
ኣእምሮኣውን ኣካላውን ጥዕና ዓቂብካ ምምላስ’ዩ። 
ምስ ኩሉ ጥዕናይ ሰለ ዝተመለስኩ ሕጉስቲ’የ። ኣብዚ 
እዋን’ዚ ቀሲነ ኣብ ዓደይ እነብር ኣለኹ። ጸላኢና ምስ 
ዓዱ ይባተኽ። ኣብቲ ኣብ ሱዑድያ ዘሎ ውዳበታት 
ሃማደኤን ህግደፍን ይሳተፍ ነይረ። በቲ ምስ ሃገረይ 
ዝነበረኒ ምትእስሳር፡ ደቂ ስውኣት ኣብ ምሕጋዝ፡ 
ኣብ በዓላት ናጽነት፡ 8 መጋቢት፡ 20 ስነን ካልእን 

ብምንጣፍ፡ ዓቕመይ ዘፍቅዶ የበርክት ነይረ። ሰለዚ 
ድማ ናይ ኣበርክቶይ ምስክር ወርቐት ሒዘ ንዓደይ 
ተመሊሰ። ኣብዚ እዋን ኣብ ሃማደኤ ተቖጺረ ኣብ 
ምክትታል ተማሃሮ ደቀንስትዮ ዞባ ሳዋ እሰርሕ 
ኣለኹ።       

ኣብ መወዳእታ ከም ዜጋ ዝመኽሮ፡ ስደት ዘይተርፍ 
ካብ ኮነ፡ ናይቲ ዝወርደካ ጸገማት ሓላፍነት ዝወስድ 
ኣካል ኣፍልጦ ክህሉ ኣገዳስን ሓጋዝን እዩ። ዘይምፍላጥ 
ጸገም’ዩ። መንግስቲ ብዘይ ኣፍልጦኡ ዝኸዱ ዜጋታት 
ሃለዋቶም ክፈልጥን ክከታተልን የጸግሞ እዩ። 
ጸገማት ምስ ተኽስቱ ጥራይ ናብ ኤምባሲታትን 
ቆንስላትን ምኻድ ሓጋዚ ኣይኮነን። ኣቐዲምካ ኣበይ 
በይናይ ወዕል ትሰርሕ ኣለኻ ክትፈልጥ ይግባእ። 
ኣብ መወዳእታ ከስመራላ ዝደሊ ድማ፡ ስደት እተን 
ዘይመቺኡካ ናብ ዓድኻ ተመሊስካ ምንባር ከም 
ዝከኣል ክንርዳእ የድሊ። ካብ ከርተትን ጭንቀትን 
ኣብ ዓዲ ጓና፡ ቅሳነት ምስ ቁራስ እንጌራ ኣብ ዓድኻ። 

ካፈይን ዘለዎ ጸዓት ምጽባብ ልቢ የቀላጥፍ? 

ካፈይን ተሓዊሱዎ ብመልክዕ መስተ ተዓሽጉ 
ዝዳሎ ጸዓት ኣገባብ ህርመት ልቢ ክልውጥ 
ከምዝኽእል ተመራመርቲ ኣጠንቂቖም። 

እቶም ካብ ዩኒቨርሲቲ ቦን -ጀርመን ዝዀኑ ጉጀለ 
ተመራመርቲ፡ ነዚ ክርድኡ ዝኽኣሉ 17 ሰባት ናይ 
ጸዓት መስተ ድሕሪ ምስታዮም ድሕሪ ሓደ ሰዓት 
ኣሳእል ልቦም ብምልዓሎም ከምዝዀነ ተፈሊጡ። 
ድሕሪ’ቲ መስተ ድማ ምጽባብ ልቢ ኣዝዩ ዛይዱ 
ከምዝረኸብዎ ኣረዲኦም። 

ካብዚ ብምብጋስ ድማ፡ ናይ ጥዕና ጸገም ዘለዎም 
ቈልዑን ዓበይቲ ሰባትን ነቲ ናይ ጸዓት መስተ (energy drinks) ከወግድዎ ጸዊዖም። ብፍላይ ድማ 
እቶም ዘይስሩዕ ህርመት ልቢ ዘለዎም ሰባት። 

ሓደ ካብቶም ተመራመርቲ፡ “ክሳብ ሕጂ፡  ናይ ጸዓት መስተ ኣብ መስርሓት ልቢ እንታይ ጽልዋ 
ኣለዎ ብንጹር ኣይፈለጥናዮን ነይርና። እንተዀን፡ ኣብ ጸዓት መስተ ዘሎ ትሕዝቶ ካፈይን ካብቲ ኣብ 
ቡንን ኮካን ዘሎ ዓይነታት ካፈይን ብሰለስተ ዕጽፊ ስለዝዛይድ፡ ሓደገኛነቱ ኣመና ኣሰካፊ ከምዝገብሮ 
ኢና ተረዲእና’’ ኢሉ።  

ምስ ልዑል ትሕዝቶ ካፈይን ምውሳድ ብዙሕ ኣሉታዊ ጽልዋታት ኣለው። ንኣብነት፡ ከም ቅልጡፍ 
ህርመት ልቢ፡ ምልዓል ጸቕጢ ደም፡ ከምኡ ድማ ብዝኸፍአ መልክዑ ወቕዒ ወይ ሃንደበታዊ ሞት 
ምጥቃስ ከምዝክኣል እቲ ሓበሬታ የረድእ።  

እቶም ተመራመርቲ ነቶም ኣብቲ መጽናዕቲ ዝተሳተፉ ሰባት ኣብ 100 ሚሊ ሊትር 32 ግራም ካፈይን 
ከምኡ’ውን ኣብ 100 ሚሊ ሊትር 400 ግራም ካፈይን ዘለዎ ናይ ጸዓት መስተ’ዮም ሂቦሞም። በዚ 
መሰረት ከኣ፡ ናይ ጸዓት መስተ ምህላኽ ኣብ ልቢ ናይ ሓጺር ጽልዋ ዘሕድር ኰይኑ ረኺቦሞ። እዚ ናይ 
ጸዓት መስተ ብኸመይ ዝብል ግን ዛጊት ከምዘየረጋገጽዎ ኣፍሊጦም።  

ምስጋና ሳሙኤል

ሰዓት መንደቕ’ዶ ሰዓት ስነ-ህይወት፧
ጠንቅታት ምፍራስ ሓዳር ብዙሓት 

እዮም። እቲ ሓደን ቀንዲን ግን ሓድሕድ 
ዘይምርድዳእ እዩ። ብልምዲ መብዛሕትኡ 
ግዜ ደቀንስትዮ ፍትሕ ክጠልባ እንከለዋ 
ጸገመን ኣብ ዝሕተታሉ እዋን ብድብድቡ 
“ብነብስይ’የ!” ዝብል ቃል የዘውትራ። እዚ 
ድማ፡ እቶም መጻምዲ ኣብ ጾታዊ ርክብ 
ገለ ጸገማት ከም ዘለዎም ዝሕብር’ዩ።  
ናይዚ ዓንቀጽ ቀንዲ ዕላማ ኣብዚ ዘተኰረ 
ክኸውን’ዩ። 

ንምዃኑ ብዛዕባ ሰዓት ስነ-ህይወት (Bio-
logical Clock) ኣንቢብኩም ወይ’ውን 
ሰምዒኩም ትፈልጡዶ፧ ብዛዕብኡ ገለ ወስ 
ክንብለኩም። 

ኣብዚ ዓውዲ’ዚ ብዙሓት ክኢላታት 
መጽናዕታዊ ጽሑፋት ኣቕሪቦም’ዮም። 
እንተኾነ ንሕና ከም መራጎዲ ናይዚ ጽሑፍ’ዚ 
ናይ ብሌክ ታይሰን ሕቶን መልስን ኢና 
መሪጽና ዘለና። 

 ብሌክ ኣብ መጽናዕቱ፡ ንመሳርሕቱ ሄለን 
ቶማስ ዘቕረበላ ቀዳማይ ሕቶ ከምዚ ዝብል 
እዩ ነይሩ። “ጾታዊ ርክብ መኣስ’ዩ ዝብርሃኪ፧ 
ንኣካላውን መንፈሳውን ውህደት ትብህግሉ 
እዋን መዓስ’ዩ፧” ሄለን ድማ “ንግሆ ካብ ድቃስ 
ኣብ ዝተበራበርኩሉ ግዜ፡ ምሸት ከኣ ብዙሕ 
ከይደኸምኩ እንከለኹ!” ክትብል’ያ መሊሳ። 
ሕቶ ብሌክ በዚ ኣይብቅዐን። ኣስዒቡ፡ “ሕጂ 
ዝነገርክኒ ንስኺ ስጋዊ ርክብ ንምፍጻም 
ትደልዩሉ ግዜ’ዩ። ግን ድሌትን ክውንነትን 
ነንበይኑ’ዩ። ንድሌት ሰብኣይኪ ምስቲ ንስኺ 
ትመርጽሉ ሰዓትን እዋንን ዘሎ ምጥዕዓም 
ሸለል ዝበልክዮ ትመስሊ።” ብሌክ ካብ 
ሄለን ክመጾ ዝኽዕል ግብረ-መልሲ ኣቐዲሙ 
ዝተረድኦ’ዩ ዝመስል። ሄለን ከኣ ኤ! እወ… 
እንታይ’ሞ ክገብር፧” ኢላ’ያ መሊሳ። 

ሄለን ንድሌት መጻምዳ ዓንቃጺ 
ዝኾነ ኣካይዳ፡ ንፍቕሪ መንሽሮ ምዃኑ 
ኣይተረድኣን። ቅዝዝ ኢላ ድማ ንሕቶ ብሌክ 
ከምዚ ብምባል’ያ መልሲ ሂባትሉ። “በዓል-
ቤተይ ጾታዊ ርክብ ክንፍጽም ዝመርጾ ሰዓት 

ምሸት’ዩ። እዚ ድማ ኣነ ድቃስ ዝደልየሉ 
ሰዓት’ዩ። ኣብቲ ሰዓት’ቲ ኣዝየ ስለ ዝደክም 
ኣይኮነንዶ ስጋዊ ርክብ ክፍጽም…” ኢላ 
ዘረባኣ ከይወድአት ኣንጠልጢላ ሓደገቶ። 
ብሌክ ትንታነኡ ከቕርብ እንከሎ “ሓቃ’ያ!” 
ድሕሪ ምባል፡ ናይ መብዛሕትአን ደቀንስትዮ 

ጸገማት ከም ዘንጸባረቐት ይገልጽ። እንተኾነ 
ህይወት ሓያሎ መጻምዲ (ብፍላይ ንጾታዊ 
ርክብ ብዝምልከት) ኣብ መንደቕ ገዛኦም 
ብዝተሰቕለ ስዓቶም’ዮም ዝምርሑ። ምስ 
መሰየ ኣብቲ ብኣርባዕተ መንደቕ ዝተኸወለ 
መደቀሲ ክፍሎም ጥራይ ዝፍጸም ጾታዊ 
ርክብ’ዮም ከም ሕጊ ርዒሞም ዝቕበሉዎ። 
እዚ ግን ፍጹም ግጉይ ኣተሓሳስባን 
እምነትን’ዩ። 

  ሰባት ክምርሑ ዘለዎም ኣብ መንደቕ 
ብዝተሰቕለ ሰዓት ዘይኮነ ብስነ-ህይወታዊ 
ሰዓቶም (ባዮሎጂካል ክሎክ) ክኸውን 
ኣለዎ። ኩነተ ኣእምሮ (ሙድ) ክሕልዉን 
ክናበቡን ክኽእሉ ይግባኦም። ግዜ 
ብዘየገድስ፡ ኣብ ውሑስን ካብ ስነ-ምግባር 
ወጻኢ ኣብ ዘይኮነን ቦታ፡ ብኣካላውን 
መንፈሳውን ውህደት ዕግበት ክረኽቡ 
ይኽእሉ’ዮም። ስጋዊ ርክብ ንምፍጻም 
ዝተመደበ ሰዓት፡ ግድን ለይቲን ኣብ 

መደቀሲ ክፍሊን ጥራይ ዝተደረተ ኣይኮነን። 
እዚ ማለት ድማ፡ ስነ-ህይወታዊ ሰዓቱ ክሳብ 
ዝሓለወ ኣብ ውሽጢ ገዛኻ ኣብ ዝኾነ ስዓትን 
ቦታን ምፍጻም ይከኣል’ዩ። ምኽንያቱ ፍቕሪ 
ግዜን ቦታን ዝዓግቶ ስለዘይኮነ። 

እዚ ኣብ ላዕሊ ዝተጠቕሰ ናይ ብሌክ 
ሓሳብ’ዩ። መጽናዕታዊ ወጽኢት እቲ ስነ- 
ፍልጠት ከም ዝሕብሮ፡ ሆርሞናት ጾታዊ 
ርክብ (ናይ ተባዕታይን ኣንስታይን) ብልዑል 
መጠን ዝነቓቕሑሉ ግዜ ንግሆ’ዩ። ብኣንጻሩ 
ምሸት እቶም ሆርሞናት እናተዳኸሙ’ዮም 
ዝመጹ። ነዚ ኣብ ግምት ብዘይምእታው 
ምሸት ጥራይ ጾታዊ ርክብ ክትፍጽም 
ምድላይ፡ ዘምጽኦ ኣሉታዊ ጽልዋን ሳዕቤንን 
ንምግማቱ ዘጸግም ኣይኮነን። መጠን ሓይሊ 
ኣካላትና ምስ ግዜን ሰዓትን ስለ ዝቀያየር ኣብ 
ድሌት ጾታዊ ርክብ ጸቕጢ የሕድር’ዩ። 

ነዚ ሓቅታት ዘራጕዱልና ተመራመርቲ 
ስነ-ህይወት’ዮም። ከም እምነቶም ኣብ 
ስራሕና ይኹን ኣብ ገዛና መጠን ሓይልና ኣብ 
ምቁጽጻር ጸቕጢ ዘሕድሩልና ረቛሒታት 
ምቅይያራት ወቕቲ፡ ወርሓዊ ዝለዋወጥ 
ዑደት ግዜን ናይ ሆርሞናት ክብ-ለጠቕ 
ምባልን እዮም። እዞም ረቛሒታት እዚኣቶም 
ኣብ ጾታዊ ርክባትና ዓቢ ጽልዋ ዘለዎም 
ክነሶም፡ ነዚ ጭቡጥ ሓቂ ክንርድኦ ንኽእል 
ግና ክንደይ ኢና፧ መጻምድትና ከነዐግብን 
ንርእስና ክንዓግብን፡ ዓይንና ናብ ካልእ 
ቁሊሕ ከይብል’ሞ ወሲባዊ ጌጋ ከይንፍጽም 
እንታይ ክንገብር ኣለና፧ ዝብል ሕቶ ሕመረት 
ናይዚ ኣርእስቲ’ዚ እዩ። 

ብሌክ ነዚ’ውን መልሲ ኣለዎ። “ንስነ-
ህይወታዊ ባህርያትና ብግቡእ ተገንዚብና ንሱ 
ንዝሓተና ሕቶ ግቡእ ምላሽ ምሃብ ቀዳምነት 
ዝወሃቦ ጉዳይ’ዩ” ብምባል’ዩ ዝሕብር። 

ኣብ ተመሳሳሊ ዓውዲ ምርምር ዘካየደት 
ናይ ስነ-ወሲብ ክኢላ (ሴክስ ቴራፒስት) ከኣ 
ከምዚ ትብለና። “ዝኾነ ይኹን ሰብ ዝኾነ 
ዓይነት ጾታዊ ርክብ ወትሩ ከይተቐያየረ 
ሓደ ዓይነት መልክዕ ሒዙ ይቕጽል’ዩ ዝብል 

ሓሳብ ክህልዎ የብሉን። ኣብ መንጎ ሕሉፍ 
ፍቕሪ ዘለዎም መጻምድቲ’ውን እንተኾነ 
ገለ-ገለ እዋናት ምምንናው ይፍጠር’ዩ። 
ከምዚ ዓይነት ኩነት ምስ ዘጋጥመኩም ከኣ፡ 
ምስ መጻምድትኹም ኣብ ጽቡቕ ሃዋህው 
ፍቕሪ ዝነበርኩሙሉ ግዜ ብምዝካር፡ 
ኣብ ዳያሪኹም ወይ ከኣ ናይ መዘከርታ 
ጥራዝኩም መዝግቡዎ። ሽዑ “ኦው! ጽቡቕ 
ግዜ ነይሩ፡ ፈጺሙ ዘይርሳዕ፡ ልዑል ዕግበት 
ዝረኽብኩሉ…!” ብምባል ንነብስኹም 
ኣዘኻኽሩዋ። ወትሩ ድማ ንኡ ክተንብቡዎ 
ፈትኑ። እዚ ሓደ መዓልቲ ክጠቕመኩምን 

ክሕግዘኩምን ይኽእል’ዩ። ምናልባት እቲ 
ብፍቕሪ ጽቡቕ ዕግበት ዝረኸብኩሙሉ 
ግዜ ብምኽንያት እዋናዊ ለውጢ (ሲዝናል 
ቼንጅ) ሆርሞናትኩም ብልዑል መጠን 
ዝተለዓለሉ ኩነታት ክኸውን ይኽእል። እስኪ 
ንድሕሪት ምልስ ኢልኩም ንምዝካር ፈትኑ። 
ጾታዊ ርክብኩም በቲ ንቡር ናይ መንደቕ 
ሰዓት ድዩ ነይሩ፧ ወይ ከኣ ብስነ-ህይወታዊ 
ሰዓት ኢኹም ፈጺምኩዎ፧ እታ ክኢላ ስነ-
ወሲብ ከም ዝሓበረቶ፡ ፍቕራዊ ርክብኩም 
ብቀዋሚ መልክዑ ናይ ምቕጻል ተኽእሎኡ 
ውሑስ ስለዘይኮነ ብእዋናዊ ለውጥን ንሱ 
ዘስዕቦ ክብ-ለጠቕ ናይ ሆርሞናትን ምስ 
መጻምድኹም ተማኒኹም ኣለኹም ንበል። 
ኣብ ከምዚ እዋን እንታይ ዓይነት ስጉምቲ 
ምወሰድኩም፧ ከምዚ ዓይነት ኩነታት 
ክፍጠር እንከሎ ዘይንቡር ተርእዮ ከም 
ዘጋጠመኩም ገይርኩም ኣይትውሰዱዎ። 
ምሒር’ውን ኣይተካብዱዎ። 

ከምዚ ዝኣመሰለ ኩነታት ከጋጥመኩም 
እንከሎ፡ ካብ ጾታዊ-ርክብ ወጻኢ ዝፍጸሙ 

ዕማማት ኢኹም ክትገብሩ ዘለኩም። 
ንኣብነት መጽሓፍ ምንባብ፡ ሲነማ ወይ 
ትያትር ምዕዛብ፡ ጸወታ ቴኒስ ምዝውታር፡ 
ምሕንባስ፡ ቤተ-መዘክር ምብጻሕ፡ ዑደት 
ምግባርን ካልኦትን ገለ ካብቲ ክትፈጥሩዎ 
ትኽእሉ ካብ ጾታዊ-ርክብ ወጻኢ ዝኾነ 
ኣማራጺ’ዩ። ምስ መጻምድኹም ብዛዕባ’ቲ 
ዝተፈጥረ ንጾታዊ-ርክብ ዝምልከት ጉዳይ 
ኣልዒልኩም’ውን ኣይትነቓቐፉ። ከምዚ 
ዝኣመሰለ ነገራት ነቲ ኩነታት ኣብ ክንዲ 
ምህዳእ መሊሱ’ዩ ዘጋድዶ። 

ባህሪ ደቂ-ሰብ ዝተፈላለየ ስለዝኾነ ገለ 
ሰባት ኣንጊሆም ብምትንሳእ ምሸት ድማ 
ብእዋኑ ክድቅሱ ይመርጹ። ገሊኦም ድማ 
ብኣንጻሩ ንግሆ ኣራፊዶም ብምትንሳእ 
ምሸት ክሳብ ፍርቂ ለይቲ ጸኒሖም ምድቃስ 
ከም ልምዲ ዝወስዱዎ ኣለዉ። ንስኹምከ 
ካበየኖት ኢኹም፧ ኣብ ትሕቲ ጽላል ሓደ 
ገዛ ናይ ዝነብሩ መጻምዲ ሰዓታት ድቃስ 
ምፍልላይከ ኣብ ጾታዊ ርክብ ዘምጽኦ 
ጽልዋ ኣስተብሂልኩምሉ’ዶ ትፈልጡ፧ ናይ 
ኩሉ ሰብ ባህሪ ስነ-ህይወት (ባዮሎጂካል 
ቢሄቪየር) ስለ ዝፈላለ ስለምንታይ 
ኣንጊህኩም ትትንስኡ’ሞ ብእዋኑ ትድቅሱ፡ 
ወይ’ውን ስለምንታይ ኣራፊድኩም 
ብምትንሳእ ኣምሲኹም ትድቅሱ ዝብል 
ነቐፌታ ክቐርብ ግቡእ ኣይኮነን። ሰዓታት 
ድቃስ ምፍልላዩ ብዘየገድስ፡ እቲ ስነ-
ፍልጠት ተሳኒና ክንነብር ዘኽእለና መንገዲ 
ይሕብረና’ዩ። እስኪ ብዛዕባ’ዚ ጭቡጥ 
ብዝኾነ መርትዖታት ንዛተ። 

ጄሲካ ጸሐፊት እያ። ንሳ ቅድሚ ሓዳር 
ምምስራታ ጽሑፋታ ምጽሓፍ እትመርጸሉ 
እዋን ምሸት ካብ ሰዓት 11 ንደሓር ኣብ ዘሎ 
ግዜ’ዩ ነይሩ። ድሕሪ ሓዳር ምምስራታ 
ግን፡ እቲ ናይ ቀደም ባህሪኣ ክትቅጽሎ 
ኣይመረጸትን። ምኽንያቱ፡ በዓል-ቤታ ጾታዊ 
ርክብ ክፍጽም ዝመርጸሉ ግዜ ወትሩ ካብ 
ሰዓት 11 ምሸት ንደሓር ኣብቲ ጄሲካ ከም 
ባህሪ ኣብ ክንዲ ድቃስ ምጽሓፍ ትመርጸሉ 
እዋን ስለዝኾነ። 

ስለዚ ንባህርያት ሰዓታት ድቃሳ ምስ 
ባህርያት ሰዓታት ድቃስ በዓል-ቤታ ከተሳኒ 
ለውጢ ክትገብር ነይሩዋ። ከምዚ ምግባራ 

ትርጉም ተሳኒኻ ምንባር ተረዲኣ፡ ሰዓታት 
ድቃስ ክልቲኦም መጻምድቲ ብምፍልላዩ 
ኣብ ሓዳራ ሕማቕ ጽልዋ ኣሕዲሩ ናብ ባእሲ 
ከየምርሕ ብኣጋ ንምፍዋሱ ብምሕላን’ያ። 
ክንዲ ዝኾነ፡ ባህሪ ሰዓታት ድቃስ በዓል 
ቤታ ኣጽኒዓ ምስ ባህሪ ሰዓታት ድቃሳ 
ብምስናይ ሓዳራ ጸኒዑ ክቕጽል ኣኽኢላቶ። 
እዚ ዘረድኣና ከኣ “ስኒት” ዝብል ቃል 
ድሙቕ ትርጉም ስለ ዘለዎ ከም ዋዛ ክጥመት 
ከምዘይብሉ’ዩ። 

ነዚ ሓቂ’ዚ ተራጉደልና ሱሳን ፔሪ’ያ። ሱሳን 
ተሓጋጋዚት ጸሓፊት “ሴክሬት ኣዋር ቦዲ 
ክሎዝ ሪቨይል” እያ። ንሳ ዝተፈላለየ ልምዲ 
ዘለዎም ፍቑራት ወይ’ድማ ነንበይኑ ጠባይ 
ዘለዎም መጻምዲ ብኸመይ ፍልልያቶም 
ኣሳንዮም ብሰላም ከም ዝነብሩ ሓበሬታ 
ኣለዋ። 

“ንስኒት፡ እቲ ናይ መጀመርያን ቀንዲን 
ረቛሒ፡ ነቲ ኣብ መንጎ መጻምዲ ዝኽሰት ሓቂ 
ኣሚንካ ብጸጋ ምቕባል’ዩ” ትብል። እዚ ከኣ 
ፍርቂ ኣካል ናይቲ ፍታሕ ምዃኑ ተስምረሉ። 
ንምዃኑ ተሳኒኻ ምንባር ክብሃል እንከሎ 
እንታይ ማለት’ዩ፧ ስኒት ማለት ክልቴኻ 
ነናይ ውልቂ ኣመልካ ወይ’ውን ልምድኻ 
ብዕምቆት ፈቲሽካ፡ ነቲ ምስ መጻምድኻ 
ዘየሳኒ ሸነኹ ኣለሊኻ ብዝተኻእለ መጠን 
ንኽልቴኻ ሃስያ ከስዕብ ብዘይክእል መንገዲ 
ናይ ባህሪ ለውጢ ንምግባር ድልውነት 
ምርኣይ’ዩ። ኣብ ስርሖም ብዝተኣሳሰር ጉዳይ 
ብምሕራቖም ጥራይ ምስ መጻምድቶም 
ቈይቍን ኩራን ዝሰልጦም ገለ ደቂ-ተባዕትዮ 
ኣለዉ። 

እዚ ሓደገኛ ኣንፈት ስለዝኾነ ብኣጋኡ 
ክእረም ይግብኦ። ብኣንጻር’ዚ ዝተጠቕሰ፡ 
ነቲ ዘጋጠመ ጸገም ብህዱእ መንፈስ 
ብምልዛብ ዕምሪ ፍቕሪ ንኽናዋሕ ደራኺ 
ሓይሊ ይኸውን። ብዛዕባ ብስኒት ምንባርን 
ኣጠቓቕማ ስነ-ህይወታዊ ሰዓትን ገለ 
ኣፍልጦ ወይ መረዳእታ ጨቢጥኩም 
ክትኰኑ ንትስፎ። እቶም ምስ መጻምድኹም 
ስኒት ዘለኩም ብኸምኡ ቀጽሉዎ። እንተ 
እቶም ስኒት ዘይብልኩም ግና ፍልልያትኩም 
ኣለሊኹም ናይ ባህሪ ለውጢ ብምግባር ምስ 
መጻምድኹም ብስኒት ንምንባር ጸዓሩ።

ነጋሲ ወልደማርያም (ገስጋሲ)ትርጒምን ዕላማታትን መርዓ - ምዕዶ ንመንእሰያት 

መርዓ ኣብ መንጎ ክልተ ዓቕሚ ኣዳም 
ዝበጽሑ ጓልን ወድን፡ ዝተረፈ ዕድመኦም 
ሓቢሮም ከሕልፍዎ ዝገብርዎ ውዕል እዩ። 
ክልተ መጻመድቲ ናይ ሓባር ውዕሎም 
ንሕብረተሰብ ብቕሉዕን ውዕውዕን 
መገዲ፡ ተፈላጥነትን ዘልብስሉ ኣገባብ 
እዩ። በዚ መሰረት ዕላውነት መርዓ፡ ነዚ 
ዝስዕብ መምዘኒታት ክማልእ ይግባእ።  

1. ጾታዊ ሕብረት - ዝተመርዓው ሰባት ኣብ 
መንጎ ክልቲኦም ዝግበር ጾታዊ ርክብ፡ ኣንጻር 
ሕጊ ስለ ዘይኮነ፡ በቲ ሕብረተሰብ ድጉፍን 
ቅቡልን ዘየቕጽዕን’ዩ።

2. መርዓ ይዕበ ይንኣስ ብዘየገድስ፡ ብእውጅ 
መልክዕ ይፍጸም። ስነ ስርዓት መርዓ ቦታን 
ኩነታትን ብዘፍቅዶ፡ ብምዕሩግ ኣገባብ 
ይጽንበል።

3. ውዕል ምፍጻም - ሰባት ተማራዕዮም 
ወይ ሓዳር ገይሮም ማለት፡ ኣብ ነንሕድሕዶም 
ክፍጽምዎ ዘለዎም ግቡኣት ክረኽብዎ ዘለዎም 
መሰላት ምስካም ማለት እዩ። ውዕል መርዓ ናይ 
ቀረባን ርሑቕን ኩነታት እንተታትን ኣብ ግምት 
ዘእተወ፡ ብክልተ መቓርብትን ሽማግለታትን 
ዝፍጸም ኣብ ሕጊ ዝተመርኰሰ ስምምዕ እዩ።  

ዕላማታት መርዓ

ሰባት ስለምንታይ ይምርዓው ወይ 
ስለምንታይ ሓዳር ይምስርቱ ዝብል ሕቶ እንተ 
ተላዒሉ፡ እንረኽቦ መልሲ መርዓን ሓዳርን 
ዝጸነሐን ዘይተርፍን ንቡር ማሕበርዊ ግዴታ ስለ 
ዝኾነ ዝብል’ዩ። ካብዚ መልሲ’ዚ ተበጊስና ከኣ፡ 
መርዓ ንምግላጹ ዘጸግም ዝመስል ኣገዳስነት 
ኣድላይነትን ከም ዘለዎ ንርዳእ። ገለ ጽሑፋት 
ምስ እንውከስ ግን፡ ንዕላማታት መርዓ ብልክዕ 
ዝገልጹ ሓሳባት ንረክብ። ገለ ካብኡ፥

  ሓደ ካብ ዕላማታት መርዓ፡ ቈልዑ 
ወሊድካ ምዕባይ፡ ንዓኻ ዝመስሉ ተኪእካ 
ቀጻልነት ወለዶ ምውሓስ እዩ። ገለ ሰባት 
ኣዝዮም ስለ ዝፋቐሩ፡ ዝተረፈ ህይወቶም 
ሓቢሮም ከሕልፍዎ ብምውሳን ተመርዕዮም 
ሓዳር ክገብሩ ይኽእሉ። ገለ እውን ኣብ 
ቁጠባ ሓድሕዳዊ ምድግጋፍ ብምፍጣር፡ 
ስነ ኣእምሮኣዊ ውሕስነት ቅሳነትን ንምርካብ 
ክምርዓዉ ይኽእሉ።

ቅኑዕ ምርጫ ሓዳር

  ኣቐዲምካ እትምስርቶ ፍቕሪ መሰረት 
ምውቕ ሓዳር ክኸውን ይኽእል’ዩ። ኩሉ 
ፍቕሪ ግን ኣብ መርዓን ሓዳርን ይበጽሕ 
ማለት ኣይኮነን። እቲ ምኽንያት ብዙሕ 
ክኸውን ይኽእል። ገለ ብሽፋን ፍቕሪ ካብ ልቢ 
ንዘይተፍቅሮ ወይ ዘየፍቅራ ንመርዓ ምሕታት 
ክኸውን ይኽእል። እቲ ቀንዲ ጸገም ግን መምዘኒ 

ሓቀኛ ፍቕሪ ክትፈልጦ ስለ ዘጸግም እዩ። 

መርዓ ብክልተ መንገዲ’ዩ ዝፍጸም። 
ብዘመድ ስድራ ቤት ሓደ ካብኡ እዩ። ኣብዚ 
ጉዳይ’ዚ ተሳታፍነት ተጻምድቲ ልኡም 
እዩ። እቲ ካልኣይ ግና ኣዝዩ ዘመናዊ ዝኾነ፡ 
ኣፍቂረኪ፡ ኣፍቂረካ፡ መሪጸኪ፡ መሪጸካ፡ 
ክትዀነኒ፡ ክዀነኪ ተበሃሂልካ ብናይ ክልተኻ 
ስምምዕ ዝፍጸም እዩ። 

ክልቲኡ እዚ ዝተጠቕሰ ኣገባብ ነናቱ 
ብልጫታትን ድኽመታትን ክህልዎ ስለ 
ዝኽእል፡ ኣብ ዝርዝር ኣቲኻ ምውድዳር 
ንኣንባባይ ዝግደፍ’ዩ። እንተኾነ ብዘመናውነት 
ዘይኮነስ፡ ኣብ ውሽጢ ሓዳር ኣትዮም ዝዋስኡ 
እቶም ክልተ ተጻመድቲ ጥራይ ስለ ዝኾኑ፡ 
ካብዞም ዝተጠቕሱ ክልተ ኣገባባት ብደቂ 
ሎሚ እቲ ዳሕረዋይ ከም ዝምረጽ ዘካትዕ 
ኣይኮነን። እዚ ክበሃል ከሎ ግን፡ ምርጫኦም 
ምሉእ ንክኸውን ምኽሪ ወለድን ስድራቤትን 
ኣየድልይን’ዩ ማለት ኣይኮነን።

  ዘመናዊ ኣገባብ መርዓ ዕውት ንክኸውንን 
ኣሉታዊ ጎድንታቱ ንኽውሕድን፡ ክልተ 
ተጻመድቲ በብወገኖም ክፈልጥዎ ዝግበኦም 
ቅድሚ ኩነት ኣለዉ። ንሳቶም ከኣ ነዞም 
ዝስዕቡ ሕቶታት ኣቐዲምካ ምምላስ እዩ።

1. ብዛዕባ ንሓዳር ዝመርጾ/ጻ ዘለኹ ሰብ 
ዓሚቕ ፍልጠትን ሌላን ኣለኒዶ፧

2. ናይ ክልቴና ሃንቀውታን ድሌትን ዝቃዶ 
ድዩ፧

3. ንስለ ዕርክነት ዲና ንምርዖ ዘለና ዋላ ዕላማ 
ኣለና’ዩ፧

4. ንሓዳር ዝኸውን እኹል ብቕዓትን 
ክእለትን ኣለና ድዩ፧

5. ኣብ መንጎ ክልተና ዘሎ ሓድሕዳዊ 
ምትእምማን ከመይ’ዩ፧

6. ዘይምምጥጣን ደረጃ ትምህርትና፡ 
ኣብ መጻኢ ህይወትና ዕንቅፋት ከምጽኣልና 
ይኽእል ድዩ፧

7. ዓይነት ወይ ባህርያት ስራሕ መጻምድተይ 
ኣብ ሓዳርና ከስዕቦ ዝኽእል ጽልዋ ኣሎ’ዶ፧ 

8. ንሓዳር በዳህቲ ዝኾኑ ነገራት ሓቢርናን 
ዘቲናን ክንፈትሖም ቅሩብነተይ ከመይ’ዩ፧

9. ናይ ብሓቂ ኣፍቂረዮ ድየ ወይስ ንስለ 
ምድንጋጽ እየ ዝምርዖ ዘለኹ፧ 

10. ንመጻኢ ከም ስእነት ውላድ ወይ 
ዘይተጸበናዮ ሕማቕ ኣጋጣሚ ምስ ዝጓንፈና 
ሓቢርና ክንቅጽል ድልዋት ዲና፧

  ድሕሪ ስነ ስርዓት መርዓ ክልተ ተጻመድቲ 
(ሰብ ሓዳር) ኣብ ካልእ መድረኽ ህይወት ስለ 
ዝኣትዉ፡ ከም ክልተ ሰብ ዘይኮኑ ከም ሓደ 
ሰብ ኮይኖም እዮም ዝቕጽሉ። ብሓደ ሓሳብ 
ብናይ ሓባር ውሳነ፡ ብናይ ሓባር መደምደምታ 
ስጉምትን ክኸዱ ከኣ፡ እቲ ዝፈጸምዎ ውዕል 
ይቕይዶም እዩ። ከምዚ እንተ ዘይኮይኑ ግን፡ 
ትርጉምን ህላወን ናይ ሓዳር ኣጠራጣሪ እዩ። 

  ኣብዚ ክለዓል ዝኽእል ሕቶ፡ እዞም ሰባት 
ክልተ ክንሶም ከመይ ገይሮም ከም ሓደ ኣካል 
ኮይኖም ክዋስኡ ይኽእሉ ዝብል’ዩ። ከምኡ 
ስለ ዝኾነ’ዩ ድማ፡ ምውቕ ሓዳር ንብዙሓት 
ከቢድ ኮይኑ ዝስመዖም። ብተዛማዲ ግን 

ብዙሕ ዝምስገን ቀጻልነት ዘረጋገጸ ርጉእ ሓዳር 
ይረአ’ዩ። 

  እዚ ግና ካልእ ምስጢር ሃልዩዎ ዘይኮነስ፡ 
ኣብ መድረኽ ሓዳር ዕውት ተዋሳኣይ ኴንካ 

ክትርከብ ክልተኣዊ ምትሕልላይ፡ ሓደ ነቲ ሓደ 
ከየነኣኣሰ ንርእይቶኡ ከይነጸገ፡ ሓደ ኣብ ርእሲ’ቲ 
ሓደ ጸብለልታ ከየርኣየ፡ ሓድሕዳዊ ምክብባር 
ስጋይ ስጋኻን ብምንጋስ እዩ። ልዕሊ ኹሉ ኣብ 
መንጎ ክልተኻ ናይ ኣረኣእያን ኣተሓሳስባን ጋግ 
ብዝተኻእለ መጠን ንምጽባቡ ኣብ ሓበራዊ 
ምርድዳእን መደምደምታን ንምብጻሕ፡ 
ሕድገታት ምግባር፡ መስዋእቲ ምኽፋልን እዩ። 

ዝጸንሐ ፍቕሪ ንክዕቀብን ቀጻልነት ሓዳር 
ንክረጋገጽን፡ ምሉእ ድልየትን ቅሩብነትን ናይ 
ክልተ መጻምድቲ እንተዘየልዩ፡ ዋላ እቲ ሕጉስን 
ምውቕን ዝነበረ ሓዳር’ውን እንተኾነ ውሕስነት 
ኣይህልዎን። ሓዳር ንኽዕቀብ ጸጽብቑ ካብ 
ምግባር ዘይምሕማቕ። እዞም ዝስዕቡ ነጥብታት 
እስከ ንርአ፥ 

1. ባህልን ድሕረ ባይታን ናይ መጻምድኻምርዳእ 
ዝግባእ ክብርን ናእዳን ምቕራብ።

2. እንተ ተኻኢሉ፡ ኣብ ውሽጢ ሓደ ስድራቤት 
ዝነብሩ ኣባላት ሓደ ዓይነት መንፈሳዊ እምነት 
ምህላው። 

3. ብዝተኻእለ መጠን ደረጃ ትምህርቲ ናይ 
ክልተ ተጻመድቲ ዝመጣጠን ምስ ዝኸውን 
ናይ ኣረኣእያን ኣተሓሳስባን ፍልልያት ከጽብብ 
ይኽእል። 

4. ኣብ ጾታዊ ድሌት ዘሎ ኣረኣእያ ኣረዳድኣን 
ሓደ ምስ ዝኸውን ጠቓሚ’ዩ። ኣቐዲምና ከም 

እተዓዘብናዮ፡ ኣብ ሓዳር ሓደ ናይቲ ሓደ ጾታዊ 
ድሌት ንኸማልእ ግዴታ ኣለዎ። ብፍላይ ሰብኣይ 
ንበዓልቲ ቤቱ ጾታዊ ድሌታን ቅሩብነታ ንጾታዊ 
ርክብን ክርደኣላ ይግባእ። 

5. ሰብኣይን ሰበይትን ክህልዎም ዘለዎም 
ብዝሒ ውላድን ክውልድሉ ዝግበኦም ግዜን 
ተረዳዲኦም ክውስኑ ምስ ዝኽእሉ፡ ብብዝሒ 
ውላድ ክመጽእ ካብ ዝኽእል ሳዕቤናት ክድሕኑ 
ይኽእሉ። እዚ ውሳኔ’ዚ ኣቐዲምካ ቅድሚ መርዓ 
እንተ ተሓሰበሉ ዝበለጸ’ዩ።

ብዘይካ’ዚ ንቀጻልነት ርጉእ ሓዳር ዝሕግዙ 

ካልኦት ብዙሓት ረቛሒታት ኣለዉ። ኣታዊታትካ 
ይብዛሕ ይውሓድ ብዘየገድስ፡ ዝበዝሐ ወጻኢታት 
ኣብ መዓላ ስድራ ቤት ምውዓል። ካልእ ካብ 
ኣዕሩኽትኻን ኣዝማድካን ተገሊልካ ክትነብር 
ዘይከኣል’ኳ እንተኾነ፡ ንርጉእነት ሓዳርካ 
ካብ ዝፈታተን ሕማቕ ዕርክነትን ዝምድናን 
ምጥንቕቕ’ውን ብልህና እዩ። ኣብ መወዳእታ፡ 
ሕጉስ ሓዳርን ናብራን ንምምራሕ ናይ ክልተ 
ተጻመድቲ ውልቃዊ ኩነታትን ተበላሓትነትን 
ወሳኒ ምዃኑ ምርዳእ። 

ድርብ ቋንቋታት ምዝርራብ ካብ መጥቃዕቲ ዝተፈላለዩ ዓይነታት ሕማም ረሲዕ ከምዘደናጒ ሓድሽ 
መጽናዕቲ ሓቢሩ። እቲ መጽናዕትቲ ኣብ ህንዲ ዝተኻየደ ኰይኑ፡ ምልከት ድርብ ቋንቋ ካብ ደረጃ ትምህርቲ 
ኣብ ምክልኻል ሕማም ረሲዕ ኣዝዮ ኣገዳሲ ኰይኑ ከምዝተረኽበ እቶም ተመራመርቲ ገሊጾም። 

ኣብቲ መጽናዕቲ ከባቢ 66 ዓመት ዝዕድሜኦም ኣስታት 650 ሰባት ተጸኒዖም። ካብኣቶም እቶም 240 
በቲ ልሙድ ምንቁልቋል ብቕዓት ሓንጎል ምዃኑ ዝንገር ሕማም ኣልዛይመር ዝሳቐዩ ዝነበሩ’ዮም። 391 
ካብቶም ተሳተፍቲ ድማ ክልተ ወይ ካብ ክልተ ንላዕሊ ቋንቋታት ዝዛረቡ’ዮም ነይሮም። ኣብ መንጎ’ቶም 
ሓደ ቋንቋ ድርብ ቋንቋን ዝዛረቡ ሰባት ምንጽጻር ምስ ተገብረ ድማ፡ ሕማም ምርሳዕ ካብ ኣብቶም ሓደ 
ቋንቋ ዝዛረቡ ኣብቶም ክልተ ቋንቋታት ዝዛረቡ ሰባት ብኣርባዕተ ዓመትን ፈረቓን ድሒሩ ከምዝጅምር 
ከምዘረጋገጹ ድማ እቶም ተመራመርቲ ሓቢሮም። ደረጃ ትምህርቲ ግን ኣብቲ ውጽኢት ጽልዋ ኣይነበሮን። 
እዚ ማለት ድርብ ቋንቋ ዝመልኽ ዘይተማህረ ሰብ ካብቲ ሓደ ቋንቋ ጥራይ ዝመልኽ ምህሩ ሰብ ብሕማም 
ምርሳዕ ክጥቃዕ ዘለዎ ተኽእሎ ዝለዓለ ምዃኑ’ዩ። 

 “ጽልዋ ድርብ ቋንቋ ካብ መጥቃዕቲ ምስ ምውሳኽ ዕድመ ዝመጽእ ሕማም ምርሳዕ (ኣልዛይመር)፡ 
ኣብ ንኡስ ዕድመ ዘርአ ግዝያዊ ሕማም ምርሳዕን ሕውስዋስ ዓይነት ሕማም ምርሳዕን ዝከላኸል ኰይኑ 
ረኺብናዮ’’ ድማ ይብል ነቲ መጽናዕቲ ዝመርሐ ዶክተር።

ድርብ ቋንቋ ንምንታይ ሕማም ረሲዕ የደናጒ ብመጽናዕቲ ክልለ ዘለዎ’ኳ እንተዀነ፡ ካብ ሓደ ንላዕሊ 
ቋንቋ ብንጥፈት ዝዛረቡ ሰባት ብሕማም ምርሳዕ ክጥቅዑ ዘለዎ ተኽእሎ ዝደናጒ፡ ንሓንጎሎም ዝተፈላለዩ 
ቃላትን ኣገላልጻን  እናቐያየሩ ስለዘለማምድዎን ስለዘንጥፍዎን ክኸውን ከምዝኽእል ሓደ ክኢላት ብልሒ 
ኣእምሮ ኣሚቱ። ሓደ ቋንቋ ጥራይ ዝመልኩ ሰባት ግን፡ ሓንጎሎም ኩሉ ኣድህቦኡ ኣብ ሓደ ስለዝኸውን 
ከምቲ ድርብ ቋንቋ ዝመልኽ ኣእምሮ ካብን ናብን ብዘይምጣፉ ግዳይ ሕማም ምርሳዕ ክኸውን ከምዝኽእል 
እቲ ክኢላ ገሊጹ። 

ንሱ ኣስዒቡ፡ ድርብ ቋንቋ ንዝህቦ 
ረብሓ ንምውንና፡ ሰባት ኣብ ንኡስ 
ዕድሜኦም ይኹን ምስ ዓበዩ ድርብ 
ቋንቋ ክመሃሩ ከምዝግባእ መኺሩ። 

ኣብቲ መጽናዕቲ፡ ካብ ክልተ ንላዕሊ 
ቋንቋ ምዝራብ ኣብ ምድንጓይ ሕማም 
ረሲዕ ረብሓ ከምዘይረኸብሉ እቶም 
ተመራመርቲ ገሊጾም። 

ምልከት ድርብ ቋንቋ ሕማም ረሲዕ የደናጒ ተባሂሉ

ተስፋኣለም የማነ

                    ኣደታትናን፡ ስነ-ጥበብን  ኣብርሃም ዘርአ (ወዲ-ሃለቃ)

ኣይኮነን። ካልኦት ከምኡ ንኸይገብራ ንመአረምን 
መገሰጽን ዝጥቀማሉ ጥበብ እዩ።

እንዳ’ቦይ እገለ ልቺ ተወሊዓየ
ወይ’ዛ ሽሉ ጓሎም ጉዳ ተቀሊዓየ።

ወይ’ዛ ዕብዲ
ድሕሪ ገዛኦም ሰሪሓ ንእዲ።

እቲ በዓል ካኪ
እንታይ’ዩ ዝበለኪ።

ብዘይ ኩትሻ ብዘይ ከበሮ
ሓሺሻታ ድሮ።

ኣነ ዓሰብ ከይደ ሽልን ይኣሪ
ንሳ ጐበዝ ትሓሪ።

ኣነ ዓሰብ ከይደ ኢደይ ይቕጥቀጥ
ንሳ ስና ትውቀጥ

   እዚ፡ ንሱ ከም ዝደረፎ ኣምሲለን ባዕለን ዝበላኦ 
እዩ። ዕላማኡ ድማ መንእሰያት ደቀንስትዮ ይኹና 
ደቂተባዕትዮ፡ ብእሩም ስነምግባር ክመላለሱ 
ምምካር እዩ። ብተወሳኺ፥

ምራን ቁራባዓትየ (2)
እንዳቦይ እገለ መጽረይ ዝራብዓት’የ።

ወዲ’ዛ ዒሉ ወዲ’ዛ ዒሉ
‘ታይ ወሲድካ እዋን ዘይብሉ።

ደርሆ ሓሪደ ኣነ ይጽበ
ከትኪቶምኻዶ ብበትሪ ዝበ.… 

ዝብል ማእለያ ዘይብሉ ዒደራዊ ደርፍታት፡ 
ካብ ማሕበራዊ ህይወት ሕብረተ-ሰብና ዝጠፍእ 
ኣይኮነን። ከምዚ ዓይነት ደርፍታት ንደቀንስትዮ 

 ህይወት ደቂ-ሰብ  ብስነ-ጥበብ ኣቢሉ ይግለጽ። 
ስነ-ጥበብ ድማ ሓፈሻዊ ንጥፈታት ደቂ ሰብ ኮይኑ፡ 
ንኩለንትናዊ ኣነባብራ ሕብረተ-ሰብ ዝገልጽ’ዩ። 
ኣደታትና ነዚ ጥበብ ኣብ ምንጽብራቕ ልዑል 
ብቕዓት ኣለወን። ጥበብ፡ ምኽርን ሓሳብን፡ 
ጅግንነትን ጽንዓትን፡ ሜላን ክእለትን.... ምስአን 
ኣሎ። ፈጣሪ ኩሉ ክእለታት ዘበለ ሰሊዑ ሂቡወን 
እዩ። ተባሂሉ’ውን እዩ። “ግርማ ከም ለይቲ፡ ጥበብ 
ከም ሰበይቲ” ዝብል ኳዕናን ትሕዞ ምስላ ኣብ ብራና 
ሕብረተ-ሰብና ተወቂሩ ኣሎ። 

 ኣደታትና ዘይብለኦን ዘይገብረኦን የለን። ብፍላይ 
ንስነ-ጥበብ ከም ከብዲ ኢደን እየን ኣጥዕየን 
ዝፈልጣኦ። ፈጠርቱ’ውን ባዕለን እየን። ኣብ ኩሉ 
ብሄራትና ዘለዋ ኣደታትና መሰረት ናይዚ ሎሚ 
ዝድረፍ ዘሎ ዘበናዊ ደርፍታት ንሰን ምዃነን’ዩ፡ ኣብ 
ዝግበር ባህላዊ መጽናዕቲ ዝንገርን ዝዕለልን። ባዕለን 
ገጠምቲ ዘየምቲ ከም ዝኾና ሓደ ቅንያት ኣደይ 
ለተንሰአን ኣደይ ሳዓዳ መሓመድን “ተሓምበለ’የ 
ተሓምበለየ ከምዚኣ ኢልና ብሓባርስ ኣይንፋላለ” 
እናበላ ኣብ ግዜ ንእስነተን ምስ ደቂ ዓደን ዝደርፎኦ 
ዝነበራ ደርፊ፡ ከም ጽላሎት ኣብቲ ቅርዓት ሓድነትን 
ፍቕርን ዝኾነ ኤክስፖ ወስ ዘበላለይ ደርፊ እዩ። 

 ኣደታትና ምስ ግዜን ኩነታትን ቦታን ኣጋጣሚን 
ንዝተፈላለየ ፍጻሜታት ብሓይሊ ጥበብ ክእለተን 
ብተመስጦ ናይ ምግላጽ ሓይሊ ኣለወን። 
እቶም ዘውጸአኦም ግጥሚን ዜማን ንዝተፈላለየ 
ኣጋጣሚታት ከም ኣብ ጓይላ ዓዲ፡ ምእራይ 
ዕንጸይቲ፡ ምውዓል ኣብ መሮር፡ ቅንያት ሓጐስን 
ፌስታን፡ ሃይማኖታዊን ባህላውን በዓላት፡ ኣብ 
ጻህያይ፡ ቀውዒ፡ ጥምቀት፡ ምህለላ፡ ምፍልላይ፡ 
በዓላትን ምቅባል ሓዲሽ ዓመትን.... ዝድረፉ ያታዊ 
ደርፍታት ብጥበበን ዝሓለፉ እዮም።

ሽዑ ንሽዑ ኣስተውዒለን ብጥበበን ንነገራት 
ልክዕ ዝገልጾ ቃላት ኣጥብቕ የብላሉ። ብዘይካ 
ከበሮን ጐረሮን፡ ብርዕን ወረቐትን ኣየድልየንን እዩ። 
ውሽጣዊ ሓይልን መንፈሳዊ ትዕድልትን ፈጣሪ 
ዝዓደለን ክእለት እዩ። ንሰን ዘይሓልፍኦ ውራያትን 
ፌስታን ጽንብላትን የለን። ውራያት ብዘይ ብአአን 
ኣይምዕር ኣይምቅር። ብጥበበን ንነገራት የፍሽላ፡ 
ይእርማን ይግስጻን፡ የዐርያን የቀራርባን፡ የተዓርቓን 
የተሓቛቚፋን፡ የጽንዓን የኽትታን፡ የውፍራን 
ይምህራን....ንሰን ዘይኮነኦ’ሞ እንታይ ኣሎ፧ ከም 

ድሌተን ብኣክሮባት ጥበብ ጠንቃላዕላዕ ይብላ። 
ጠስሚ ውጽኢት ጸባ እንተደኣ ኮይኑ፡ ጥበበ ድማ 
ውጽኢት ኣደታትና እዩ። ብሓጺሩ ኣደታትና ስነ-
ጥበብ እየን። ስነ-ጥበብ ድማ ውጽኢትን ውላድን 
ኣደታትና እዩ። ሱር መሰረቱ ባህላዊ ደርፍታትና 
ኣደታትና ዘብቆለኦን ዘፍረየኦን እዩ። ክቡራት 
ኣንበበቲ መጽሔት ኣግእዞ እስከ ኣብ ዝተፈላለየ 
እዋናት መምስ ዝተፈላለዩ ኣጋጣሚታት ዝደረሳኦም 
ካብ ዝነበራ ደርፍታት ናባኹም ከነብሎ። 

ኣደታትና ልዕሊ መንእሰይ ግዜ ናይ ምንባብ 
ክእለት ኣለወን። ስለዝኾነ’ዩ መስለኒ ነዘን ደቂ ግዜ 
መንእሰያት ደቀንስትዮና ኣብ ውራያት ንዝገብረኦ 
ኣርተፍሻል ጸጉሪ ርእሲ፡ ጸጉረን ከም ዘይኮነ 
ንምርዳእ ብናይ ተግሳጽ ጥበባዊ ሕደማአን ከምዚ 
ክብላ ዝተስመዓ። 

ኣይትበላ ሸነን ኣይትበላ ሸነን
ወየ ደቅናስ ጸጉረን ኣይኮነን

ኣብ ወግዒ ምቕንጣጥ ዝግበር ምኡዝ ደርፍታትስ 
መን ከም ዝደርሶም ኣይትፈልጡን ዲኹም፧

እገለ ዝወረዳ ቁልቁል
ንዓመታ ሳዕሪ ዘይተብቁል።
ዘላምባየ እንደታ ዘላምባየ
ጠለቓ ዘውጽእ ብልዛየ

ብተወሳኺ፡ ኣብ ሓደ ዓዲ ንሓንቲ ካብ ስነ-
ምግባር ወጻኢ ዝኸደት ጓለንስተይቲ መዓስ ዕሽሽ 
ዝብላኣ መሲልኩም። ባዕለን መምህራን ስነስርዓት 
እየን። ዕላማ ደርፊ ዒደረአን ከኣ፡ ንስለ ደርፊ ጥራይ 

ባንዴራ ሒዘ እመጽእ ኣለኹ....

ቀጺለን ኣደታትና ገለ-ገለ ብፍቕሪ ምስ ጽቡቓት 
ሃዘውዘው ዝብሉ ደቂ ተባዕትዮ እንተደኣ ርእየን 
ሸንጠፍ ኣቢልካ ምሕላፍ ኣይገድፋን።

ሸዊት ዕፉን እንደቲ ሸዊት ዕፉን

ደላዪ ቀያሕ ልቡ ድፉን

 ኣብቲ ፉ-ፉሕ ዝብል ቅንያት መርዓን ደርዓን’ውን 
ትም ኣይብላን። ካብቲ’ ሓፊስ ስዋ ብሸሎኻ ጐጭ 

እናበላ ከምዚ ዝስዕብ ይብላ።
ኣንታ ክንደይ ጥዑም ስዋ’የ (2)

መዓልታ ሂቡዋ።
እዚ ስዋኺ ስዋ መማህርየ
ዝሓመመ ይምሕር እየ።

ስዋ ብሸሎኻ (2)
ተዝባኻ።

ኣንስቲ ማዕዶ

ኣይትዕልላንዶ....

ኣደታትና ብሩኻት ፍጡራት ብምዃነን፡ ፈጣሪ 
ንኹሉ ዝብላኦ ሰሚዑ ዝደለያኦ እዩ ዝህበን ኢሎም 
ዝኣምኑ ብዙሓት እዮም። ግዜ ምስ ዝሓስም፡ 
ደርቂ ምስ ዝኸውን፡ ዝብላዕን ዝስተን ምስ ዝሰኣን 
ተማሂሊለን ማይ ዘህርማ፡ ባእስን ዕግርግርን ኲናት 
ወረ ኲናትን ኣብ ዝበዝሓሉ ተማህሊለን ሰላም 
ዘውርዳ እየን እናበሉ ዝንኡድወን ንሰምዕ ኢና።

ኣንቲ ዕንበባ ሓንሰ
ተዓሪቆም ክልተ ንጉሰ  ዕልል’ያ ሎሚሰ።

ምእንተ መንእሰይ ጉዕ ለሚንየ
እስከ ንለምንየ።

ኣደየ ሳዕሪ ኢሉኒ ብተየ
‘ታይ ክገብር እየ...

እናበላ፡ በቲ ሓያል ጥበባተን ምሕረትን ሰላምን፡ 
ፍቕርን ስኒትን፡ ራህዋን ቅሳነትን ከውርደለን 
ይፋልያ። ኣብ ግዜ ጻህያይ እንተኾና’ውን ካብቲ 
ቀዲሕካ ዘይውዳእ ክእለተን ከምዚ ዝስዕብ ይብላ።

ሳዕረየ ሳዕረይ መዓረይ
ትዀንኒዶ ምሳሕ ድራረይ።

ሊል በልያ ሊሎየ
ሊል በልያ ሊሎ።

ዋይ ደርሆይ ዋይ ደርሆ’የ
ኣየነይቲ

እታ ጨጨወይቲ ውሽማ በሊዕዋ ለይቲ....

ልቢ ዝሰርቕን ዘስንቕን ዜማ ኣፈን ከም ዝሃበን 
እናደረፋ ምስ ዝናብ ስለዝቀዳደማ፡ እቲ ስራሕ’ውን 
ብኡ ኣቢሉ ይሰልጥ። 

ኣብ እዋን መኸተን ምዕቃብ ልኡላውነት ሃገር 
እውን እንተኾነ፡ ኣብ ምምካትን ምኽባርን እቲ 
ዘይመሬቱ ዝሓልም ወራሪ ስርዓት ዝደርፎኦ 
ደርፍታት ኣዝዩ ብዙሕ እዩ።

ፍሒራ’የ ፋሓራ ደኣምበር
ገንዘብና’የ።

እንታይ ደኣልካ ትውቃዕ ህቦ

ዋና’ኮ ኣለዎ እቲ ጎቦ

ጥበብ ኣደታትና ኣብዛ ሓጻር ጽሕፍቲ ተንቲንካ 
ዝውዳእ ኣይኮነን። ብሓፈሻ ግና ኣደታትና ኣብ ስፈ 
ምስፋይ፡ ሪክያሞ ምርካም፡ ምጽጻይን ምጥሓንን 
እኽሊ፡ ቅንያት መርዓን ደርዓን፡ ሃንሰ መስቀለ፡ 
ኣብ ግዜ ክተት፡ ዓወት፡ ወፈራ፡ እዋን ናፍቖትን 
ምፍልላይን... ዘዜማኦም ደርፍታት ብዙሕ’ዩ። 

   ኣደታትና ማዕረ ክንደይ ሓላላትን ለባማትን 
ከም ዝነበራ ዘረድኣና ጥበበን እዩ። ብፍላይ ኣብ 
እዋን መርዓ ደርዓን ካልእ ኣጋጣሚታትን ንዝሓጸረ 
ኣንዊሐን፡ ንዝጸለመ ኣቒሐን፡ ንዘይብሉ ካብ ሰቡ 
ንኸይፍለ ከም ዘለዎ፡ ንዝቐጠነ ትሕዝቶ ኣሕፊሰን....
ብሞራላዊ ደርፊ ኣቢለን ውራይ ዘጸብቓን ዘዐውታን 
እየን። ዝኾነ ናይ ስንክልና ጸገም ዘለዎ ሰብ፡ ብዘለዎ 
ጸገም ናይ ስንክልናን ትሕዝቶን መታን ካብ ሰቡ 
ከይተርፍ ብምባል፡ እኽሊ ኣዋጺአን ኣብ ውራዩ 
ልዕሊ ናይቲ ዘለዎ ድግድጊት ተዓጢቐን ብዕልልታን 
ደርፍን ውራዩ ዘሕልፋ’ኮ ኣደታትና እየን። ብዝኾነ 
ምስአን ዘሎ ማራኺ ውሕልነትን ድርሰትን ጥበባት 
ግጥሚን ዜማን፡ ብዘይካ ንዐአን ንካልእ ፍጡር 
ኣይተዓደለን። ኣደታትና ቅርሲ መንነት ባህላዊ 
ውርሻና መወከሲ ክብርታትና እየን።

ይኹን ንደቂተባዕትዮ፡ ኣብቲ ዓዲ ምስ ወጸ ‘ንባዕለይ 
ተዋሪደስ ስድራቤተይ ለኪመ’ ብምባል፡ ካብኡ 
ንደሓር ክእረሙ ይጅምሩ ንብለኩም። ኣርሒቖም 
ዓዲ ዝቕይሩ ወይ ዝቕይራ’ውን ኣይሰኣናን። 

ግፍዒን በደልን ጸላኢ ምስ በዝሐ ካብ ስሩ 
ተሓግሒጉ ንኽጽርግ፡ ካብ ቤቱ ናጽነት ንኽደሊ 
ናብ ዕጥቃዊ ቃልሲ ንዝወጸ ተጋዳላይን ህይወት 
ገድልን ኣመልኪተን ኣብ እዋኑ ዝደረሳኦም 
ጥበባት’ውን መዓስ ካብ መዝገብ ኣእምሮ ኤርትራዊ 

ዝሕከኽ ኮይኑ። ናይ ዓቕሊ ጽበት ናፍቖተን መዕረፊ 
ንኽገብራሉ፡ ነቲ ፍንጫሕ መሰንገሊአን ተጋዳላይን 
ገድልን ተጋድሎን ከምዚ ዝስዕብ ደርፈናሉ እየን። 

ኮሚደረ ጸብሒ ኣቡን’የ
ወዲ ዓድኻ ዘይብሉስ እንታይ ዝኸውን’የ።

ወርሒ ወጸት ብታሕቲ-ብታሕቲ
ተጋዳላይ መዓንጣ ሰቲ።
ወርሒ ወጸት ብጎቦ ጎቦ
ተጋዳላይ መዓንጣ ሽቦ።

ኣብ’ቲ ሩባ-ሩባ ክትኰስ ውዒሉ
እዞም በዓል ሊላይ ከመይ ኮን ይህልው።

ሓደራኺ ሰውራ ሓደራኺ እየ
ኣያይ መዓረይ ሰዲደልኪ ኣለኹ’የ።

ዝራብዓት ከይዶም ተስታይ ዘይብሎም’የ
ሓደራኺ ማርያም ጽላል ኩንዮም’የ።

ሰብ ስዑዲ ንነብስኹም ኩኑ
ሳሕል’ዮም ዘለው ጀጋኑ።

ኣቲ ዓሻ ዲኺ ላሎ’የ
ምስ በዓል ኣፍሮዶ ሓዳር ደሊኺ’የ
ኣይትዓድልለይ ካምቻይ ሰዓተይ
እመጽእ ኣለኹ ኣደይ ወላዲተይ።

ኣይትታሃወኹ

ዓንዶም ግርማይ(ወዲ ደረስ)

ጐሓፍ፡ ብናይ ዝበዝሕ ሰብ ኣረዳድኣ፡ ቀዳማይ 
ጸጋ ናይ ሓደ ነገር ድሕሪ ምጥቃም፡ ኣገልግሎቱ 
ወዲኡ ዝድርበን ጥቕሚ ኣልቦን ገይርካ ዝግለጽ 
ጥረ-ነገር’ዩ። ምናልባት ኣብ ገለ ውሑዳት፡ “ገለ 
ቊጠባዊ ረብሓ (ዋጋ) ዘለዎ ናይ ሓባር ፍርያት” 
ዝብል መረዳእታ ክህሉ ይኽእል። ቅድሚ ናብ 
ከምዚ ዝጥቀስ ዘሎ መረዳእታ ምብጻሕና፡ ጐሓፍ፡ 
ካብ መበገሲኡ (ምንጩ) ክሳብ ናይ መወዳእታ 
ምሕደራኡ ዝህልዎ ረብሓታት ክንፈልጦን 
ክንርድኦን ኣገዳሲ’ዩ። 

ናይ ሎሚ ዓምዲ “ደቀንስትዮን ኣከባብን” 
ንምሕደራ ጐሓፍ ዓሊሙ ብማእከላይ ቤት 
ጽሕፈት ሃማደኤ ዝተበገሰ ሓሳብ፡ ንትግባረኡ 
ድማ ንሃማደኤ ዞባ ማእከል ተዋሂቡ ኣብ ንኡስ 
ዞባ ኣባሻውል ናብ ዝሰላሰል ዘሎ ኣገባባት ምእካብ 
ጐሓፍ ዘተኰረ እዩ። ነዚ ኣመልኪታ፡ ኣብ 
ሃማደኤ ዞባ ማእከል፡ ሓላፊት ማሕበረ-ቊጠባዊ 
ኣገልግሎት ወይዘሮ ኤልሳ ገብረሃንስ ዝሃበትና 
መብርሂ ይስዕብ፦     

ምንጪ ጐሓፍ፡ ኢንዱስትርያዊ፡ ንግዳዊ፡ 
ዘቤታውን ሕርሻውን ጐሓፋት ተባሂሎም 
ኣብ ኣርባዕተ ዓበይቲ ምድባት ይኸፈሉ። 
ኢንዱስትራውያን ጐሓፋት እንብሎም፡ ካብ 
መመስርሕን መስናዓትን ዝተፈላለዩ ኣቑሑ ዘፍርያ 
ትካላትን ፋብሪካታትን ዝወጽኡ ክኾኑ እንከለዉ፡ 
ንግዳዊ ጐሓፍት፡ ካብ ኣብያተ-ትምህርቲ፡ 
ኮሌጃት፡ ድኳናትን ኣብያተ-ጽሕፈትን ዝወጹ፣ 
ዘቤታውያን ጐሓፋት፡ ካብ መንበሪ ኣባይቲ፣ 
ካብ ሕርሻዊ ንጥፈታት ዝወጽኡ ድማ ሕርሻዊ 
ጐሓፋት ንብሎም። 

   ምሕደራ ጐሓፍ ሓደ ካብ ንኡሳ ምወላ ኮይኑ፡ 
ንቕሓት ሕብረተሰብ ከበርኽ ዘኽእል ዕውት 
መደብ’ዩ። ሃማደኤ ዞባ ማእከል፡ ነቲ ፕሮጀክት 
ክኣልዮ ብዝተዋህቦ ሓላፍነት፡ ኣማእዛኒ ባዕሉ፡ 
ምስ ናይ ስራሕ መሻርኽቱ ካብ ምምሕዳር ዞባ 
ክሳብ ንኡስ ዞባ ኣኸቲሉ ከምኡ’ውን ኣብ ምዕዋት 
ናይቲ ፕሮጀክት ዝሕግዙ ሞያውያን መሻርኽቲ 
ከምዘድሊ ብምርዳእ፡ ሚኒስትሪ መሬት፡ ማይን 
ኣከባብን ብመራኸቢ ብዙሓን ሃገርና ተደጊፉ 
ዝገብሮ ዘሎ ጐስጓስ፡ ሚኒስትሪ ሕርሻን’ውን ኣብ 
ምድላዉ ኮምፖስት ዘካይዶ ዘሎ ንጥፈታት ከም 

ጉሓፍና ናብ ጸጋና 
ጽቡቕ ኣብነት ተጠሚቱ ክሕግዝዎ ብምሕሳብ፡ 
ካብ ነፍሲ-ወከፍ ሚኒስትሪ፡ ክኢላታት ናይቲ 
ዓውዲ ዝኾኑ ሓደሓደ ሰብ ጠሊቡ ንስራሕ 
ናይቲ ፕሮጀክት ኣብ ሓምለ፡ 2024 ኣብጊሱዎ። 
ነቲ ፕሮጀክት ዝበቅዕ ቦታ ክልለ ስለ ዝነበሮ ድማ፡ 
“ኣበይ ይሓይሽ፧” ኣብ ዝብል፡ ምስ ክፍሊ ኣከባብ 
ብዝተገብረ ምምይይጥ፡ ምምሕዳር ንኡስ ዞባ 
ኣባሻውል ክትከውን ተወሲኑ። እታ ንኡስ ዞባ 
መርኣያ ክትከውን ዝተመርጸሉ ቀንዲ ምኽንያት፡ 
ካብ ኣስመራ ዝበዝሐ ህዝቢ ዝነብሮ ከባቢ 
ብዝብል’ዩ። ኣብ ከምዚ ዝበለ ከባቢ ዝፈሪ ጐሓፍ 
ክመሓደር ጸገም ስለ ዝፈጥር ድማ፡ ከም ሳዕቤኑ 
ጠንቂ ዝተፈላለዩ ሕማም ከምዝኸውን ኣየዛርብን። 
እዚ ኣብ ግምት ኣትዩ፡ ንኡስ ዞባ ኣባሻውል ኣርኣያ 
ውርጹጽ ምሕደራ ጐሓፍ ክካየደላ ተመሪጻ።

ዕላማ ናይቲ ውጥን፡ ጐሓፍ፡ ብግቡእ እንተድኣ 
ተመሓዲሩ፡ ብዙሕ ረብሓ ዘለዎ ሃብቲን ጸጋን 
ኮታ ወርቂ ምዃኑ፡ ንምፍላጥ’ዩ። ነዚ ብግብሪ 
ንምትርጓም ጐሓፍ ድርባይ ዘይኮነ ወርቂ ምዃኑ 
ምርኣይ ብሓደ ወገን፡ ኣከባያዊ ንጽህና ምህላው 
ድማ በቲ ኻላእ፡ ነዞም ክልተ ኣምራት ንምርግጋጽ 
ትልሚ ገይሩ’ዩ ተበጊሱ። እቲ ናብዚ ንጥፈት 
ዝወስድ መንገዲ፡ ንመመስርሒ ባህርያዊ ድዂዒ 
ዘገልግሉ ዝምሽምሹ (ተረፍ መረፍ መግቢ፡ ቈጽሊ 
መጽሊ) ኣብ ሓደ ተጠርኒፎም ናብ መመስርሒ 
ኮምፖስት ክውሰዱ፣ ፕላስቲካዊ ጐሓፍ ኣብ ሓደ 
መአከቢ ተጠራቒሞም፡ ናብ ትካላት መመስርሒ 
ፕላስቲክ ተወሲዶም ዳግማይ ክምስርሑ፣ ሓጺነ-
መጺን’ውን ኣብ ሓደ ቦታ ተኣኪቦም ናብ መደበር 
ቀኒዖም ክእከቡ፣ ዝተረፉ ካልኦት ዓይነታት 
ጐሓፋት ድማ ከከም ኣድላይነቶም ምውጋን 
ዝብል እዩ። 

ተግበርቲ መደብ ናይቲ ፕሮጀክት፡ ብዓቢኡ 
ህዝቢን ምምሕዳርን ንኡስ ዞባ ኣባሻውል 
ክኾኑ እንከለዉ፡ መሻርኽቲ፡ ሚኒስትሪ ሕርሻን 
ምምሕዳር ዞባ ማእከልን፣ ተጠቀምቲ ድማ፡ 
ኣፍረይቲን ሰናዕቲን ኣካላት’ዮም። ከምኡ’ውን ምስ 
ኣብ ከባቢ ኣስመራ ዝርከቡ ሓረስቶት (ኣልማዕቲ 
ጀራዲን)፡ ውጽኢት ጐሓፋት ተጠቒሞም ባህርያዊ 
ድዂዒ ክምስርሑ፣ ትካላት ኣፍረዪቲ ውጽኢት 
ፕላስቲካ’ውን ብግደአን ፕላስቲካዊ ጐሓፍ 
ደጊመን ክምስርሓ ምርድዳእ ተገይሩ።   

ነዚ ዕማም’ዚ እተሳልጥ፡ ካብ ንኡስ ዞባ 
ኣባሻውል፡ ኣደመንበር ሃማደኤ ናይቲ ንኡስ ዞባ 
- ከም ኣደመንበር ኮሚተ፣ ኣካያዲ ስራሕ ናይቲ 
ንኡስ ዞባ - ከም ጸሓፊ ኮሚተ፣ ሓላፊት ማሕበራዊ 
ኣገልግሎት ናይቲ ንኡስ ዞባ፡ ሰለስተ ኣማሓደርቲ 
ከባቢ ናይቲ ንኡስ ዞባን ንውክልና ሓንቲ ካብ 
ንጡፋት ኣባላት ሃማደኤ ናይቲ ንኡስ ዞባ፡ 7 
ዝኣባላታ ኮሚተ ቈይማ። ክኢላታት ኣከባብን 
ሕርሻን ድማ ከም ኣማኸርቲ ናይቲ ፕሮጀክት 
ኮይኖም ተጸንቢሮም። እዛ ኮሚተ ድሕሪ ምቛማ 
ከም ቀዳማይ ዕማም ዝተወሰደቶ ፈላሚ ስጒምቲ፡ 
ምስ መሻርኽቲ ምርድዳእ፡ ኣብዚ መስርሕ ዝዋስኡ 
ንጡፋትን ግዱሳትን ዝተባህሉ ካብ ክልቲኡ ጾታ 
20 ሰባት ካብ ነፍሲ-ወከፍ ምምሕዳር ከባቢ ናይቲ 
ንኡስ ዞባ ብድምር 60 ሰባት ክስልጥኑ፡ ብኣባላት 
መሻርኽቲ ሚኒስትሪ ሕርሻን ክፍሊ ኣከባብን 
ክወሃብ ዝብል’ዩ። ብዝወጸ መደብ መሰረት ድማ 
ሰልጠንቲ ናይ ክልተ መዓልቲ ክልሰ-ሓሳባውን 
ግብራውን ስልጠና ከም ዝቐስሙ ተገይሩ። ኣብ 
ርእሲ’ዚ ሓላፊት ማሕበረ-ቊጠባዊ ኣገልግሎት 
ሃማደኤ ዞባ ማእከል’ውን ኣብ ምውዳብን 
ምንቃሕን ህዝቢ ዕዙዝ ግደ ተጻዊታ። 

 እዚ ድሕሪ ምግባር፡ ጐሓፍ ፈላሊኻ 
ዝቕመጥሎም ቦታታት ተለልዮም። ነፍሲ-ወከፍ 
ዓይነት ጐሓፍ መቐመጢ ባጎኒ ተሰሪሕሉ ብሓደ 
ከም ዝቕመጥ ተገይሩ። ቀጺሉ 9,215 ህዝቢ ንኡስ 
ዞባ ኣባሻውል ዝተሳተፎ፡ ጐሓፍ ተጠቒምካ 
ዝግበር ምድላዉ ባህርያዊ ድዂዒ ብዝምልከት፡ 

ወ/ሮ ኤልሳ ገብረሃንስ

ብኣባል ሚኒስትሪ ሕርሻ ክኢላ ምምስራሕ 
ኮምፖስት ኣስተምህሮ ተዋሂቡ። 

ውጽኢት ናይቲ ዝተኻየደ ጐስጓስ ንምግምጋም፡ 
ስልጠና ዝቐሰሙ ሰባት ኩሎም ምስ ክኢላ ሕርሻን 
ኣከባብን ብሓባር ግብራዊ መርኣያ ኣብ ጨርሒ 
ተበጊሱ። መብዛሕትኦም ነበርቲ ነቲ ስራሕ 
ብዝግባእ ከምዝተረድእዎ ዘርኢ ስእሊ ተወሲዱ። 
ህዝቢ ጐሓፍ ካብ ገዛኡ ዝጅምር፡ ዓይነት ጐሓፍ 
ናይ ገዛኡ ፈላልዩ ከምጽእ ብተሓበሮ መሰረት፡ 
ዘለዎ ጐሓፍ ባህርያዊ ድዂዕ ንምስራሕ ዘገልግሉ 
ነበይኑ፣ ቬትሮታትን ጠራሙዝን ንበይኑ፣ ናይ 
ሓጺነ-መጺን ንበይኑ፣ ናውቲ ኤለክትሮኒክስ 
ድማ ንበይኑ ብምእካብ፡ ንኦም ተባሂሎም ኣብ 
ዝተዳለዉ መአከቢ ጐሓፍ ባጐኒታት ፈላልዩ 
ክጉሕፍ ከም ዘለዎ ተሓቢርዎ። ህዝቢ ብግደኡ እቲ 
ስራሕ ምስ ተበጋገሰ፡ “ካብ ሕማቕ ሽታን ዝተኾመረ 
ጐሓፍ ምርኣይን ጥራይ ገላግሉና’ምበር፡” ብምባል፡ 
ዝኽእሎ ኩሉ ዓይነት ደገፍ ከምዝገብር ኣረጋጊጹ። 

ብድሕር’ዚ፡ ንመአከቢ ጐሓፍ ዘገልግሉ ኣብ 
ሓሙሽተ ዝተመርጹ ከባቢታት ብድምር 20 
መንጠራቐሚ ጐሓፋት ባጐንቲታት ተሰሪሖም። 
ካብኦም እቶም 8 እንዳ-ኣፍራስ ተባሂሉ ኣብ 
ዝጽዋዕ ጻዕዳ ጽርግያ፡ ኣብ ክልተ ቦታ ከምቕመጥ 
ተገይሩ። ሰብ ክጥዕሞን ብቐሊሉ ከለልዮን 
ተባሂሉ’ውን፡ ነፍሲ-ወከፍ ባጐኒ እንታይ ዓይነት 
ጐሓፍ ከምዝቕመጦ መሐበሪ ጽሑፍ ተገይርሉ። 
ዘሎ ጸገም ናይ ሰፍሳፊት መኪና ክፍታሕ 
ብምትስፋው፡ ዝተረፋ 12 ባጎኒታት ኣብ ምምሕዳር 
ንኡስ ዞባ ኣኽርያ ናይ ምዝርጋሕ መደብ ኣሎ።    

 ባህርያዊ ድዂዒ (ኮምፖስት)፡ ብኸመይ 

ይዳሎ፧ ህዝቢ፡ ዝኣክል ፍልጠት ከምዝህልዎ 
ተገይሩ። ንመርኣያ ተባሂሉ ኣብ ሃጓፍ ቦታ ዝባን 
ጨርሒ ተበጊሱ፣ ኣብ መንበሪ ኣባይቲ ነበርቲ ንኡስ 
ዞባ ኣባሻውል ቀጺሉ፣ ኣብ ኣልማዕቲ ጀራዲን ድማ 
ኣብ ምብግጋስ ይርከብ። ህዝቢ ንዝረኣዮ ውጽኢት 
ኣሚኑ፡ ነቲ መስርሕ ክቕጽሎ ምዃኑ ቃል ኣትዩ። 
ነዚ ኩሉ ምንቅስቓስ ኮሚተ ምሕደራ ጐሓፍ 
ኣባሻውል ግቡእ ምክትታል ኣብ ምግባር ይርከብ። 
ኣብ ርእሲ’ዚ ሓያል ተበግሶ ናይ ህዝቢን ተወፋይነት 
መሻርኽቲን’ውን ይቕጽል ኣሎ። ኣብ መወዳእታ፡ 
ነፍሲ-ወከፍ ሰብ ካብ ቤቱ ዝጅምር ጐሓፍ ኣኪቡ 
ባዕሉ ኮምፖስት ኣዳልዩ፡ ኣብ መንበሪ ቤቱ ይኹን 
ኣብ ዝረኽቦ ሃጓፍ ቦታ ብዘረኸቦ ጥረ-ነገራት 
ተጠቒሙ፡ ኣሕምልቲን ዝተፈላለዩ ቀመማትን 
ኣልሚዑ ክጥቀም መምርሒ ተዋሂቡዎ። ነቲ 
ስራሕ ብግብሪ ፈቲኖም ብዙሓት ዝተዓወትሉ 
ኣለዉ።

እዚ ኩሉ እናኾነ እቲ መስርሕ ብኸምቲ ዝጀመሮ 
ንኸይስጒም ዘጐናድብ ብድሆታት ኣይተሳእነን። 
ባጐኒ ጐሓፍ መምስ መልአ ቀልጢፉ ተላዒሉ 
ናብ ዝግብኦ ቦታ ክበጽሕ ኣለዎ። ተጽዕኖ ጐሓፍ 
ንምፍዃስ ክሕግዝ ተባሂሉ፡ ባህርያዊ ድዂዒ 
ዘገልግሉ ጐሓፋት ናብ ምድላው ኮምፖስት ቤት 
ገርግሽ ክለኣኹ ምስ ሚኒስትሪ ሕርሻ ምርድዳእ 
ተገይሩ። እቲ ስራሕ ተፈቲኑ፣ ምስ ግዜ እቲ 
ዝእከብ ጐሓፍ ካብ ዓቕሞም ንላዕሊ እናኾነ ስለ 
ዝኸደ ከማሓድርዎ ኣይከኣሉን። ብርግጽ ጸገም 
ሰፍሳፊት መኪና ኣሎ። ዕላማ ናይቲ ፕሮጀክት 
ንሱ ዘይኮነ፡ እቲ ዝድለ ምብራኽ ንቕሓት ህዝቢ 
ኣብ ምሕደራ ኣተኣላልያ ጐሓፍ ዝብል’ዩ። ካብዚ 

ብምብጋስ፡ “ህዝቢ ኣብ ምሕደራ ጐሓፍ ዝጸንሖ 
መረዳእታ ማዕቢሉ፡ ጐሓፍ ዘይጠቅም ድርባይ 
ዘይኮነ ጸጋ ምዃኑ ተረዲኡ’ዶ፧ ጐሓፍ ፈላሊኻ 
ምጉሓፍ፡ ረብሓኡ ዕዙዝ ምዃኑ ብግቡእ ክርዳእ 
ክኢሉዶ፧ ንምሕደራ ጐሓፍ ብዝምልከት ዝቐሰሞ 
ትምህርቲ ተጠቒሙ፡ እንታይ ገይሩ፧ ካብ ጐሓፍ 
ባህርያዊ ድዂዒ ምምስራሕ ክኢሉን ኣብ ረብሓኡ 
ከውዕልን ፈቲኑ….” መልሲ ናይዞም ሕቶታት ‘እወ’ 
ዝብል’ዩ። እቲ ፕሮጀክት ብኸምቲ ዝተወጠነሉ 
ብዓወት ክዛዘም፡ ዕዙዝ ግደ ካብ ዝተጻወቱ፡ 
ሓላፊ ኣከባብያዊ ጽሬት ዞባ ማእከልን ኣማሓደርቲ 
ሰለስቲአን ምምሕዳር ከባቢ ንኡስ ዞባ ኣባሻውልን 
ልዑል ምስጋና ይግብኦም።      

እዚ ፕሮጀክት ዕዉት ኮይኑ ክርከብ’ሞ ናብ መላእ 
ሃገር ናይ ምዝርጋሕ ውጥን ሒዙ እኹል ባጀት 
ተሰሊዕሉ’ዩ ተበጊሱ። ኣብ መወዳእታ ዝተሰርሑ 
መአከቢ ጐሓፍ ባጎኒታት፡ ንብረት ህዝቢ ኮይኖም 
ክተርፉ ዝብል’ዩ። ድሮ ምምሕዳር ዞባ ዓንሰባን 
ዞባ ሰሜናዊ ቀይሕ ባሕሪን ነቲ ሓሳብ ወሲዶም 
ክሰርሕሉ መደብ ሒዞም ምህላዎም ተፈሊጡ 
ኣሎ። ህዝቢ ኣንቂሕካ መአከቢ ጐሓፍ’ውን ኣዳሊኻ 
ከተብቅዕ፡ ንድሕሪት ከይምለስ ግደ ኣማሕደርቲ 
ክዓዝዝ ይግባእ።  

ኣብ መደምደምታ፡ ኣብ ምሕደራን ኣልያን 
ጐሓፍ፡ ተራን ግደን ደቀንስትዮ ዝለዓለ ኢድ 
ይሕዝ። ጐሓፍ እንተኣ ተመሓዲሩ ሃብቲ ምዃኑ 
ድማ እዚ ፕሮጀክት እዚ ኣመስኪሩ’ዩ። ንቕሓት 
ሕብረተሰብና ኣብ ምሕደራ ጐሓፍ ክዓዝዝ፡ 
ውሁድ ተሳትፎ መላእ ሕብረተሰብ ዝጠልብ 
ስለዝኾነ፡ ኣብዚ ተወሃሂድካ ምዕያዪ የድሊ። 

ኣብ ባህልና፡ ‘ሽሕ ይሙቱ፡ መሕደሪ 
ሽሕ ኣይሙት’ ዝብል ረዚን ምስላ ኣሎ። 
እዚ፡ ነቶም ብግጉይ ሕርያኦም፡ ዘይቅኑዕ 
ኣመለኻኽታኦምን ትህኪቶምን ዕምሮም ምሉእ 
ጾር ናይዛ ዓለም ኰይኖም ዘሕልፉዎን፡ ነቶም 
ብጻዕሮምን ትግሃቶምን፡ ብቕኑዕ ምርጫኦምን 
ርድኢቶምን፡ ከምኡ’ውን ብተውህቦኦም 
ነፍሶም ክኢሎም ጾር ኣሽሓት ወይ ሚልዮናት 
ወገናቶም ጸይሮም ዝኸዱን ክልተ ዓይነት ሰባት 
ዝተመሰለ ምስላ እዩ። ኣብ ህይወት፡ ንነፍስኻ 
ኴንካ ንኻልኦት ክትከውን ምኽኣል ዓቢይ ጸጋ 
ምዃኑ ከኣ፡ ካብዚ ምስላ’ዚ ክንርዳእ ንኽእል። 
ዓለም’ውን ኩሉ ግዜ ምስ ከምዚኦም ዝበሉ 
ሰባት እያ እተሻሩ። 

ምጩው መልክዕ እተዓደለት ኣመሪካዊት 
ገርትሩድ በል ኢሊዮን ድማ፡ “መሕደሪ ሽሕ 
እያ’ሞ፡ ኣይትሙተና፡” ካብ ዝተባህለለን 
ውሑዳት ሰብ ቅያ ደቀንስትዮ ዓለምና እያ። 
ብትምህርታ ኣብ ናይ ዶክትረይት መዓርግ 
(ፒ.ኤች.ዲ) ከይበጽሐት ሽልማት ኖቤል 
ዝዓተረት እንኮ ጓለንስተይቲ ተመራማሪት እያ። 
እዛ ኣብ ዓውዲ ሕክምና፡ ታሪኽ ዘይርስዖን ግዜ 
ዘየህስሶን ዓቢይን ተዘካርን ሓድጊ ዝገደፈት 
ሊቅ፡ ብ1918 እያ ካብ ኤውሮጳውያን ኣይሁድ 
ስድራቤት ኣብ ከተማ ኒውዮርክ ተወሊዳ። 
ኣቦኣ ካብ ሃገረ ሊትዌንያ፡ ኣደኣ ድማ ካብታ 
ኣብ ትሕቲ ሩስያ ዝነበረት ፖላንድ እዮም 
ናብራ ሓሲሙዎም ብንእሽቶኦም ናብ ኣመሪካ 
ተሰዲዶም። ኣቦኣ፡ ሓኪም ስኒ ኮይኑ ብምዕያይ 
ዘኻዕበቶ ቅሩብ ሃብቲ’ኳ እንተነበሮ፡ ኣመሪካ 
ኣብ መወዳእታ 1920ታት ብዓቢይ ቁጠባዊ 
ድስካለ (Great Depression) ኣብ ዝለመሰትሉ 
እዋን ዳርጋ ኩሉ በሪሱ እዩ። 

ኢሊዮን ግን፡ ቁጠባዊ ቅልውላው ናይ 
ስድራኣ፡ ኣብቲ ፈለማ ኣብ ትምህርታ ብዙሕ 
ጽልዋ ኣየስዓበላን። የግዳስ፡ ሞት ናይ ኣደኣ 
ከይኣኽላ፡ ናይ ካልኣይ ደረጃ ትምህርታ 
ብዓወት ዛዚማ ኣብ 15 ዓመት ዕድመኣ ናብ 
ኮለጅ ክትኣቱ እናተዳለወት እንከላ’ውን፡ ካልእ 
ዝኸበደ መኻልፍ ኣጋጠማ። እቲ ካብ ኣቦኣን 
ኣደኣን ንላዕሊ ፍቕሪ እናለገሰን ካብ ህጻንነታ 

ኣትሒዙ ጽውጽዋያት እናነገረን ብሕንቃቐ 
ዘዕበያ ኣቦ ሓጎኣ ብጽኑዕ ሓመመ። እቲ ዝሓዞ ናይ 
ከስዐ መንሽሮ ዘይምሕር ሕማም ስለ ዝነበረ፡ ኣብ 
ዓራት ተጋዲሙ ንኣዋርሕ ድሕሪ ምስቓይ፡ ልክዕ 
ኣብ ዝኽሪ ዓመት ኣደኣ ዓረፈ። ብቓንዛ ልልው 
እናበለ ክዓርፍ እንከሎ ኣብ ጐድኑ ኮይና ንኹሉ 
ስቅያቱ ስለ ዝተኻፈለቶ፡ ድሕሪ ሕልፈቱ ሕልናኣ 
ከደቅሳ ኣይከኣለን። “መንሽሮ ፈውሲ ተማሂዙዎ 
ነይሩ እንተ ዝኸውን፡ ኣቦ ሓጎይ ከምዚ ኢሉ 
ብስቅያት ኣይሙሞተን፡” ኢላ፡ ነቲ ዘይምሕር 
ጨካን ሕማም ባዕላ ፈውሲ ክትምህዘሉ ምስ 
ነፍሳ ቃል ኣተወት። ቃላ ንምትግባር ከኣ፡ 
ተማሃሪት ኮለጅ ኣብ ትኾነሉ ግዜ፡ ስነ ቀመም 
(ኬሚስትሪ) ዝበሃል ዓውደ ትምህርቲ መሪጻ 
ከተጽንዕ ወሰነት።

  እንተኾነ፡ እቶም ካብ ኢዶም ናብ ኣፎም 
ዝናብራኦም ስድራኣ፡ ነቲ ወጻኢታት ናይ ኮለጅ 
ትምህርታ ክሽፍኑላ ዓቕሚ ስለ ዘይነበሮም፡ 
ብዘይካ ትምህርቲ ምቁራጽ ካልእ ኣማራጺ 
ክረኣያ ኣይከኣለን። ምስ ዕድላ እናማረረት ናይ 
ትምህርቲ ሕልማ ክትቀትል እናሓሰበት እንከላ 
ግን፡ ኣብ ኒውዮርክ ዝመደበሩ ‘ሃንተር ኮለጅ’፡ 
ነቶም ኣብ ማትሪክ ብሉጽ ነጥቢ ዘመዝገቡ 
ተማሃሮ ተቐቢሉ ብናጻ ከምህር ምዃኑ ኣበሰረ። 
በዚ ከኣ ኢሊዮን ኣብ 1933 ናብቲ ኮለጅ 
ብምእታው፡ ንኣርባዕተ ዓመት ስነ ቀመም ኣጽኒዓ 
ኣብ 1937 ብቐዳማይ ዲግሪ ተመረቐት። ኮይኑ 
ግና፡ ሕጂ’ውን ዝምውላ ኣካል ስለ ዘይረኸበት፡ 
ናይ ድሕረ ምረቓ ትምህርቲ ንምቕጻል ዝነበራ 
መደብ ተዀልፈ’ሞ፡ ምስ ሕዙን መንፈሳ 
ባጅላኣ ሒዛ ኣብ ኣብያተ ፈተነ ናይ ስነ ቀመም 
(ላባራቶሪታት) ስራሕ ከተናዲ ተገደደት። 

ኣብቲ እዋን’ቲ ደቀንስትዮ ኣብ ኣመሪካ፡ 
ኣብ ስነ ፍልጠታዊ ኣብያተ ፈተነ ስራሕ ክቑጸራ 
ልሙድ ስለ ዘይነበረ፡ ማለት ደቀንስትዮ 
ተማሂረን መምህር ወይ ነርስ ካብ ምዃን ዝሓልፍ 
ካልእ ዕድላት ስለ ዘይነበረን፡ እቲ ዝደለየቶ ስራሕ 
ቀልጢፉ ክሰልጣ ኣይከኣለን። ኣብታ ድሒራ 
ዘሕተመታ ‘The Quest for a Cure’ (ድልያ 
ፈውሲ) ዘርእስታ ንተመኩሮ ህይወታ እትገልጽ 
መጽሓፋ ከም ዝጠቐሰቶ፡ ብዙሓት ካብቶም 

ዝተወከሰቶም ኣስራሕቲ፡ “ማራኺ ቁንጅና 
ስለዘለኪ፡ ኣብ ስራሕ ኣቓልቦ ሰራሕተኛታትና 
እናሰረቕኪ ሽግር ክትፈጥርልና ኢኺ፡” እናበሉ 
ይነጽጉዋ ነበሩ። ድሕሪ ብዙሕ ኮለልን ውርደትን 
ግን፡ ሰሊጡዋ ኣብ ሓደ ኮለጅ ክትሰርሕ 
ተቘጽረት። ኢሊዮን፡ ኣብቲ ዝተቘጽረትሉ 
ኮለጅ (ቤት ትምህርቲ ነርሲንግ ሆስፒታል 
ኒውዮርክ)፡ ነርሳት ግብራዊ ትምህርቲ ኣብ 
ዝቐስምሉ ቤተ ፈተነ፡ ባዮኬሚስትሪ ንሰለስተ 
ወርሒ መሃረት። ቀጺላ’ውን ኣብ ሓደ ኩባንያ 
መፍረ መድሃኒት፡ ተሓጋጋዚት ናይ ሓደ ክኢላ 
ስነ ቀመም ኮይና ብዘይ ዝኾነ መሃያ ክትሰርሕ 
ጀመረት። 

ኣብ 1939፡ ኢሊዮን ነቲ ናይ ስነ 
ቀመም ትምህርታ ዝያዳ ንምዕማቝ ናብ 
ዩኒቨርሲቲ ኒውዮርክ ኣተወት። ናይ ትምህርታ 
ወጻኢታት ንምሽፋን ከኣ፡ ትርፊ ግዜኣ፡ ኣብ 
ከተማ ኒውዮርክ ኣብ ዝርከባ ናይ ካልኣይ 
ደረጃ ኣብያተ ትምህርቲ፡ ከም መተካእታ 
ብዝተፈላለየ ምኽንያት ካብ ስራሕ ዝበዀሩ 
ቀወምቲ መምህራን ኮይና፡ ኬሚስትሪ፡ 
ፊዚክስን ሓፈሻዊ ስነ ፍልጠትን ክትምህር 
ጀመረት። ብኸምዚ ድሕሪ ምቕጻል፡ ኣብ 1941 
ማስትረይት ዲግሪ ረኸበት’ሞ፡ ኣብ ሓደ ኩባንያ 
መፍረ መግቢ፡ ቴክኒሻን (ተቘጻጻሪት ብቕዓት 
ፍርያት) ኮይና ክትሰርሕ ተቘጽረት። የግዳስ፡ 
እቲ ንኽትመራመር ዘይሕግዝ ባህሪ ዘለዎ 
ኮይኑ ዝረኸበቶ ስራሕ ምስ ግዜ ስለ ዘሰልቸዋ፡ 
ንኣኡ ጠንጢና ካልእ ስራሕ ኣናደየት። ኣብ 

“ስቅያት ኣባሓጎይ ኣፋውስ ክምህዝ ቀሲቡኒ”

ናይ ምርምር ቤተ ፈተነ ኩበንያ ‘ጆንሰን ኤንድ 
ጆንሰን’ ከኣ ስራሕ ረኸበት። እቲ ኩባንያ፡ 
ኣፋውስን ካልእ ሕክምናዊ መሳርሒታትን 
ንምምዕባል ዓሊሙ ይዓዪ ስለ ዝነበረ፡ ኢሊዮን 
እቲ ኣብኡ ዝተዋህባ ስራሕ ምስ ሞያኣን ድሌታን 
ዝጠዓዓም ኮይኑ ረኸበቶ። 

ይኹን’ምበር፡ ዘይ ከም ትጽቢታ፡ 
ንሓጺር ግዜ ጥራሕ ምስቲ ኩባንያ ድሕሪ 
ም ቕ ጻ ል ፡ ኣብ 1944 ካብኡ ወጺኣ፡ ኣብ 
ኩ ባ ን ያ መፍረ መድሃኒት ‘በሮግስ 
ዌልካም’ ክኢላ ስነ ቀመም ኮይና ክትሰርሕ 
ጀመረት። ነዊሕ ከይጸንሐት ከኣ፡ ጐድኒ 
ጐድኒ ስርሓ፡ ኣብ ኢንስቲትዩት ፖሊቴክኒክ 

ብሩክሊን ናይ ዶክትረይት ትምህርቲ ክትቅጽል 
ወሰነት። ንኽልተ ዓመት ዝኣክል’ውን ምሸታዊ 
ኣብቲ ዩኒቨርሲቲ ትምህርታ ተኸታተለት። 
ብድሕሪ’ዚ፡ ዲን ናይቲ ዩኒቨርሲቲ ናብ ቤት 
ጽሕፈቱ ኣጸዊዑ፡ “ስራሕ ገዲፍኪ ተማሃሪት ናይ 
ምሉእ ግዜ ኩኒ፡ ወይ ከኣ ትምህርቲ ኣቋርጽዮ፡
” ብምባል ክልተ ምርጫ ሃባ። እቲ ምርጫ ካብ 
ንሓድሕዱ ዘይበላለጽ ስለ ዝነበረ፡ ኢሊዮን 
ንኽትውስን ተጸገመት። ኣብ መወዳእታ ግን፡ 
ናይ ዶክትረይት ትምህርታ ኣቋሪጻ ኣብ ስርሓ 
ክትቀጽል ወሰነት’ሞ፡ ኣብቲ ክኢላ ስነ ቀመም 
ኮይና ክትሰርሓሉ ዝጸንሐት ኩባንያ፡ ነቲ ብናይ 
12 ዓመት ተመኩሮ ዝመርሓ ጆርጅ ሂቺንግዝ 
ዝተባህለን ባዮኬሚስትሪ ዝጸንዐን ውሩይ 
ኣመሪካዊ ተመራማሪ ተሓጋጋዚቱ ኮይና ክትዓዪ 
ዘኽእላ ዕድል ረኸበት።  ኢሊዮን ነዚ ዕድል’ዚ 
ምስ ረኸበት፡ ኣብቲ ዶክተር ጆርጅ ሂቺንግዝ 
ዝመርሖ ቤተ ፈተነ፡ ንኣቀዋውማ ዲ.ኤን.ኤ. 

ናይ’ቶም ሕማማት ዘኸትሉ ደቀቕቲ ታህዋስያን 
(ባክተርያ፡ ቫይረስ፡ ፋንገስን ካልኦትን) 
ንምፍላጥ ኣብ መጽናዕቲ ተጸምደት። እቲ ዕላማ፡ 
ንመስርሕ ምብዛሕ ዲ.ኤን.ኤ ናይዞም ታህዋስያን 
ብምዕጋት፡ ነቲ ብኣኣቶም ዝስዕብ ዝተፈላለየ 
ሕማማት ዝፍውስ መድሃኒታት ንምምዕባል’ዩ 
ዝነበረ። ድሕሪ ነዊሕ ምርምር፡ ኣብ 1950፡ 
ኢሊዮን ነቲ ኣቦ ሓጎኣ ብስቅያት ክዓርፍ እንከሎ 
ዝተመነየቶ ትምኒት ጋህዲ ዝገብር ውጽኢት 
ረኸበት። እቲ ዝመሃዘቶ ‘መርካፕቶፑሪን’ 
(6-mercaptopurine) ዝተሰምየ ናይ ፈለማ 
መድሃኒት፡ ንዕብየት ዋህዮታት መንሽሮ 
ብምድራት፡ መንሽሮ ናይ ደም ክፍውስ ዝኽእል 

ምዃኑ ተረጋገጸ። ድሕሪ ሸውዓተ ዓመት’ውን 
(1957)፡ ካልእ ኣገዳሲ መድሃኒት ረኸበት። እቲ 
‘ኣዚዮፕሪን’ ዝተሰምየ መድሃኒት፡ ሓደ ሰብ 
ብመጥባሕቲ ካብ ካልእ ሰብ ናውቲ ኣካላት 
ክሰጋገረሉ እንከሎ፡ ኣካላቱ ከይነጽጎ ዝከላኸል 
እዩ ዝነበረ። ብሳላ’ዚ ኣገዳሲ ርኽበት’ዚ ከኣ፡ 
ብደረጃ ዓለም ክሳብ ሕጂ ናብ ሓደ ሚልዮን 
ዝገማገሙ ዜጋታት ኮላሊት ተተኺሉሎም ካብ 
ሞት ክድሕኑ ክኢሎም ኣለዉ። 

ኢሊዮን፡ ምስ ዶክተር ጆርጅ ሂቺንግዝ 
ኮይና መድሃኒታት ኣብ ምምዕባል ዘመዝገበቶ 
ዓወታት በዚ ደው ኣይበለን። ‘ርትዓዊ ንድፊ 
መድሃኒት’ (Rational Drug Design) ዝተሰምየ 
- ኣብ ዓሚቝ ርድኢት ባህርያት ታህዋስያን 
ምርኩስ ጌርካ ሓደስቲ ኣፋውስ ናይ ምምሃዝ 
ኣገባብ’ውን ኣማዕበለት። በዚ ኣገባብ’ዚ ኣቢላ 
ከኣ፡ ንሕማም ሀርፐስ (ኣብ ኣፍን ብልዕትን 
ቁስሊ ዝፈጥር ቫይረስ)፡ ፍሮማይን ነድሪ 

ቆርበትን ዝፍውስ ‘ኣይሳይክሉቪር’ ዝተሰምየ 
ናይ ፈለማ መድሃኒት ፈጠረት። ቀጺላ’ውን፡ 
ኤች.ኣይ.ቪ ቫይረስ ናብ ኤይድስ ከይምዕብል 
ዝዓግት ወይ ዘደናጒ ናይ ፈለማ መድሃኒት 
‘ኣዚደታይመዲን’ (AZT)፡ ዓሶ ዝፍውስ 
ፒይራመታመን፡ ከምኡ ድማ መድሃኒታት ሪሕ፡ 
ኣንቅጺን ካልኦት ሓያለ ሕማማትን ኣብ ምምሃዝ 
ልዑል ግደ ኣበርከተት። በዚ ድማ፡ ብጠቕላላ 
45 ዝተፈላለዩ ኣፋውስ ወረቐት ምስክር ምህዞ 
ክትረኽበሎምን ብስማ ከተመዝግቦምን ክኢላ።

  ገርትሩድ በል ኢሊዮን፡ በቲ ኣብ ዓውዲ 
ሕክምና ምስ ብጾታ ዶክተር ጆርጅ ሂቺንግዝን 
ካልኦትን ዘበርከተቶ ድንቂ መርመራዊ ስራሕ፡ 
ካብ ዝተፈላለዩ ዓበይቲ ዩኒቨርስቲታት ኣመሪካን 
ዓለምናን፡ ሰለስተ ናይ ክብሪ ዶክትረይት 
ዝርከቡዎም 25 መዓርጋት ተቐበለት። ብ1983 
ካብቲ ናይ ምርምር ስራሕ ብጥሮታ ምስ 
ተፋነወት ከኣ፡ ብኡ ንብኡ ፕረዚደንት ማሕበር 
ምርምር መንሽሮ ኣመሪካ ኮይና ክትዓዪ 
ተመዘዘት። ኣብ ርእሲ’ዚ፡ ኣማኻሪት ሃገራዊ 
ኢንስቲትዩት መንሽሮ ኣመሪካን ዓለማዊ ውድብ 
ጥዕናን ኮይነ ንሓያለ ዓመታት ኣገልገለት። 
ኣብ 1988 ከኣ፡ ነቲ ብደረጃ ዓለም ዝኸበረ 
ሽልማት ኖቤል ክትዓትር በቕዐት። ንሳ፡ በቲ 
ኣብ ዓውዲ ሕክምና 45 ዝተፈላለዩ ኣፋውስ 
ኣብ ምምዝሃብ ዘበርከተቶ ፍሉይ ስራሕ’ያ ምስ 
መሳርሕታ ዶክተር ጆርጅ ሂቺንግዝን ተማሃራያ 
ሰር ጀምስ ብላክን ኮይና ነታ ሽልማት ክትካፈሎ 
ክኢላ። ብድሕሪ’ዚ እውን ኣብ 1991፡ ካብ ኢድ 
ፕረዚደንት ኣመሪካ ጆርጅ ቡሽ (ነበር) ‘National 
Medal of Science’ ዝብል መዳልያ ተቐበለት። 

ናብ ዝተፈላለየ ቦታታት ዓለምና ናይ 
ምዝዋር ወልፍን ልዑል ፍቕሪ ምስ ክላሲካዊ 
ሙዚቃን ዝነበራ ኢሊዮን፡ ነቲ ተመራመርቲ 
መድሃኒታት ንምምዕባል ዝጥቀምሉ ዝነበሩ፡ 
‘ካብ ጌጋታትካ እናተማሃርካ ክሳብ መጨረሻ 
ደጋጊምካ ምፍታን’ (trial and error) ዝብል 
ልሙድ ኣገባብ ሓንሳብን ንሓዋሩን ዝቐየረ ስነ 
ፍልጠታዊ ርኽበት (Rational Drug Design) 
ሓዲጋ፡ ብ1999 ኣብ መበል 81 ዓመት ዕድመኣ 
ካብዛ ዓለም ብሞት ተፈለየት። ዋላ’ኳ ንሳ እንተ 
ሞተት፡ ተግባራታ ግን ገና ህይወት ዜጋታት 
ናይዛ ዓለም የድሕን ስለ ዘሎ፡ ስማ ልዕሊ ህሉዋት 
ሰባት ይጽዋዕ ኣሎ። 

ጓል ዳህላክ፡ ኣብ ቅድድም ብሽክለታ ኣሜን ተስፋይ

  ዕላልና ምስ ፕረዚደንት ቅድድም ብሽክለታ 
ዞባ ሰሜናዊ ቀይሕ ባሕሪ ብዛዕባ ሓንቲ 
ተቐዳዳሚት እዩ። እታ ተቐዳዳሚት ካብ 
ሰባ ስለዝሓየለት ኣይኮነን። ካብተን ካልኦት 
ደቀንስትዮ ዝፈልያ ረቛሒ ግን ኣሎ። ኣግእዞ 
ወይ ሓርነት ካብ ባህላዊ ጸቕጢ። ምስታ 
ተቐዳዳሚት ቅድሚ ምልላይና ግን ንጥፈታት 
ቅድድም ብሽክለታ ዞባ ሰሜናዊ ቀይሕ ባሕሪ 
ንኽሕብረና ንፕረዚደንት ቅድድም ብሽክለታ ዞባ 
ሰሜናዊ ቀይሕ ባሕሪ ኣቶ ፍጹምብርሃን ዘካርያስ 
ኣዘራሪብናዮ ኣለና።

ብመሰረት ሓበሬታ ኣቶ ፍጹምብርሃን፡ ኣብ 
ከተማ ምጽዋዕ፡ ብፍላይ ኣየር ኣብ ዝዝሕለሉ 
ግዜያት፡ ውድድራት ቅድድም ብሽክለታ ይካየድ 
እዩ። ህዝቢ’ውን ይፈትዎን ይከታተሎን እዩ። 
ኣብ ምጽዋዕ፡ ጊንዳዕ፡ ኣፍዓበት፡ ሽዕብን ፎሮን 
ፈደረሽናት ቅድድም ብሽክለታ ኣለዋ። እተን 
ንኡሳን ዞባታት ብዘለወን ዓቕሚ ንዕብየት 
ቅድድም ብሽክለታ ኣብ ቦታአን ይጽዕራሉ 
ኣለዋ።

ውድድራት ናይ ልሙዳት (ዳ ኮርሶ) ኣብ 
ምጽዋዕ ጥራይ እዩ ዝካየድ። ካልኦት ንኡሳን 
ዞባታት ዘካይድኦ ውድድራት ብማውንቴን 
ባይክ እዩ። ኣብተን ዝተገልጻ ሓሙሽተ ንኡሳን 
ዞባታት ብድምር ኣስታት 70 ተቐዳደምቲ 
ክህልው ከለው፡ ካብኣቶም ሸውዓተ ጥራይ 
እየን ደቀንስትዮ። እተን ሓሙሽተ ደቀንስትዮ 
ኣብ ምጽዋዕ፡ እተን ክልተ ድማ ኣብ ጊንዳዕ 
ብማውንቴን ባይክ ይወዳደራ። ነቲ ዘሎ ዋሕዲ 

ተወዳደርቲ ንምሽፋን ጊንዳዕን ባጽዕን ብውህደት 
ውድድራት የካይዳ። ማለት ናይ ጊንዳዕ ናብ 
ባጽዕ ብምምጻእ፡ ናይ ባጽዕ ድማ ናብ ጊንዳዕ 
ብምኻድ። ዓበይቲ ተቐዳደምቲ ልዕሊ 110 ኪሎ 
ሜተር፡ ማእከሎት ኣስታት 80 ኪሎ ሜተር፡ 
ንኣሽቱን ደቀንስትዮን ድማ 50 ኪሎ ሜተር 
ዝሽፍን ውድድራት ከም ዝስረዓሎም ድማ 
ሓበሬታ ኣቶ ፍጹምብርሃን የረድእ።

 “ሓደ ካብ ጠንቅታት ዋሕዲ ተቐዳደምቲ 
ደቀንስትዮ ስእነት ብሽክለታ’ዩ። ኣብ ዞባና 
ጠርነፍቲ ጋንታታት ስለዘየለዋ ኩሎም 
ተቐዳደምቲ ወዶም ጓሎም ብናቶም ወጻኢታትን 
እዮም ዝወዳደሩ። ስለዚ ባዕልና ንውስኾን 
ነጒድሎን ቊጽሪ ተቐዳደምቲ የለን ክበሃል 
ይከኣል። ንሕና ከም ፈደረሽን ብሕጋጋት 
ዝተማእከለ ውድድራት ንሰርዕ፡ ሽልማት ነዳሉ፡ 
ኣብ ካልእ ዞባታት ውድድራት እንተልዩ ድማ 
ብወጻኢታት ፈደረሽን ንሳተፍ። ብሽክለታ 
እንህቦም ተቐዳደምቲ የለውን። ደቀንስትዮ 
ይኹና ደቂተባዕትዮ። ኣማሓዳሪት ዞባና ወ/ሮ 
ኣስመረት ኣብርሃ፡ ሓላፊት ክፍሊ ባህልን 
ስፖርትን ዞባና ወ/ሮ ዘይነብ ዑመር፡ ኣካያዲ 
ስራሕ ኩባንያ ህንጻ ቀይሕ ባሕሪ ኣቶ መብራህቱ 
ማኢልን ምምሕዳራት ንኡሳን ዞባታትን 
ዝከኣሎም ደገፋት ይገብሩ እዮም። ካብ ናይ 
ካልኦት ፈደረሽናት እቲ ዝበዝሐ ባጀት’ውን ናይ 
ፈደረሽን ብሽክለታ እዩ፡” ብምባል ንሃጓፋቶምን 
ዝግበር ሓፈሻዊ ኣበርክቶን ሕጽረታቶምን ኣቶ 
ፍጹምብርሃን ገሊጹ።  

ዕብየት ብሽክለታ ናይቲ ዞባ ከምቲ ዝድለ 
ንኸይስጉም ተወሰኽቲ ብድሆታት ኣለዉ። ገለ 
ካብኦም ጂኦግራፊያዊ ኣቀማምጣ እዩ። ኣብ 
ምጽዋዕ ብምዃን ናብ ሽዕብ፡ ኣፍዓበት፡ ፎሮን 
ካልኦት ንኡሳን ዞባታትን እናኸድካ ውድድራት 
ክትከታተሎ ጉዳይ መሳለጥያ ኣጸጋሚ ከም 
ዝገብሮ፡ ኩነታት ኣየር ዝበዝሐ ክፋል ናይቲ 
ዞባ ሃሩር ስለ ዝኾነ ውድድራት ኣብ ዝተወሰና 
ኣዋርሕ ከም ዝስራዕ፡ ንሱ ድማ ካብ ሕዳር ክሳብ 
ግንቦት ምዃኑ ኣቶ ፍጹምብርሃን ይገልጽ። ካብ 
ሰነ ክሳብ ሕዳር ዘሎ ኣዋርሕ ተቐዳደምቲ ብሰንኪ 
ሃሩር ኣይንቀሳቐሱን እዮም። በዚ ምኽንያት 

ድማ ዘዋህለልዎ ዓቕሚ ኣይዕቀብን። መወልቲ 
ወይ ጋንታታት ነይረንኦም እንተ ዝኾና ግን፡ 
እንተወሓደ ናብ ነፋሲት ከይዶም ገዛ ተኻርዮም 
ልምምዶም እናገበሩ ዓቕሞም ዓቂቦም ኣድማዕቲ 
ክኾኑ ከም ዝኽእሉ የረድእ። ነዞም ዝተገልጹን 
ዘይተገልጹን ሕጽረታቶም ንምምላእ ጻዕርታቶም 
ከም ዘየቋርጹ ድማ ኣቶ ፍጹምብርሃን ወሲኹ 
ይሕብር። 

ከምቲ ኣብ መእተዊ ጽሑፍና ዝገለጽናዮ፡ 
ኣብ ምጽዋዕ ወይ ኣብቲ ዞባ ዋሕዲ ተቐዳደምቲ 
ደቀንስትዮ ኣሎ። እንተኾነ፡ ኣብቲ ዞባ ካብ 
ካልኦት ዞባታት ፍልይ ዝበለ ነገር ተዓዚብና። 
ስድራቤታ ካብ ዳህላክ ዝመጹ፡ ተወላዲት ብሄረ 
ትግረ ተቐዳዳሚት ጓለንስተይቲ ርኢና። ዳርጋ 
ኣብ ኩለን ብሄራት ሃገርና፡ ኣብ ልዕሊ ደቀንስትዮ 
ዝነበረ ኣመለኻኽታን ጸቕጢን ንፈልጦ ኢና። 
እተን ካብዚ ባህላዊ ጸቕጢ’ዚ ዝተናገፋ 
ደቀንስትዮ ድማ መብዛሕትአን ኣብ ዓበይቲ 
ከተማታት ዝነብራ እየን። ናይዛ ጓል ዳህላክ 
ሱታፌ ኣብ ቅድድም ብሽክለታ እምበኣር፡ 
ነቲ ኣብ ኩሉ ከባቢታት እናዓበየ ዝመጽእ ዘሎ 
ንደቀንስትዮ ንምትብባዕ ዝፍጠር ዘሎ ዕድላትን 
ተሳታፍነትን ዘርኢ እዩ። 

ቀጺልና እምበኣር፡ ንኹሉ ባህላዊ ጸቕጥታት 
ፈንጺጋ ተቐዳዳሚት ክትከውን ምስ ዝኸኣለት 

መንእሰይ ሳዕድያ ሓሰን ከነላልየኩም።

  መንእሰይ ሳዕድያ፡ ኣብ ከባቢ ኣማተረ ምስ 
ወላዲታ ወይዘሮ መርየም ዓብዱ እያ ትነብር። እዛ 
ተማሃሪት 10ይ ክፍሊ ጓል 17 ዓመት መንእሰይ፡ 
ካብ ቤት ትምህርቲ ናብ ቤታ ክትንቀሳቐስ ከላ፡ 
ተቐዳደምቲ ደቀንስትዮ ልምምድ ቅድድም 
ብሽክለታ ክገብራ ትርእየን ነይራ። ብአአን ድማ 
ትምሰጥን ትግረምን። ውኖኣ ብፍቕሪ ብሽክለታ 
ክጥቃዕ ግዜ ኣይወሰደን። ኣብ ቤት ትምህርታ ናይ 
መማህርታ እናለመነት እናወደቐት እናተንስአት 
ብሽክለታ ፈታቲናታ። ብሽክለታ ክትለማመድ 
ከላ፡ “ሳዕድያ ወዲቓ . . .” ኢሎም ተማሃሮ 
ክስሕቅዋ ከለዉ ግዲ ትገብረሎም ኣይነበረትን።

   “ድሌት እንተሎ ዝዓግት የለን፡” ከም ዝበሃል፡ 
ሳዕድያ ነታ ብማዕዶ ብተመስጦ እትጥምታ 
ዝነበረት ብሽክለታ መሊኻታ። ወላዲታን 
ኣዝማዳን ከይርእዩዋ ግን እናተሰከፈት’ያ 
ትዝውራ ነይራ። ካብተን ምስኣ ዝመሃራ ኣብ 
ውድድር ብሽክለታ ከም ዝሳተፋ ምስ ነገርኣ፡ 
ሃንቀውታኣ ዓሚቑ። ሕልሚ ናይ ቅድድም 
ብሽክለታ ኣብ ሓንጎላ ቦታ ሓዚኡ፡ ድቃስ ከልኣ። 
ብሽክለታ ካበይ ትምጻእ፧ ኣደኣ’ኸ እንታይ 
ክትብላ፧ “እዚ ጉዳይ ሰበብ ከምጽኣለይ እዩ” 
ብምባል ብዛዕባ ብሽክለታ ኣብ ቤታ ሓንቲ ቃል 
እውን ትኹን ተምሉቕ ኣይነበረትን። 

  ንብዓል ድሌት ግን ዝዓግቶ የለን። ሳዕድያ 
ውድድራት ኣብ ዝህልወሉ ናብ መቀዳደሚ ቦታ 
እናኸደት ክትዕዘብ ጀሚራ። ተዓዚባ ጥራይ 
ግን ኣይኮነትን ትመጽእ። ምስቶም ተቐዳደምቲ 
ንኽትላለ ሕዉስ ባህሪኣ ስለ ዝሕግዛ፡ ዳርጋ 
ንመብዛሕትኦም ተፋሊጣቶም። ሓደ መዓልቲ 
ውድድር ማውንቴን ባይክ ደቂ ተባዕትዮ 

ተወዲኡ፡ ደቀንስትዮ ክወዳደራ ተሰሪዐን። 
ሳዕድያ፡ ነቲ ኣብ ውሽጣ ተደጒሉ ዝነበረ ድሌታት 
ከተቃልዖ ወሲና። ንኣባላት ፈደረሽን ብሽክለታ፡ 
ካብቶም ውድድራቶም ዝዛዘሙ ደቂ ተባዕትዮ 
ብሽክለታ ክልምኑላ ተወኪሳቶም። እቶም 
ኣባላት ፈደረሽን ኣቐዲማ ከም ዘይተመዝገበት 
ኣጸቢቖም ይፈልጡ እዮም። እንተኾነ ግን 
ንኽትወዳደር ኣይተቓወሙዋን። ብሽክለታን 
ዕጥቂን ለሚኖም ናብ መስርዕ ውድድር ከም 
እትኣቱ ገይሮም። ኩሎም ተዓዘብቲ ብኣንክሮ 
ጠሚቶምዋ። መልክዓ ንብሄረ ራሻይዳ ስለ 
እትመስል፡ “ራሻይዳ ተቐዳዳሚት መጺኣ፡” 
ብምባል ተመሲጦም ኣተባቢዖምዋ። ሳዕድያ፡ 
ቊመታ ሓደ ሜትሮን 68 ሴንቲ ሜተር እዩ። 
እታ ናይ ደቂ ተባዕትዮ ብሽክለታ ከም እትዓብያ 
ንጹር እዩ። ንድሌት ሳዕድያ ግን ኣይዓንቀጸቶን። 
ንሳ፡ ከም ሓንቲ ምኩርቲ ተቐዳዳሚት ካብተን 
ብልምምድን ውድድራትን ማሕዲገናኣ ዝነበራ 
ተቐዳደምቲ ኣይተፈለየትን። ተመኲሮ ዘይብላ፡ 
ዘይብቕዕቲ ብሽክለታ ሒዛ፡ ጸቕጢ ስድራ 
ቤታ እናስገኣ ኣብ በዂሪ ውድድራ ቀዳመይቲ 
ከም ዝወጽአት ፕረዚደንት ፈደረሽን ቅድድም 
ብሽክለታ ዞባ ሰሜናዊ ቀይሕ ባሕሪ ኣቶ 
ፍጹምብርሃን ዘካርያስ ኣዕሊሉና።

   ወላዲት ሳዕድያ - ወይዘሮ መርየም፡ ብወረ 
- ወረ ሓበሬታ በጺሑዋ። ንጓላ ክትዓግታ ብዙሕ 
ጻዕሪ ገይራ። እቶም ሳዕድያ ዓብያ ስማን ስም 
ሃገራን ከተጸውዕ ዝደለዩ ኣባላት ፈደረሽን፡ 
መማህራናን ካልኦትን ግን ንኣደ ሳዕድያ 
ኣእሚኖምዋ። ሳዕድያ፡ ከቢድ ጾር ጸቕጢ ስድራ 
ቤት ተቐንጢጡላ። ሓደ ነገር ግን ዝጎደላ ነይሩ። 
ንሱ ድማ ወሳኒ’ዩ ነይሩ። ብናይ ደቂ ተባዕትዮ 

ብሽክለታ ክትወዳደር ከላ፡ ኣብ ሃልኪ እትኸፍሎ 
ዋጋ ቀሊል ኣይነበረን። ልዕሊ መወዳድርታ 
እናተጻገመት ቅድሚ መወዳድርታ ውድድር 
ትዛዝም ነይራ። ጸገማ ንምፍታሕ ድማ ብዙሕ 
ጻዕርታት ተኻዪዱ።

  ራህዋ ሳዕድያ መዓልቱ ሓልዩ ደበኽ በለ። 
ንሳ፡ ከም ቀደማ ብናይ ደቂ ተባዕትዮ ብሽክለታ 
እናተጠቕመት ዓወታት ክትጎናጸፍ ዝተዓዘበ 
ኣማሓዳሪ ከተማ ምጽዋዕ ኣቶ ሃይለ ኣስፍሃ፡ 
ተመሲጡ ትም ኣይበለን። ንሳዕድያ ሽግራ 
እትቕንጥጥን ንመጻኢ እተሐይላን መጠና 
ዝኾነት ብሽክለታ ሸሊሙዋ። ሳዕድያ፡ ነታ 
ዕለት ካብ ዕለተ-ልደታ ፈልያ ከም ዘይትርእያ’ያ 
ወትሩ ትዛረብ። ፈደረሽን ናይቲ ዞባን ንኡስ ዞባን 
ድማ ስክፍታኦም ተቐንጢጡ ጥራይ ዘይኮነ 
ካብ ምልማን ብሽክለታ ናይ ደቂ ተባዕትዮ 
ተገላጊሎም። ወይዘሮ መርየም ድማ “ጓለይ 
እንቋዕ ካብ ተቐዳዳሚት ብሽክለታ ምዃን 
ኣይበዀረት” ኢላ።

  ንመንእሰይ ሳዕድያ፡ ብማውንቴን ባይክ፡ 
ኣብቲ ዞባ እትቕድማ ተቐዳዳሚት ከምዘየላ’ዩ 
ኣቶ ፍጹምብርሃን ዝገልጽ። እዛ ኣብነታዊት 
ዜጋ፡ ንብዙሕ ባህላዊ ማሕለኻታት ፈናጢሳ 
ናብዚ ደረጃ’ዚ ዝበጽሐት፡ ኣብ ዞባ ማእከል 
ምስ ጋንታ ተጠርኒፋ ብናይ ልሙዳት ወይ ዳ 
ኮርሶ እንተተጻዊታ ንስማን ስም ሃገራን ከም 
እተጸውዕን ንኻልኦት ብሰንኪ ባህላዊ ልምድታት 
ካብ ድሌታተን በዂረን ዘለዋ ኣብነት ክትኮነን 
ከም እትኽእልን ፕረዚደን ቅድድም ብሽክለታ 
ዞባ ሰሜናዊ ቀይሕ ባሕሪ ኣቶ ፍጹምብርሃን 
ዘካርያስ ይገልጽ። ብወገንና፡ ንዓኣን ነቶም ናብዚ 
ደረጃ’ዚ ዘብጽሕዋ ዞባ ሰሜናዊ ቀይሕ ባሕሪን 
ሓሳብ ልቦም ክሰምረሎም ንምነ። 

ቁ.47

 “ንዝዓጠረ ጠባይ ዘስታርር ባህሊ” ኣልጌና ወልደማርያም

ዓባየይ ሓረጉ፡ ብህይወት ከላ ናይ መኣዲ ፖሊስ’ያ 
ነይራ። ብትርር ዝበለ ቃና፡ “ቅድሚ ምብላዕካ ጾሎት 
ግበር”፡ “ብሸነኽካ ጥራይ ብላዕ”፡ “ብክልተ ኩርምትኻ 
ኣይትሓይኽ ነውሪ’ዩ”፡ “እናተዛረብካ ኣይትብላዕ ጌጋ’ዩ” 
ካልእን እናበለት፡ ስነ ምግባር መኣዲ ከም ዝሕሎን 
መዓርጉ ከም ዝዕቅብን ትገብር። መን ከም ዝመዘዛ 
ኣይፈልጥን። የግዳስ ናይ መኣዲ ምኑቺፕዮ ባዕላ’ያ። ልቢ 
ምስ ገበርኩ ግና፡ ስነ ስርዓት ኣብ መኣዲ ከም ዝፍልም 
በጺሐዮ። እቲ ሽዑ ዘትሓዘትና መገዲ፡ ክሳብ ሎሚ 
ምሳና ኣሎ። 

ማሕበራዊ ጉጅለታት፡ እንተስ ብባህሊ፡ እንተስ 
ብክብርታት ስነ ምግባሮም ይገርሑ’ዮም። ነውሪ ዝብል 
ኣምር ካብዚ ዝመጸ ኮይኑ ይስምዓኒ። ንዓበይቲ ተዳፊርካ 
ኢሉ ዝቐጽዕ ሕጊ የለን። ሕጊ ብሓፈሻ ንዝኾነ ሰብ 
ምጽራፍን ምዝላፍን እዩ ዝኽልክል። ብፍላይ ንዓበይቲ 
ምድፋር ግና ብመንፊት ሕብረተሰብ ነውሪ’ዩ። ዋላ 
ሸብረኽ ይበል፡ ሽማግለ ክብሩ ኣይምንጠልን’ዩ። ነዚ 
እንተ ጥሒስካ ግን፡ ንጹግ ትኸውን። ‘ዓበይቲ ዘየኽብር፡ 
ኣይመውቕን እኳ ደኣ ይቖርር!’ ይብሉ ነበሩ!

ዓውለማ ብዘንቀሎ ምድብላቕ ባህልን ክብርታትን 
ግና፡ እዚ ነውሪ ዝበሃል ዝነበረ ንጥፈታት፡ ብዘገምታ 
እናተጣሓሰ ንቡር ይኸውን ኣሎ። ኣብ ኣውቶቡስ 
ቀዲምካ ቦታ ረኺብካ ኮፍ እንተ ኢልካ፡ ድሒሩ ንዝመጸ 
ዓቢ ተንሲእካ ኮፍ ናይ ምባል ኣኽብሮት ይጠሓስ ኣሎ። 
ምኽሪ ሽማግለታት መዋዘዪ ይኸውን ኣሎ። እዚ ነቲ ናይ 
ምክብባር ባህልና ማዳ ዝሽልም ተግባር’ዩ። ብዓቢኡ ግን 
ተሰማዕነት ዕድመ ጸገብ ወለዲ መንጢሉ፡ ክብርታት 
ዘራኽስ ፍጻመ’ዩ። ‘ባህሊ እንተ ሓሚሙ፡ ስነ ምግባር 
ይቖስል!’ ይብል ነበሩ!!

መናእሰይ እንተ ተባእሱ ዝዓርቕ፡ ሰብ ሓዳር እንተ 
ተጎራፈጡ ዝዓርቕ፡ ኣሕዋት እንተ ተፋለሱ ዓገብ 
ዝብል፡ ዓቢ’ዩ። ሽማግለታት ጥሮታ ዝወጹ ኣረጋውያን 
ዘይኮኑ፡ ዋርድያ ባህልን ክብርታትን’ዮም። ሽማግለታት 
እንተ ቦዂሮም፡ ምክብባር’ዩ ዝስንክል። ኣረጋውያን 

ተመኲሮኦም ዘየካፍልሉ ሕበረተሰብ፡ መንገብገብ ከም 
ዘይብሉ ዑፍ’ዩ። ኮታ ንሓዘንተኛ ዘጸናናዕ፡ ውራያት 
ከይጋፋሕ ዝድርት፡ ድልድል ኮይኑ ታሪኽ ትማል ናብ 
ጽባሕ ዘሳግር፡ ሽማግለ’ዩ። 

ሰብ እንተ ኣሪጉ ምናልባት ምርኩስ ይሕዝ ይኸውን። 
ወይ’ውን ዓይኑ ይድብዝዝ ይኸውን። የግዳስ ተመኲሮ 
ኣረጋውያን፡ ልዕሊ ብርኪ ጎምበል ይጎዪ። ዓይኒ 
ኣረጋውያን’ውን ልዕሊ መናእሰይ የቋምት። ‘ሜላ፡ 
ተመኲሮን ልቦናን እንተ ዘይሃልይዎ፡ ሓይሊ ቁስሊ 
እንደኣሉ፧’ ይብሉ ነበሩ።

ሓደ ከም ሰበይቲ ዝተቖነነ መንእሰይ፡ ኣብ ጎደና ምስ ሓደ 
ዕድመ ጸገብ ኣቦ ይራኸቡ’ሞ፡ እቶም ኣቦ ‘ኣይፋልካን 
እዚ ወደይ! ከም ሰበይቲ ምቑናን ባህልና ኣይኮነን። 
ኣየማዕርገልካን’ዩ በልዎ። እቲ መንእሰይ ብንዕቀት 
ጠሚቱ፡ ‘ፋዘር ንስኻ ዓጂስካ እንዲኻ፡ ድላይና ክንገብር 
ሸለል በለና። ንስኻ ዘይተቖነንካ’ኳ በራሕ ኬንኳ ኢኻ።’ 
ይብሎ። ኣቃጫጭ’ዩ ሓሲብዎ። እቶም ሰብኣይ ትቕብል 
ኣቢሎም፡ ‘እዚ ወደይ ብርሒ’ስ ናይ እርጋነይ ጸጋ’ዩ። 
ቁናኖኻ ግና ናይ ንእስነት ፈጸጋ’ዩ’ በልዎ ንብለኩም። 

ሓንቲ ሸያብ ተዛራቢት ሰበይቲ፡ ኣብ መርዓ ቆራጽ መራጽ 
ተኸዲና ንዝነበረት ንእሽቶ ጓል፡ ‘እዚ ሰለፍክ’ስ ጨርቂ 
ዲኺ ስኢንክሉ’ በልኣ እሞ፡ እታ ቅጭ ዝመጻ ጓል 
ትቕብል ኣቢላ፡ ‘ኣደ ኣነ ሰለፍ ኣለኒ። ናትኪ ቆርበት ግን 
ዓጢሩ’ዩ፡ ብኡ ኢኺ ሽፎን ጌርኪ ትኽውልዮ’ በለተን። 
እተን ኣደ ከይሓረቓ፡ ‘እዛ ጓለይ! ሰለፈይ ናይ ዋናኡ’ዩ። 
ይዕጠር ይስታረር ከኣ ዋናኡ ይርእዮ። ናትኪ ግና ዓይኒ 
ዘብቆለ ዝሓልፎ፡ ግራት ኩሉ ኮይኑ ኣሎ!’ ብምባል፡ ነታ 
ነግራም እትመስል ጓል ኣቕሃመታ። ‘ዝዓጠረ ስነ ምግባር 
ዘስታርሩ ሞያተኛታት’ሲ ይሰስኑ ደኣ፧’ ይብሉ ነበሩ!

ኣብ መወዳእታ ካብ ሓደ ሕብረተሰብ ኣረጊት ሓሳብ 
ክጎሓፍ ንቡር’ዩ። ኣረጊት ሰብ ግና ኣዝዩ ኣገዳሲ’ዩ። 
ሽማግለታት ድቪዛ ዘይተኸድኑ ፖላይስን መራሕቲ 
ጉዕዞን’ዮም። እንተ ተጠቒምናሎም፡ ሕጊ ዘይበጽሖም 
ነውርታትና፡ ፈውሲ ክንረኽበሎም ንኽእል። 


